
Namo tassa bhagavato arahato sammāsambuddhassa.

Khuddakanikāye

Theragāthāpāļi
Nidānagāthā
Sīhānaŋva (p. 019) nadantānaŋ, dāţhīnaŋ girigabbhare;

Suņātha bhāvitattānaŋ, gāthā atthūpanāyikā .

Yathānāmā yathāgottā, yathādhammavihārino;

Yathādhimuttā sappaññā, vihariŋsu atanditā.

Tattha tattha vipassitvā, phusitvā accutaŋ padaŋ;

Katantaŋ paccavekkhantā, imamatthamabhāsisuŋ.

1. Ekakanipāto

1. Paţhamavaggo

1. Subhūtittheragāthā
1. 
‘Channā me kuţikā sukhā nivātā, vassa deva yathāsukhaŋ.


Cittaŋ me susamāhitaŋ vimuttaŋ, ātāpī viharāmi vassa devā’ ti.

Itthaŋ sudaŋ āyasmā subhūtitthero gāthaŋ abhāsitthāti.

2. Mahākoţţhikattheragāthā
2. 
‘Upasanto (p. 220) uparato, mantabhāņī anuddhato;


Dhunāti pāpake dhamme, dumapattaŋva māluto’ ti.

Itthaŋ sudaŋ āyasmā mahākoţţhiko thero gāthaŋ abhāsitthāti.

3. Kankhārevatattheragāthā
3. 
‘Paññaŋ imaŋ passa tathāgatānaŋ, aggi yathā pajjalito nisīthe.


Ālokadā cakkhudadā bhavanti, ye āgatānaŋ vinayanti kankhan’ ti.

Itthaŋ sudaŋ āyasmā kankhārevato thero gāthaŋ abhāsitthāti.

4. Puņņattheragāthā
4. 
‘Sambhireva samāsetha, paņđitehatthadassibhi;


Atthaŋ mahantaŋ gambhīraŋ, duddasaŋ nipuņaŋ aņuŋ.


Dhīrā samadhigacchanti, appamattā vicakkhaņā’ ti.

Itthaŋ sudaŋ āyasmā puņņo mantāņiputto thero gāthaŋ abhāsitthāti.

5. Dabbattheragāthā
5. 
‘Yo duddamiyo damena danto, dabbo santusito vitiņņakankho.


Vijitāvī apetabheravo hi, dabbo so parinibbuto ţhitatto’ ti.

Itthaŋ sudaŋ āyasmā dabbo thero gāthaŋ abhāsitthāti.

6. Sītavaniyattheragāthā
6. 
‘Yo (p. 221) sītavanaŋ upagā bhikkhu, eko santusito samāhitatto.


Vijitāvī apetalomahaŋso, rakkhaŋ kāyagatāsatiŋ dhitimā’ ti.

Itthaŋ sudaŋ āyasmā sītavaniyo thero gāthaŋ abhāsitthāti.

7. Bhalliyattheragāthā
7. 
‘Yopānudī maccurājassa senaŋ, naļasetuŋva sudubbalaŋ mahogho.


Vijitāvī apetabheravo hi, danto so parinibbuto ţhitatto’ ti.

Itthaŋ sudaŋ āyasmā bhalliyo thero gāthaŋ abhāsitthāti.

8. Vīrattheragāthā
8. 
‘Yo duddamiyo damena danto, vīro santusito vitiņņakankho.


Vijitāvī apetalomahaŋso, vīro so parinibbuto ţhitatto’ ti.

Itthaŋ sudaŋ āyasmā vīro thero gāthaŋ abhāsitthāti.

9. Pilindavacchattheragāthā
9. 
‘Svāgataŋ na durāgataŋ, nayidaŋ dumantitaŋ mama;


Saŋvibhattesu dhammesu, yaŋ seţţhaŋ tadupāgamin’ ti.

Itthaŋ sudaŋ āyasmā pilindavaccho thero gāthaŋ abhāsitthāti.

10. Puņņamāsattheragāthā
10. 
‘Vihari (p. 222) apekkhaŋ idha vā huraŋ vā, yo veda-ū-ū samito yatatto.


Sabbesu dhammesu anūpalitto, lokassa jaññā udayabbayañcā’ ti.

Itthaŋ sudaŋ āyasmā puņņamāso thero gāthaŋ abhāsitthāti.

Vaggo paţhamo niţţhito.

Tassuddānaŋ–

Subhūti koţţhiko thero, kankhārevatasammato;

Mantāņiputto dabbo ca, sītavaniyo ca bhalliyo.

Vīro pilindavaccho ca, puņņamāso tamonudoti.

2. Dutiyavaggo

1. Cūļavacchattheragāthā
11. 
‘Pāmojjabahulo bhikkhu, dhamme buddhappavedite;


Adhigacche padaŋ santaŋ, sankhārūpasamaŋ sukhan’ ti.

… Cūļavaccho thero….

2. Mahāvacchattheragāthā
12. 
‘Paññābalī sīlavatūpapanno, samāhito jhānarato satīmā.


Yadatthiyaŋ bhojanaŋ bhuñjamāno, kankhetha kālaŋ idha vītarāgo’ ti.

… Mahāvaccho thero….

3. Vanavacchattheragāthā
13. 
‘Nīlabbhavaņņā (p. 223) rucirā, sītavārī sucindharā;


Indagopakasañchannā, te selā ramayanti man’ ti.

… Vanavaccho thero….

4. Sivakasāmaņeragāthā
14. 
‘Upajjhāyo maŋ avaca, ito gacchāma sīvaka;


Gāme me vasati kāyo, araññaŋ me gato mano.


Semānakopi gacchāmi, natthi sango vijānatan’ ti.

… Sivako sāmaņero….

5. Kuņđadhānattheragāthā
15. 
‘Pañca chinde pañca jahe, pañca cuttari bhāvaye;


Pañcasangātigo bhikkhu, oghatiņņoti vuccatī’ ti.

… Kuņđadhāno thero….

6. Belaţţhasīsattheragāthā
16. 
‘Yathāpi bhaddo ājañño, nangalāvattanī sikhī;


Gacchati appakasirena, evaŋ rattindivā mama.


Gacchanti appakasirena, sukhe laddhe nirāmise’ ti.

… Belaţţhasīso thero….

7. Dāsakattheragāthā
17. 
‘Middhī yadā hoti mahagghaso ca, niddāyitā samparivattasāyī.


Mahāvarāhova nivāpapuţţho, punappunaŋ gabbhamupeti mando’ ti.

… Dāsako thero….

8. Singālapituttheragāthā
18. 
‘Ahu (p. 224) buddhassa dāyādo, bhikkhu bhesakaļāvane;


Kevalaŋ aţţhisaññāya, apharī pathaviŋ imaŋ.


Maññehaŋ kāmarāgaŋ so, khippameva pahissatī’ ti .

… Singālapitā thero….

9. Kulattheragāthā
19. 
 ‘Udakaŋ hi nayanti nettikā, usukārā namayanti tejanaŋ.


Dāruŋ namayanti tacchakā, attānaŋ damayanti subbatā’ ti.

… Kulo thero….

10. Ajitattheragāthā
20. 
‘Maraņe me bhayaŋ natthi, nikanti natthi jīvite;


Sandehaŋ nikkhipissāmi, sampajāno paţissato’ ti . .

… Ajito thero ….

Vaggo dutiyo niţţhito.

Tassuddānaŋ–

Cūļavaccho mahāvaccho, vanavaccho ca sīvako;

Kuņđadhāno ca belaţţhi, dāsako ca tatopari.

Singālapitiko thero, kulo ca ajito dasāti.

3. Tatiyavaggo

1. Nigrodhattheragāthā
21. 
‘Nāhaŋ bhayassa bhāyāmi, satthā no amatassa kovido;


Yattha bhayaŋ nāvatiţţhati, tena maggena vajanti bhikkhavo’ ti.

… Nigrodho thero….

2. Cittakattheragāthā
22. 
‘Nīlā (p. 225) sugīvā sikhino, morā kārambhiyaŋ abhinadanti.


Te sītavātakīļitā, suttaŋ jhāyaŋ nibodhentī’ ti.

… Cittako thero….

3. Gosālattheragāthā
23. 
‘Ahaŋ kho veļugumbasmiŋ, bhutvāna madhupāyasaŋ.


Padakkhiņaŋ sammasanto, khandhānaŋ udayabbayaŋ.


Sānuŋ paţigamissāmi, vivekamanubrūhayan’ ti.

… Gosālo thero….

4. Sugandhattheragāthā
24. 
‘Anuvassiko pabbajito, passa dhammasudhammataŋ;


Tisso vijjā anuppattā, kataŋ buddhassa sāsanan’ ti.

… Sugandho thero….

5. Nandiyattheragāthā
25. 
‘Obhāsajātaŋ phalagaŋ, cittaŋ yassa abhiņhaso;


Tādisaŋ bhikkhumāsajja, kaņha dukkhaŋ nigacchasī’ ti.

… Nandiyo thero….

6. Abhayattheragāthā
26. 
‘Sutvā subhāsitaŋ vācaŋ, buddhassādiccabandhuno;


Paccabyadhiŋ hi nipuņaŋ, vālaggaŋ usunā yathā’ ti.

… Abhayo thero….

7. Lomasakangiyattheragāthā
27. 
‘Dabbaŋ (p. 226) kusaŋ poţakilaŋ, usīraŋ muñjapabbajaŋ;


Urasā panudissāmi, vivekamanubrūhayan’ ti.

… Lomasakangiyo thero….

8. Jambugāmikaputtattheragāthā
28. 
‘Kacci no vatthapasuto, kacci no bhūsanārato;


Kacci sīlamayaŋ gandhaŋ, kiŋ tvaŋ vāyasi netarā pajā’ ti.

… Jambugāmikaputto thero….

9. Hāritattheragāthā
29. 
‘Samunnamayamattānaŋ, usukārova tejanaŋ;


Cittaŋ ujuŋ karitvāna, avijjaŋ bhinda hāritā’ ti.

… Hārito thero….

10. Uttiyattheragāthā
30. 
‘Ābādhe me samuppanne, sati me udapajjatha;


Ābādho me samuppanno, kālo me nappamajjitun’ ti.

… Uttiyo thero….

Vaggo tatiyo niţţhito.

Tassuddānaŋ–

Nigrodho cittako thero, gosālathero sugandho;

Nandiyo abhayo thero, thero lomasakangiyo.

Jambugāmikaputto ca, hārito uttiyo isīti.

4. Catutthavaggo

1. Gahvaratīriyattheragāthā
31. 
‘Phuţţho (p. 227) đaŋsehi makasehi, araññasmiŋ brahāvane.


Nāgo saŋgāmasīseva, sato tatrādhivāsaye’ ti.

… Gahvaratīriyo thero….

2. Suppiyattheragāthā
32. 
‘Ajaraŋ jīramānena, tappamānena nibbutiŋ;


Nimiyaŋ paramaŋ santiŋ, yogakkhemaŋ anuttaran’ ti.

… Suppiyo thero….

3. Sopākattheragāthā
33. 
‘Yathāpi ekaputtasmiŋ, piyasmiŋ kusalī siyā;


Evaŋ sabbesu pāņesu, sabbattha kusalo siyā’ ti.

… Sopāko thero….

4. Posiyattheragāthā
34. 
‘Anāsannavarā etā, niccameva vijānatā;


Gāmā araññamāgamma, tato gehaŋ upāvisi .


Tato uţţhāya pakkāmi, anāmantetvā posiyo’ ti.

… Posiyo thero….

5. Sāmaññakānittheragāthā
35. 
‘Sukhaŋ sukhattho labhate tadācaraŋ, kittiñca pappoti yasassa vađđhati.


Yo ariyamaţţhangikamañjasaŋ ujuŋ, bhāveti maggaŋ amatassa pattiyā’ ti.

… Sāmaññakānitthero….

6. Kumāputtattheragāthā
36. 
‘Sādhu (p. 228) sutaŋ sādhu caritakaŋ, sādhu sadā aniketavihāro;


Atthapucchanaŋ padakkhiņakammaŋ, etaŋ sāmaññamakiñcanassā’ ti.

… Kumāputto thero….

7. Kumāputtasahāyakattheragāthā
37. 
‘Nānājanapadaŋ yanti, vicarantā asaññatā;


Samādhiñca virādhenti, kiŋsu raţţhacariyā karissati.


Tasmā vineyya sārambhaŋ, jhāyeyya apurakkhato’ ti.

… Kumāputtattherassa sahāyako thero….

8. Gavampatittheragāthā
38. 
‘Yo iddhiyā sarabhuŋ aţţhapesi, so gavampati asito anejo.


Taŋ sabbasangātigataŋ mahāmuniŋ, devā namassanti bhavassa pāragun’ ti.

… Gavampatitthero….

9. Tissattheragāthā
39. 
 ‘Sattiyā viya omaţţho, đayhamānova matthake.


Kāmarāgappahānāya, sato bhikkhu paribbaje’ ti.

… Tisso thero….

10. Vađđhamānattheragāthā
40. 
‘Sattiyā viya omaţţho, đayhamānova matthake.


Bhavarāgappahānāya, sato bhikkhu paribbaje’ ti.

… Vađđhamāno thero….

Vaggo catuttho niţţhito.

Tassuddānaŋ–

Gahvaratīriyo (p. 229) suppiyo, sopāko ceva posiyo;

Sāmaññakāni kumāputto, kumāputtasahāyako.

Gavampati tissatthero, vađđhamāno mahāyasoti.

5. Pañcamavaggo

1. Sirivađđhattheragāthā
41. 
‘Vivaramanupatanti vijjutā, vebhārassa ca paņđavassa ca;


Nagavivaragato ca jhāyati, putto appaţimassa tādino’ ti.

… Sirivađđho thero….

2. Khadiravaniyattheragāthā
42. 
‘Cāle upacāle sīsūpacāle ( ) patissatā nu kho viharatha.


Āgato vo vālaŋ viya vedhī’ ti.

… Khadiravaniyo thero….

3. Sumangalattheragāthā
43. 
‘Sumuttiko sumuttiko sāhu, sumuttikomhi tīhi khujjakehi.


Asitāsu mayā nangalāsu, mayā khuddakuddālāsu mayā.


Yadipi idhameva idhameva, atha vāpi alameva alameva;


Jhāya sumangala jhāya sumangala, appamatto vihara sumangalā’ ti.

… Sumangalo thero….

4. Sānuttheragāthā
44. 
 ‘Mataŋ vā amma rodanti, yo vā jīvaŋ na dissati;


Jīvantaŋ maŋ amma passantī, kasmā maŋ amma rodasī’ ti.

… Sānutthero….

5. Ramaņīyavihārittheragāthā
45. 
‘Yathāpi (p. 230) bhaddo ājañño, khalitvā patitiţţhati;


Evaŋ dassanasampannaŋ, sammāsambuddhasāvakan’ ti.

… Ramaņīyavihāritthero….

6. Samiddhittheragāthā
46. 
‘Saddhāyāhaŋ pabbajito, agārasmānagāriyaŋ;


Sati paññā ca me vuđđhā, cittañca susamāhitaŋ.


Kāmaŋ karassu rūpāni, neva maŋ byādhayissasī’ ti .

… Samiddhitthero….

7. Ujjayattheragāthā
47. 
‘Namo te buddha vīratthu, vippamuttosi sabbadhi.


Tuyhāpadāne viharaŋ, viharāmi anāsavo’ ti.

… Ujjayo thero….

8. Sañjayattheragāthā
48. 
‘Yato ahaŋ pabbajito, agārasmānagāriyaŋ;


Nābhijānāmi sankappaŋ, anariyaŋ dosasaŋhitan’ ti.

… Sañjayo thero….

9. Rāmaņeyyakattheragāthā
49. 
‘Cihacihābhinadite, sippikābhirutehi ca;


Na me taŋ phandati cittaŋ, ekattanirataŋ hi me’ ti.

… Rāmaņeyyako thero….

10. Vimalattheragāthā
50. 
‘Dharaņī (p. 231) ca siñcati vāti, māluto vijjutā carati nabhe.


Upasamanti vitakkā, cittaŋ susamāhitaŋ mamā’ ti.

… Vimalo thero….

Vaggo pañcamo niţţhito.

Tassuddānaŋ–

Sirīvađđho revato thero, sumangalo sānusavhayo

Ramaņīyavihārī ca, samiddhi-ujjayasañjayā.

Rāmaņeyyo ca so thero, vimalo ca raņañjahoti.

6. Chaţţhavaggo

1. Godhikattheragāthā
51. 
‘Vassati devo yathā sugītaŋ, channā me kuţikā sukhā nivātā.


Cittaŋ susamāhitañca mayhaŋ, atha ce patthayasi pavassa devā’ ti.

… Godhiko thero….

2. Subāhuttheragāthā
52. 
‘Vassati devo yathā sugītaŋ, channā me kuţikā sukhā nivātā.


Cittaŋ susamāhitañca kāye, atha ce patthayasi pavassa devā’ ti.

… Subāhutthero….

3. Valliyattheragāthā
53. 
‘Vassati devo yathā sugītaŋ, channā me kuţikā sukhā nivātā.


Tassaŋ viharāmi appamatto, atha ce patthayasi pavassa devā’ ti.

… Valliyo thero….

4. Uttiyattheragāthā
54. 
‘Vassati (p. 232) devo yathā sugītaŋ, channā me kuţikā sukhā nivātā.


Tassaŋ viharāmi adutiyo, atha ce patthayasi pavassa devā’ ti.

… Uttiyo thero….

5. Añjanavaniyattheragāthā
55. 
‘Āsandiŋ kuţikaŋ katvā, ogayha añjanaŋ vanaŋ;


Tisso vijjā anuppattā, kataŋ buddhassa sāsanan’ ti.

… Añjanavaniyo thero….

6. Kuţivihārittheragāthā
56. 
‘Ko kuţikāyaŋ bhikkhu kuţikāyaŋ, vītarāgo susamāhitacitto.


Evaŋ jānāhi āvuso, amoghā te kuţikā katā’ ti.

… Kuţivihāritthero….

7. Dutiyakuţivihārittheragāthā
57. 
‘Ayamāhu purāņiyā kuţi, aññaŋ patthayase navaŋ kuţiŋ;


Āsaŋ kuţiyā virājaya, dukkhā bhikkhu puna navā kuţī’ ti.

… Dutiyakuţivihāritthero….

8. Ramaņīyakuţikattheragāthā
58. 
‘Ramaņīyā me kuţikā, saddhādeyyā manoramā;


Na me attho kumārīhi, yesaŋ attho tahiŋ gacchatha nāriyo’ ti.

… Ramaņīyakuţiko thero….

9. Kosalavihārittheragāthā
59. 
‘Saddhāyāhaŋ (p. 233) pabbajito, araññe me kuţikā katā;


Appamatto ca ātāpī, sampajāno patissato’ ti .

… Kosalavihāritthero….

10. Sīvalittheragāthā
60. 
‘Te me ijjhiŋsu sankappā, yadattho pāvisiŋ kuţiŋ;


Vijjāvimuttiŋ paccesaŋ, mānānusayamujjahan’ ti.

… Sīvalitthero….

Vaggo chaţţho niţţhito.

Tassuddānaŋ–

Godhiko ca subāhu ca, valliyo uttiyo isi;

Añjanavaniyo thero, duve kuţivihārino.

Ramaņīyakuţiko ca, kosalavhayasīvalīti.

7. Sattamavaggo

1. Vappattheragāthā
61. 
‘Passati passo passantaŋ, apassantañca passati;


Apassanto apassantaŋ, passantañca na passatī’ ti.

… Vappo thero….

2. Vajjiputtattheragāthā
62. 
‘Ekakā mayaŋ araññe viharāma, apaviddhaŋva vanasmiŋ dārukaŋ.


Tassa me bahukā pihayanti, nerayikā viya saggagāminan’ ti.

… Vajjiputto thero….

3. Pakkhattheragāthā
63. 
‘Cutā (p. 234) patanti patitā, giddhā ca punarāgatā;


Kataŋ kiccaŋ rataŋ rammaŋ, sukhenanvāgataŋ sukhan’ ti.

… Pakkho thero….

4. Vimalakoņđaññattheragāthā
64. 
‘Dumavhayāya uppanno, jāto paņđaraketunā;


Ketuhā ketunāyeva, mahāketuŋ padhaŋsayī’ ti.

… Vimalakoņđañño thero….

5. Ukkhepakatavacchattheragāthā
65. 
‘Ukkhepakatavacchassa, sankalitaŋ bahūhi vassehi;


Taŋ bhāsati gahaţţhānaŋ, sunisinno uļārapāmojjo’ ti.

… Ukkhepakatavaccho thero….

6. Meghiyattheragāthā
66. 
‘Anusāsi mahāvīro, sabbadhammāna pāragū;


Tassāhaŋ dhammaŋ sutvāna, vihāsiŋ santike sato.


Tisso vijjā anuppattā, kataŋ buddhassa sāsanan’ ti.

… Meghiyo thero….

7. Ekadhammasavanīyattheragāthā
67. 
‘Kilesā jhāpitā mayhaŋ, bhavā sabbe samūhatā;


Vikkhīņo jātisaŋsāro, natthi dāni punabbhavo’ ti.

… Ekadhammasavanīyo thero….

8. Ekudāniyattheragāthā
68. 
 ‘Adhicetaso appamajjato, munino monapathesu sikkhato.


Sokā na bhavanti tādino, upasantassa sadā satīmato’ ti.

… Ekudāniyo thero….

9. Channattheragāthā
69. 
‘Sutvāna (p. 235) dhammaŋ mahato mahārasaŋ, sabbaññutaññāņavarena desitaŋ.


Maggaŋ papajjiŋ amatassa pattiyā, so yogakkhemassa pathassa kovido’ ti.

… Channo thero….

10. Puņņattheragāthā
70. 
‘Sīlameva idha aggaŋ, paññavā pana uttamo.


Manussesu ca devesu, sīlapaññāņato jayan’ ti.

… Puņņo thero….

Vaggo sattamo niţţhito.

Tassuddānaŋ

Vappo ca vajjiputto ca, pakkho vimalakoņđañño;

Ukkhepakatavaccho ca, meghiyo ekadhammiko.

Ekudāniyachannā ca, puņņatthero mahabbaloti.

8. Aţţhamavaggo

1. Vacchapālattheragāthā
71. 
‘Susukhumanipuņatthadassinā, matikusalena nivātavuttinā.


Saŋsevitavuddhasīlinā, nibbānaŋ na hi tena dullabhan’ ti.

… Vacchapālo thero….

2. Ātumattheragāthā
72. 
‘Yathā (p. 236) kaļīro susu vađđhitaggo, dunnikkhamo hoti pasākhajāto.


Evaŋ ahaŋ bhariyāyānitāya, anumaññaŋ maŋ pabbajitomhi dānī’ ti.

… Ātumo thero….

3. Māņavattheragāthā
73. 
‘Jiņņañca disvā dukhitañca byādhitaŋ, matañca disvā gatamāyusankhayaŋ.


Tato ahaŋ nikkhamitūna pabbajiŋ, pahāya kāmāni manoramānī’ ti.

… Māņavo thero….

4. Suyāmanattheragāthā
74. 
‘Kāmacchando ca byāpādo, thinamiddhañca bhikkhuno.


Uddhaccaŋ vicikicchā ca, sabbasova na vijjatī’ ti.

… Suyāmano thero….

5. Susāradattheragāthā
75. 
‘Sādhu suvihitāna dassanaŋ, kankhā chijjati buddhi vađđhati.


Bālampi karonti paņđitaŋ, tasmā sādhu sataŋ samāgamo’ ti.

… Susārado thero….

6. Piyañjahattheragāthā
76. 
‘Uppatantesu nipate, nipatantesu uppate;


Vase avasamānesu, ramamānesu no rame’ ti.

… Piyañjaho thero….

7. Hatthārohaputtattheragāthā
77. 
‘Idaŋ (p. 237) pure cittamacāri cārikaŋ, yenicchakaŋ yatthakāmaŋ yathāsukhaŋ.


Tadajjahaŋ niggahessāmi yoniso, hatthippabhinnaŋ viya ankusaggaho’ ti.

… Hatthārohaputto thero….

8. Meņđasirattheragāthā
78. 
‘Anekajātisaŋsāraŋ sandhāvissaŋ anibbisaŋ;


Tassa me dukkhajātassa, dukkhakkhandho aparaddho’ ti.

… Meņđasiro thero….

9. Rakkhitattheragāthā
79. 
‘Sabbo rāgo pahīno me, sabbo doso samūhato;


Sabbo me vigato moho, sītibhūtosmi nibbuto’ ti.

… Rakkhito thero….

10. Uggattheragāthā
80. 
‘Yaŋ (p. 238) mayā pakataŋ kammaŋ, appaŋ vā yadi vā bahuŋ;


Sabbametaŋ parikkhīņaŋ, natthi dāni punabbhavo’ ti.

… Uggo thero….

Vaggo aţţhamo niţţhito.

Tassuddānaŋ–

Vacchapālo ca yo thero, ātumo māņavo isi;

Suyāmano susārado, thero yo ca piyañjaho.

Ārohaputto meņđasiro, rakkhito uggasavhayoti.

9. Navamavaggo

1. Samitiguttattheragāthā
81. 
‘Yaŋ mayā pakataŋ pāpaŋ, pubbe aññāsu jātisu;


Idheva taŋ vedanīyaŋ, vatthu aññaŋ na vijjatī’ ti.

… Samitigutto thero….

2. Kassapattheragāthā
82. 
‘Yena yena subhikkhāni, sivāni abhayāni ca;


Tena puttaka gacchassu, mā sokāpahato bhavā’ ti.

… Kassapo thero….

3. Sīhattheragāthā
83. 
‘Sīhappamatto vihara, rattindivamatandito;


Bhāvehi kusalaŋ dhammaŋ, jaha sīghaŋ samussayan’ ti.

… Sīho thero….

4. Nītattheragāthā
84. 
‘Sabbarattiŋ supitvāna, divā sangaņike rato.


Kudāssu nāma dummedho, dukkhassantaŋ karissatī’ ti.

… Nīto thero….

5. Sunāgattheragāthā
85. 
‘Cittanimittassa kovido, pavivekarasaŋ vijāniya;


Jhāyaŋ nipako patissato, adhigaccheyya sukhaŋ nirāmisan’ ti.

… Sunāgo thero….

6. Nāgitattheragāthā
86. 
‘Ito bahiddhā puthu aññavādinaŋ, maggo na nibbānagamo yathā ayaŋ.


Itissu sanghaŋ bhagavānusāsati, satthā sayaŋ pāņitaleva dassayan’ ti.

… Nāgito thero….

7. Paviţţhattheragāthā
87. 
‘Khandhā (p. 239) diţţhā yathābhūtaŋ, bhavā sabbe padālitā;


Vikkhīņo jātisaŋsāro, natthi dāni punabbhavo’ ti.

… Paviţţho thero….

8. Ajjunattheragāthā
88. 
‘Asakkhiŋ vata attānaŋ, uddhātuŋ udakā thalaŋ;


Vuyhamāno mahogheva, saccāni paţivijjhahan’ ti.

… Ajjuno thero….

9. (Paţhama)-devasabhattheragāthā
89. 
‘Uttiņņā pankapalipā, pātālā parivajjitā;


Mutto oghā ca ganthā ca, sabbe mānā visaŋhatā’ ti.

… Devasabho thero….

10. Sāmidattattheragāthā
90. 
‘Pañcakkhandhā pariññātā, tiţţhanti chinnamūlakā;


Vikkhīņo jātisaŋsāro, natthi dāni punabbhavo’ ti.

… Sāmidatto thero….

Vaggo navamo niţţhito.

Tassuddānaŋ–

Thero samitigutto ca, kassapo sīhasavhayo;

Nīto sunāgo nāgito, paviţţho ajjuno isi.

Devasabho ca yo thero, sāmidatto mahabbaloti.

10. Dasamavaggo

1. Paripuņņakattheragāthā
91. 
‘Na tathā mataŋ satarasaŋ, sudhannaŋ yaŋ mayajja paribhuttaŋ;


Aparimitadassinā gotamena, buddhena desito dhammo’ ti.

… Paripuņņako thero….

2. Vijayattheragāthā
92. 
‘Yassāsavā (p. 240) parikkhīņā, āhāre ca anissito.


Suññatā animitto ca, vimokkho yassa gocaro.


Ākāseva sakuntānaŋ, padaŋ tassa durannayan’ ti.

… Vijayo thero….

3. Erakattheragāthā
93. 
‘Dukkhā kāmā eraka, na sukhā kāmā eraka;


Yo kāme kāmayati, dukkhaŋ so kāmayati eraka.


Yo kāme na kāmayati, dukkhaŋ so na kāmayati erakā’ ti.

… Erako thero….

4. Mettajittheragāthā
94 
‘Namo hi tassa bhagavato, sakyaputtassa sirīmato;


Tenāyaŋ aggappattena, aggadhammo sudesito’ ti.

… Mettaji thero….

5. Cakkhupālattheragāthā
95. 
‘Andhohaŋ hatanettosmi, kantāraddhānapakkhando .


Sayamānopi gacchissaŋ, na sahāyena pāpenā’ ti.

… Cakkhupālo thero….

6. Khaņđasumanattheragāthā
96. 
‘Ekapupphaŋ cajitvāna, asīti vassakoţiyo.


Saggesu paricāretvā, sesakenamhi nibbuto’ ti.

… Khaņđasumano thero….

7. Tissattheragāthā
97. 
‘Hitvā satapalaŋ kaŋsaŋ, sovaņņaŋ satarājikaŋ;


Aggahiŋ mattikāpattaŋ, idaŋ dutiyābhisecanan’ ti.

… Tisso thero….

8. Abhayattheragāthā
98. 
‘Rūpaŋ (p. 241) disvā sati muţţhā, piyaŋ nimittaŋ manasikaroto;


Sārattacitto vedeti, tañca ajjhosa tiţţhati.


Tassa vađđhanti āsavā, bhavamūlopagāmino’ ti .

… Abhayo thero….

9. Uttiyattheragāthā
99. 
‘Saddaŋ sutvā sati muţţhā, piyaŋ nimittaŋ manasikaroto;


Sārattacitto vedeti, tañca ajjhosa tiţţhati.


Tassa vađđhanti āsavā, saŋsāraŋ upagāmino’ ti.

… Uttiyo thero….

10. (Dutiya)-devasabhattheragāthā
100. 
‘Sammappadhānasampanno, satipaţţhānagocaro;


Vimuttikusumasañchanno, parinibbissatyanāsavo’ ti.

… Devasabho thero….

Vaggo dasamo niţţhito.

Tassuddānaŋ–

Paripuņņako ca vijayo, erako mettajī muni;

Cakkhupālo khaņđasumano, tisso ca abhayo tathā.

Uttiyo ca mahāpañño, thero devasabhopi cāti.

11. Ekādasamavaggo

1. Belaţţhānikattheragāthā
101. 
‘Hitvā gihittaŋ anavositatto, mukhanangalī odariko kusīto.


Mahāvarāhova nivāpapuţţho, punappunaŋ gabbhamupeti mando’ ti.

… Belaţţhāniko thero….

2. Setucchattheragāthā
102. 
‘Mānena (p. 242) vañcitāse, sankhāresu sankilissamānāse;


Lābhālābhena mathitā, samādhiŋ nādhigacchantī’ ti.

… Setuccho thero….

3. Bandhurattheragāthā
103. 
‘Nāhaŋ etena atthiko, sukhito dhammarasena tappito;


Pitvā rasaggamuttamaŋ, na ca kāhāmi visena santhavan’ ti.

… Bandhuro thero….

4. Khitakattheragāthā
104. 
‘Lahuko vata me kāyo, phuţţho ca pītisukhena vipulena;


Tūlamiva eritaŋ mālutena, pilavatīva me kāyo’ ti.

… Khitako thero….

5. Malitavambhattheragāthā
105. 
‘Ukkaņţhitopi na vase, ramamānopi pakkame;


Na tvevānatthasaŋhitaŋ, vase vāsaŋ vicakkhaņo’ ti.

… Malitavambho thero….

6. Suhemantattheragāthā
106. 
‘Satalingassa atthassa, satalakkhaņadhārino;


Ekangadassī dummedho, satadassī ca paņđito’ ti.

… Suhemanto thero….

7. Dhammasavattheragāthā
107. 
‘Pabbajiŋ (p. 243) tulayitvāna, agārasmānagāriyaŋ;


Tisso vijjā anuppattā, kataŋ buddhassa sāsanan’ ti.

… Dhammasavo thero….

8. Dhammasavapituttheragāthā
108. 
‘Sa vīsavassasatiko, pabbajiŋ anagāriyaŋ;


Tisso vijjā anuppattā, kataŋ buddhassa sāsanan’ ti.

… Dhammasavapitu thero….

9. Sangharakkhitattheragāthā
109. 
‘Na nūnāyaŋ paramahitānukampino, rahogato anuvigaņeti sāsanaŋ.


Tathāhayaŋ viharati pākatindriyo, migī yathā taruņajātikā vane’ ti.

… Sangharakkhito thero….

10. Usabhattheragāthā
110. 
‘Nagā nagaggesu susaŋvirūļhā, udaggameghena navena sittā.


Vivekakāmassa araññasaññino, janeti bhiyyo usabhassa kalyatan’ ti.

… Usabho thero….

Vaggo ekādasamo niţţhito.

Tassuddānaŋ–

Belaţţhāniko setuccho, bandhuro khitako isi;

Malitavambho suhemanto, dhammasavo dhammasavapitā.

Sangharakkhitatthero ca, usabho ca mahāmunīti.

12. Dvādasamavaggo

1. Jentattheragāthā
111. 
‘Duppabbajjaŋ (p. 244) ve duradhivāsā gehā, dhammo gambhīro duradhigamā bhogā.


Kicchā vutti no itarītareneva, yuttaŋ cintetuŋ satatamaniccatan’ ti.

… Jento thero….

2. Vacchagottattheragāthā
112. 
‘Tevijjohaŋ mahājhāyī, cetosamathakovido;


Sadattho me anuppatto, kataŋ buddhassa sāsanan’ ti.

… Vacchagotto thero….

3. Vanavacchattheragāthā
113. 
‘Acchodikā puthusilā,gonangulamigāyutā;


Ambusevālasañchannā, te selā ramayanti man’ ti.

… Vanavaccho thero….

4. Adhimuttattheragāthā
114. 
‘Kāyaduţţhullagaruno, hiyyamānamhi jīvite;


Sarīrasukhagiddhassa, kuto samaņasādhutā’ ti.

… Adhimutto thero….

5. Mahānāmattheragāthā
115. 
‘Esāvahiyyase pabbatena, bahukuţajasallakikena .


Nesādakena girinā, yasassinā paricchadenā’ ti.

… Mahānāmo thero….

6. Pārāpariyattheragāthā
116. 
‘Chaphassāyatane (p. 245) hitvā, guttadvāro susaŋvuto.


Aghamūlaŋ vamitvāna, patto me āsavakkhayo’ ti.

… Pārāpariyo thero ….

7. Yasattheragāthā
117. 
‘Suvilitto suvasano,sabbābharaņabhūsito;


Tisso vijjā ajjhagamiŋ, kataŋ buddhassa sāsanan’ ti.

… Yaso thero….

8. Kimilattheragāthā
118. 
‘Abhisattova nipatati, vayo rūpaŋ aññamiva tatheva santaŋ.


Tasseva sato avippavasato, aññasseva sarāmi attānan’ ti.

… Kimilo thero….

9. Vajjiputtattheragāthā
119. 
‘Rukkhamūlagahanaŋ pasakkiya, nibbānaŋ hadayasmiŋ opiya;


Jhāya gotama mā ca pamādo, kiŋ te biļibiļikā karissatī’ ti.

… Vajjiputto thero….

10. Isidattattheragāthā
120. 
‘Pañcakkhandhā pariññātā, tiţţhanti chinnamūlakā;


Dukkhakkhayo anuppatto,patto me āsavakkhayo’ ti.

… Isidatto thero….

Vaggo dvādasamo niţţhito.

Tassuddānaŋ

Jento (p. 246) ca vacchagotto ca, vaccho ca vanasavhayo;

Adhimutto mahānāmo, pārāpariyo yasopi ca.

Kimilo vajjiputto ca, isidatto mahāyasoti.

Ekakanipāto niţţhito.

Tatruddānaŋ–

Vīsuttarasataŋ therā, katakiccā anāsavā;

Ekakeva nipātamhi, susangītā mahesibhīti.

2. Dukanipāto

1. Paţhamavaggo

1. Uttarattheragāthā
121. 
‘Natthi (p. 247) koci bhavo nicco, sankhārā vāpi sassatā.


Uppajjanti ca te khandhā, cavanti aparāparaŋ.

122. 
‘Etamādīnaŋ ñatvā, bhavenamhi anatthiko;


Nissaţo sabbakāmehi, patto me āsavakkhayo’ ti.

Itthaŋ sudaŋ āyasmā uttaro thero gāthāyo abhāsitthāti.

2. Piņđolabhāradvājattheragāthā
123. 
‘Nayidaŋ anayena jīvitaŋ, nāhāro hadayassa santiko;


Āhāraţţhitiko samussayo, iti disvāna carāmi esanaŋ.

124. 
‘Pankoti hi naŋ pavedayuŋ, yāyaŋ vandanapūjanā kulesu;


Sukhumaŋ sallaŋ durubbahaŋ, sakkāro kāpurisena dujjaho’ ti.

Itthaŋ sudaŋ āyasmā piņđolabhāradvājo thero gāthāyo abhāsitthāti.

3. Valliyattheragāthā
125. 
‘Makkaţo pañcadvārāyaŋ, kuţikāyaŋ pasakkiya;


Dvārena anupariyeti, ghaţţayanto muhuŋ muhuŋ.

126. 
‘ tiţţha makkaţa mā dhāvi, na hi te taŋ yathā pure;


Niggahītosi paññāya, neva dūraŋ gamissatī’ ti.

… Valliyo thero….

4. Gangātīriyattheragāthā
127. 
‘ tiņņaŋ (p. 248) me tālapattānaŋ, gangātīre kuţī katā;


Chavasittova me patto, paŋsukūlañca cīvaraŋ.

128. 
‘Dvinnaŋ antaravassānaŋ, ekā vācā me bhāsitā;


Tatiye antaravassamhi, tamokhandho padālito’ ti.

… Gangātīriyo thero….

5. Ajinattheragāthā
129. 
‘Api ce hoti tevijjo, maccuhāyī anāsavo;


Appaññātoti naŋ bālā, avajānanti ajānatā.

130. 
‘Yo ca kho annapānassa, lābhī hotīdha puggalo.


Pāpadhammopi ce hoti, so nesaŋ hoti sakkato’ ti.

… Ajino thero….

6. Meļajinattheragāthā
131. 
‘Yadāhaŋ dhammamassosiŋ, bhāsamānassa satthuno;


Na kankhamabhijānāmi, sabbaññū-aparājite.

132. 
‘Satthavāhe mahāvīre, sārathīnaŋ varuttame;


Magge paţipadāyaŋ vā, kankhā mayhaŋ na vijjatī’ ti.

… Meļajino thero….

7. Rādhattheragāthā
133. 
 ‘Yathā agāraŋ ducchannaŋ, vuţţhī samativijjhati;


Evaŋ abhāvitaŋ cittaŋ, rāgo samativijjhati.

134. 
 ‘Yathā agāraŋ succhannaŋ, vuđđhī na samativijjhati;


Evaŋ subhāvitaŋ cittaŋ, rāgo na samativijjhatī’ ti.

… Rādho thero….

8. Surādhattheragāthā
135. 
‘Khīņā (p. 249) hi mayhaŋ jāti, vusitaŋ jinasāsanaŋ;


Pahīno jālasankhāto, bhavanetti samūhatā.

136. 
‘Yassatthāya pabbajito, agārasmānagāriyaŋ;


So me attho anuppatto, sabbasaŋyojanakkhayo’ ti.

… Surādho thero….

9. Gotamattheragāthā
137. 
‘Sukhaŋ supanti munayo, ye itthīsu na bajjhare;


Sadā ve rakkhitabbāsu, yāsu saccaŋ sudullabhaŋ.

138. 
‘Vadhaŋ carimha te kāma, anaņā dāni te mayaŋ;


Gacchāma dāni nibbānaŋ, yattha gantvā na socatī’ ti.

… Gotamo thero….

10. Vasabhattheragāthā
139. 
‘Pubbe hanati attānaŋ, pacchā hanati so pare;


Suhataŋ hanti attānaŋ, vītaŋseneva pakkhimā.

140. 
‘Na brāhmaņo bahivaņņo, anto vaņņo hi brāhmaņo;


Yasmiŋ pāpāni kammāni, sa ve kaņho sujampatī’ ti.

… Vasabho thero….

Vaggo paţhamo niţţhito.

Tassuddānaŋ–

Uttaro ceva piņđolo, valliyo tīriyo isi;

Ajino ca meļajino, rādho surādho gotamo.

Vasabhena ime honti, dasa therā mahiddhikāti.

2. Dutiyavaggo

1. Mahācundattheragāthā
141. 
‘Sussūsā (p. 250) sutavaddhanī, sutaŋ paññāya vaddhanaŋ.


Paññāya atthaŋ jānāti, ñāto attho sukhāvaho.

142. 
‘Sevetha pantāni senāsanāni, careyya saŋyojanavippamokkhaŋ.


Sace ratiŋ nādhigaccheyya tattha, sanghe vase rakkhitatto satimā’ ti.

… Mahācundo thero….

2. Jotidāsattheragāthā
143. 
‘Ye kho te veţhamissena, nānattena ca kammunā.


Manusse uparundhanti, pharusūpakkamā janā.


Tepi tattheva kīranti, na hi kammaŋ panassati.

144. 
‘Yaŋ karoti naro kammaŋ, kalyāņaŋ yadi pāpakaŋ;


Tassa tasseva dāyādo, yaŋ yaŋ kammaŋ pakubbatī’ ti.

… Jotidāso thero….

3. Heraññakānittheragāthā
145. 
‘Accayanti ahorattā, jīvitaŋ uparujjhati;


Āyu khīyati maccānaŋ, kunnadīnaŋva odakaŋ.

146. 
‘Atha pāpāni kammāni, karaŋ bālo na bujjhati;


Pacchāssa kaţukaŋ hoti, vipāko hissa pāpako’ ti.

… Heraññakānitthero….

4. Somamittattheragāthā
147. 
‘Parittaŋ dārumāruyha, yathā sīde mahaņņave;


Evaŋ kusītamāgamma, sādhujīvīpi sīdati.


Tasmā taŋ parivajjeyya, kusītaŋ hīnavīriyaŋ.

148. 
‘Pavivittehi (p. 251) ariyehi, pahitattehi jhāyibhi;


Niccaŋ āraddhavīriyehi, paņđitehi sahāvase’ ti.

… Somamitto thero….

5. Sabbamittattheragāthā
149. 
‘Jano janamhi sambaddho, janamevassito jano;


Jano janena heţhīyati, heţheti ca jano janaŋ.

150. 
‘Ko hi tassa janenattho, janena janitena vā.


Janaŋ ohāya gacchaŋ taŋ, heţhayitvā bahuŋ janan’ ti.

… Sabbamitto thero….

6. Mahākāļattheragāthā
151. 
‘Kāļī itthī brahatī dhankarūpā, satthiñca bhetvā aparañca satthiŋ.


Bāhañca bhetvā aparañca bāhaŋ, sīsañca bhetvā dadhithālakaŋva.


Esā nisinnā abhisandahitvā.

152. 
‘Yo ve avidvā upadhiŋ karoti, punappunaŋ dukkhamupeti mando.


Tasmā pajānaŋ upadhiŋ na kayirā, māhaŋ puna bhinnasiro sayissan’ ti .

… Mahākāļo thero….

7. Tissattheragāthā
153. 
‘Bahū sapatte labhati, muņđo sanghāţipāruto;


Lābhī annassa pānassa, vatthassa sayanassa ca.

154. 
‘Etamādīnavaŋ ñatvā, sakkāresu mahabbhayaŋ;


Appalābho anavassuto, sato bhikkhu paribbaje’ ti.

… Tisso thero….

8. Kimilattheragāthā
155. 
‘Pācīnavaŋsadāyamhi (p. 252) sakyaputtā sahāyakā;


Pahāyānappake bhoge, uñchāpattāgate ratā.

156. 
‘Āraddhavīriyā pahitattā, niccaŋ daļhaparakkamā;


Ramanti dhammaratiyā, hitvāna lokiyaŋ ratin’ ti.

… Kimilo thero….

9. Nandattheragāthā
157. 
‘Ayoniso manasikārā, maņđanaŋ anuyuñjisaŋ;


Uddhato capalo cāsiŋ, kāmarāgena aţţito.

158. 
‘Upāyakusalenāhaŋ, buddhenādiccabandhunā;


Yoniso paţipajjitvā, bhave cittaŋ udabbahin’ ti.

… Nando thero….

10. Sirimattheragāthā
159. 
‘Pare ca naŋ pasaŋsanti, attā ce asamāhito;


Moghaŋ pare pasaŋsanti, attā hi asamāhito.

160. 
‘Pare ca naŋ garahanti, attā ce susamāhito;


Moghaŋ pare garahanti, attā hi susamāhito’ ti.

… Sirimā thero….

Vaggo dutiyo niţţhito.

Tassuddānaŋ–

Cundo ca jotidāso ca, thero heraññakāni ca.

Somamitto sabbamitto, kālo tisso ca kimilo .

Nando ca sirimā ceva, dasa therā mahiddhikāti.

3. Tatiyavaggo

1. Uttarattheragāthā
161. 
‘Khandhā (p. 253) mayā pariññātā, taņhā me susamūhatā;


Bhāvitā mama bojjhangā, patto me āsavakkhayo.

162. 
‘Sohaŋ khandhe pariññāya, abbahitvāna jāliniŋ;


Bhāvayitvāna bojjhange, nibbāyissaŋ anāsavo’ ti.

… Uttaro thero….

2. Bhaddajittheragāthā
163. 
‘Panādo nāma so rājā, yassa yūpo suvaņņayo;


Tiriyaŋ soļasubbedho, ubbhamāhu sahassadhā.

164. 
‘Sahassakaņđo satageņđu, dhajālu haritāmayo;


Anaccuŋ tattha gandhabbā, chasahassāni sattadhā’ ti.

… Bhaddajitthero….

3. Sobhitattheragāthā
165. 
‘Satimā paññavā bhikkhu, āraddhabalavīriyo;


Pañca kappasatānāhaŋ, ekarattiŋ anussariŋ.

166. 
‘Cattāro satipaţţhāne, satta aţţha ca bhāvayaŋ;


Pañca kappasatānāhaŋ, ekarattiŋ anussarin’ ti.

… Sobhito thero….

4. Valliyattheragāthā
167. 
‘Yaŋ kiccaŋ daļhavīriyena, yaŋ kiccaŋ boddhumicchatā;


Karissaŋ nāvarajjhissaŋ, passa vīriyaŋ parakkama.

168. 
‘Tvañca me maggamakkhāhi, añjasaŋ amatogadhaŋ;


Ahaŋ monena monissaŋ, gangāsotova sāgaran’ ti.

… Valliyo thero….

5. Vītasokattheragāthā
169. 
‘Kese (p. 254) me olikhissanti, kappako upasankami;


Tato ādāsamādāya, sarīraŋ paccavekkhisaŋ.

170. 
‘Tuccho kāyo adissittha, andhakāro tamo byagā.


Sabbe coļā samucchinnā, natthi dāni punabbhavo’ ti.

… Vītasoko thero….

6. Puņņamāsattheragāthā
171. 
‘Pañca nīvaraņe hitvā, yogakkhemassa pattiyā;


Dhammādāsaŋ gahetvāna, ñāņadassanamattano.

172. 
‘Paccavekkhiŋ imaŋ kāyaŋ, sabbaŋ santarabāhiraŋ;


Ajjhattañca bahiddhā ca, tuccho kāyo adissathā’ ti.

… Puņņamāso thero….

7. Nandakattheragāthā
173. 
‘Yathāpi bhaddo ājañño, khalitvā patitiţţhati;


Bhiyyo laddāna saŋvegaŋ, adīno vahate dhuraŋ.

174. 
‘Evaŋ dassanasampannaŋ, sammāsambuddhasāvakaŋ;


Ājānīyaŋ maŋ dhāretha, puttaŋ buddhassa orasan’ ti.

… Nandako thero….

8. Bharatattheragāthā
175. 
‘Ehi nandaka gacchāma, upajjhāyassa santikaŋ;


Sīhanādaŋ nadissāma, buddhaseţţhassa sammukhā.

176. 
‘Yāya no anukampāya, amhe pabbājayī muni;


So no attho anuppatto, sabbasaŋyojanakkhayo’ ti.

… Bharato thero….

9. Bhāradvājattheragāthā
177. 
‘Nadanti (p. 255) evaŋ sappaññā, sīhāva girigabbhare;


Vīrā vijitasangāmā, jetvā māraŋ savāhaniŋ .

178. 
‘Satthā ca pariciņņo me, dhammo sangho ca pūjito;


Ahañca vitto sumano, puttaŋ disvā anāsavan’ ti.

… Bhāradvājo thero….

10. Kaņhadinnattheragāthā
179. 
‘Upāsitā sappurisā, sutā dhammā abhiņhaso;


Sutvāna paţipajjissaŋ, añjasaŋ amatogadhaŋ.

180. 
‘Bhavarāgahatassa me sato, bhavarāgo puna me na vijjati.


Na cāhu na ca me bhavissati, na ca me etarahi vijjatī’ ti.

… Kaņhadinno thero….

Vaggo tatiyo niţţhito.

Tassuddānaŋ–

Uttaro bhaddajitthero, sobhito valliyo isi;

Vītasoko ca yo thero, puņņamāso ca nandako.

Bharato bhāradvājo ca, kaņhadinno mahāmunīti.

4. Catutthavaggo

1. Migasirattheragāthā
181. 
‘Yato ahaŋ pabbajito, sammāsambuddhasāsane.


Vimuccamāno uggacchiŋ, kāmadhātuŋ upaccagaŋ.

182. 
‘Brahmuno pekkhamānassa, tato cittaŋ vimucci me;


Akuppā me vimuttīti, sabbasaŋyojanakkhayā’ ti.

… Migasiro thero….

2. Sivakattheragāthā
183. 
‘Aniccāni (p. 256) gahakāni, tattha tattha punappunaŋ;


Gahakāraŋ gavesanto, dukkhā jāti punappunaŋ.

184. 
‘Gahakāraka diţţhosi, puna gehaŋ na kāhasi;


Sabbā te phāsukā bhaggā, thūņikā ca vidālitā .


Vimariyādikataŋ cittaŋ, idheva vidhamissatī’ ti.

… Sivako thero….

3. Upavāņattheragāthā
185. 
‘Arahaŋ sugato loke, vātehābādhito muni;


Sace uņhodakaŋ atthi, munino dehi brāhmaņa.

186. 
‘Pūjito pūjaneyyānaŋ, sakkareyyāna sakkato;


Apacitopaceyyānaŋ, tassa icchāmi hātave’ ti.

… Upavāņo thero….

4. Isidinnattheragāthā
187. 
‘Diţţhā mayā dhammadharā upāsakā, kāmā aniccā iti bhāsamānā.


Sārattarattā maņikuņđalesu, puttesu dāresu ca te apekkhā.

188. 
‘Addhā na jānanti yatodha dhammaŋ, kāmā aniccā iti cāpi āhu.


Rāgañca tesaŋ na balatthi chettuŋ, tasmā sitā puttadāraŋ dhanañcā’ ti.

… Isidinno thero….

5. Sambulakaccānattheragāthā
189. 
‘Devo (p. 257) ca vassati devo ca gaļagaļāyati,


Ekako cāhaŋ bherave bile viharāmi.


Tassa mayhaŋ ekakassa bherave bile viharato,


Natthi bhayaŋ vā chambhitattaŋ vā lomahaŋso vā.

190. 
‘Dhammatā mamasā yassa me, ekakassa bherave bile;


Viharato natthi bhayaŋ vā, chambhitattaŋ vā lomahaŋso vā’ ti.

… Sambulakaccāno thero….

6. Nitakattheragāthā
191. 
 ‘Kassa selūpamaŋ cittaŋ, ţhitaŋ nānupakampati.


Virattaŋ rajanīyesu, kuppanīye na kuppati.


Yassevaŋ bhāvitaŋ cittaŋ, kuto taŋ dukkhamessati.

192. 
‘Mama selūpamaŋ cittaŋ, ţhitaŋ nānupakampati;


Virattaŋ rajanīyesu, kuppanīye na kuppati.


Mamevaŋ bhāvitaŋ cittaŋ, kuto maŋ dukkhamessatī’ ti.

… Nitako thero….

7. Soņapoţiriyattheragāthā
193. 
‘Na tāva supituŋ hoti, ratti nakkhattamālinī;


Paţijaggitumevesā, ratti hoti vijānatā.

194. 
‘Hatthikkhandhāvapatitaŋ kuñjaro ce anukkame;


Sangāme me mataŋ seyyo, yañce jīve parājito’ ti.

… Soņo poţiriyo thero ….

8. Nisabhattheragāthā
195. 
‘Pañca (p. 258) kāmaguņe hitvā, piyarūpe manorame;


Saddhāya gharā nikkhamma, dukkhassantakaro bhave.

196. 
‘Nābhinandāmi maraņaŋ, nābhinandāmi jīvitaŋ;


Kālañca paţikankhāmi, sampajāno patissato’ ti.

… Nisabho thero….

9. Usabhattheragāthā
197. 
‘Ambapallavasankāsaŋ, aŋse katvāna cīvaraŋ;


Nisinno hatthigīvāyaŋ, gāmaŋ piņđāya pāvisiŋ.

198. 
‘Hatthikkhandhato oruyha, saŋvegaŋ alabhiŋ tadā;


Sohaŋ ditto tadā santo, patto me āsavakkhayo’ ti.

… Usabho thero….

10. Kappaţakurattheragāthā
199. 
‘Ayamiti kappaţo kappaţakuro, acchāya atibharitāya .


Amataghaţikāyaŋ dhammakaţamatto, katapadaŋ jhānāni ocetuŋ.

200. 
‘Mā kho tvaŋ kappaţa pacālesi, mā tvaŋ upakaņņamhi tāļessaŋ.


Na hi tvaŋ kappaţa mattamaññāsi, sanghamajjhamhi pacalāyamānoti.

… Kappaţakuro thero….

Vaggo catuttho niţţhito.

Tassuddānaŋ–

Migasiro (p. 259) sivako ca, upavāno ca paņđito;

Isidinno ca kaccāno, nitako ca mahāvasī.

Poţiriyaputto nisabho, usabho kappaţakuroti.

5. Pañcamavaggo

1. Kumārakassapattheragāthā
201. 
‘Aho buddhā aho dhammā, aho no satthu sampadā;


Yattha etādisaŋ dhammaŋ, sāvako sacchikāhi’ ti.

202. 
‘Asankheyyesu kappesu, sakkāyādhigatā ahū;


Tesamayaŋ pacchimako, carimoyaŋ samussayo.


Jātimaraņasaŋsāro, natthi dāni punabbhavo’ ti.

… Kumārakassapo thero….

2. Dhammapālattheragāthā
203. 
‘Yo have daharo bhikkhu, yuñjati buddhasāsane;


Jāgaro sa hi suttesu, amoghaŋ tassa jīvitaŋ.

204. 
‘Tasmā saddhañca sīlañca, pasādaŋ dhammadassanaŋ;


Anuyuñjetha medhāvī, saraŋ buddhāna sāsanan’ ti.

… Dhammapālo thero….

3. Brahmālittheragāthā
205. 
‘Kassindriyāni samathangatāni, assā yathā sārathinā sudantā.


Pahīnamānassa anāsavassa, devāpi kassa pihayanti tādino’ ti.

206. 
 ‘Mayhindriyāni (p. 260) samathangatāni, assā yathā sārathinā sudantā.


Pahīnamānassa anāsavassa, devāpi mayhaŋ pihayanti tādino’ ti.

… Brahmāli thero….

4. Mogharājattheragāthā
207. 
‘Chavipāpaka cittabhaddaka, mogharāja satataŋ samāhito.


Hemantikasītakālarattiyo, bhikkhu tvaŋsi kathaŋ karissasi’.

208. 
‘Sampannasassā magadhā, kevalā iti me sutaŋ;


Palālacchannako seyyaŋ, yathaññe sukhajīvino’ ti.

… Mogharājā thero….

5. Visākhapañcālaputtattheragāthā
209. 
‘Na ukkhipe no ca parikkhipe pare, okkhipe pāragataŋ na eraye.


Na cattavaņņaŋ parisāsu byāhare, anuddhato sammitabhāņi subbato.

210. 
‘Susukhumanipuņatthadassinā, matikusalena nivātavuttinā.


Saŋsevitavuddhasīlinā, nibbānaŋ na hi tena dullabhan’ ti.

… Visākho pañcālaputto thero ….

6. Cūļakattheragāthā
211. 
‘Nadanti morā susikhā supekhuņā, sunīlagīvā sumukhā sugajjino.


Susaddalā cāpi mahāmahī ayaŋ, subyāpitambu suvalāhakaŋ nabhaŋ.

212. 
‘Sukallarūpo (p. 261) sumanassa jhāyataŋ, sunikkamo sādhu subuddhasāsane.


Susukkasukkaŋ nipuņaŋ sududdasaŋ, phusāhi taŋ uttamamaccutaŋ padan’ ti.

… Cūļako thero….

7. Anūpamattheragāthā
213. 
‘Nandamānāgataŋ cittaŋ, sūlamāropamānakaŋ;


Tena teneva vajasi, yena sūlaŋ kalingaraŋ.

214. 
‘Tāhaŋ cittakaliŋ brūmi, taŋ brūmi cittadubbhakaŋ;


Satthā te dullabho laddho, mānatthe maŋ niyojayī’ ti.

… Anūpamo thero….

8. Vajjitattheragāthā
215. 
‘Saŋsaraŋ dīghamaddhānaŋ, gatīsu parivattisaŋ;


Apassaŋ ariyasaccāni, andhabhūto puthujjano.

216. 
‘Tassa me appamattassa, saŋsārā vinaļīkatā.


Sabbā gatī samucchinnā, natthi dāni punabbhavo’ ti.

… Vajjito thero….

9. Sandhitattheragāthā
217. 
‘Assatthe haritobhāse, saŋvirūļhamhi pādape;


Ekaŋ buddhagataŋ saññaŋ, alabhitthaŋ patissato.

218. 
‘Ekatiŋse ito kappe, yaŋ saññamalabhiŋ tadā;


Tassā saññāya vāhasā, patto me āsavakkhayo’ ti.

… Sandhito thero….

Vaggo pañcamo niţţhito.

Tassuddānaŋ

Kumārakassapo (p. 262) thero, dhammapālo ca brahmāli;

Mogharājā visākho ca, cūļako ca anūpamo.

Vajjito sandhito thero, kilesarajavāhanoti.

Dukanipāto niţţhito.

Tatruddānaŋ–

Gāthādukanipātamhi, navuti ceva aţţha ca.

Therā ekūnapaññāsaŋ, bhāsitā nayakovidāti.

3. Tikanipāto

1. Angaņikabhāradvājattheragāthā
219. 
‘Ayoni (p. 263) suddhimanvesaŋ, aggiŋ paricariŋ vane.


Suddhimaggaŋ ajānanto, akāsiŋ amaraŋ tapaŋ .

220. 
‘Taŋ sukhena sukhaŋ laddhaŋ, passa dhammasudhammataŋ;


Tisso vijjā anuppattā, kataŋ buddhassa sāsanaŋ.

221. 
‘Brahmabandhu pure āsiŋ, idāni khomhi brāhmaņo;


Tevijjo nhātako camhi, sottiyo camhi vedagū’ ti.

… Angaņikabhāradvājo thero….

2. Paccayattheragāthā
222. 
‘Pañcāhāhaŋ pabbajito, sekho appattamānaso,


Vihāraŋ me paviţţhassa, cetaso paņidhī ahu.

223. 
‘Nāsissaŋ na pivissāmi, vihārato na nikkhame;


Napi passaŋ nipātessaŋ, taņhāsalle anūhate.

224. 
‘Tassa mevaŋ viharato, passa vīriyaparakkamaŋ;


Tisso vijjā anuppattā, kataŋ buddhassa sāsanan’ ti.

… Paccayo thero….

3. Bākulattheragāthā
225. 
‘Yo pubbe karaņīyāni, pacchā so kātumicchati;


Sukhā so dhaŋsate ţhānā, pacchā ca manutappati.

226. 
‘Yañhi kayirā tañhi vade, yaŋ na kayirā na taŋ vade;


Akarontaŋ bhāsamānaŋ, parijānanti paņđitā.

227. 
‘Susukhaŋ (p. 264) vata nibbānaŋ, sammāsambuddhadesitaŋ;


Asokaŋ virajaŋ khemaŋ, yattha dukkhaŋ nirujjhatī’ ti.

… Bākulo thero….

4. Dhaniyattheragāthā
228. 
‘Sukhaŋ ce jīvituŋ icche, sāmaññasmiŋ apekkhavā;


Sanghikaŋ nātimaññeyya, cīvaraŋ pānabhojanaŋ.

229. 
‘Sukhaŋ ce jīvituŋ icche, sāmaññasmiŋ apekkhavā;


Ahi mūsikasobbhaŋva, sevetha sayanāsanaŋ.

230. 
‘Sukhaŋ ce jīvituŋ icche, sāmaññasmiŋ apekkhavā.


Itarītarena tusseyya, ekadhammañca bhāvaye’ ti.

… Dhaniyo thero….

5. Mātangaputtattheragāthā
231. 
‘Atisītaŋ ati-uņhaŋ, atisāyamidaŋ ahu;


Iti vissaţţhakammante, khaņā accenti māņave.

232. 
‘Yo ca sītañca uņhañca, tiņā bhiyyo na maññati;


Karaŋ purisakiccāni, so sukhā na vihāyati.

233. 
‘Dabbaŋ kusaŋ poţakilaŋ, usīraŋ muñjapabbajaŋ;


Urasā panudissāmi, vivekamanubrūhayan’ ti.

… Mātangaputto thero….

6. Khujjasobhitattheragāthā
234. 
‘Ye cittakathī bahussutā, samaņā pāţaliputtavāsino;


Tesaññataroyamāyuvā, dvāre tiţţhati khujjasobhito.

235. 
‘Ye (p. 265) cittakathī bahussutā, samaņā pāţaliputtavāsino;


Tesaññataroyamāyuvā, dvāre tiţţhati māluterito.

236. 
‘Suyuddhena suyiţţhena, sangāmavijayena ca;


Brahmacariyānuciņņena, evāyaŋ sukhamedhatī’ ti.

… Khujjasobhito thero….

7. Vāraņattheragāthā
237. 
‘Yodha koci manussesu, parapāņāni hiŋsati;


Asmā lokā paramhā ca, ubhayā dhaŋsate naro.

238. 
‘Yo ca mettena cittena, sabbapāņānukampati;


Bahuñhi so pasavati, puññaŋ tādisako naro.

239. 
‘Subhāsitassa sikkhetha, samaņūpāsanassa ca;


Ekāsanassa ca raho, cittavūpasamassa cā’ ti.

… Vāraņo thero….

8. Vassikattheragāthā
240. 
‘Ekopi saddho medhāvī, assaddhānīdha ñātinaŋ;


Dhammaţţho sīlasampanno, hoti atthāya bandhunaŋ.

241. 
‘Niggayha anukampāya, coditā ñātayo mayā;


Ñātibandhavapemena, kāraŋ katvāna bhikkhusu.

242. 
‘Te abbhatītā kālankatā, pattā te tidivaŋ sukhaŋ;


Bhātaro mayhaŋ mātā ca, modanti kāmakāmino’ ti.

… Vassiko thero….

9. Yasojattheragāthā
243. 
‘Kālapabbangasankāso, kiso dhamanisanthato;


Mattaññū annapānamhi, adīnamanaso naro’.

244. 
‘Phuţţho (p. 266) đaŋsehi makasehi, araññasmiŋ brahāvane.


Nāgo sangāmasīseva, sato tatrādhivāsaye.

245. 
‘Yathā brahmā tathā eko, yathā devo tathā duve;


Yathā gāmo tathā tayo, kolāhalaŋ tatuttarin’ ti.

… Yasojo thero….

10. Sāţimattiyattheragāthā
246. 
‘Ahu tuyhaŋ pure saddhā, sā te ajja na vijjati;


Yaŋ tuyhaŋ tuyhamevetaŋ, natthi duccaritaŋ mama.

247. 
‘Aniccā hi calā saddā, evaŋ diţţhā hi sā mayā;


Rajjantipi virajjanti, tattha kiŋ jiyyate muni.

248. 
‘Paccati munino bhattaŋ, thokaŋ thokaŋ kule kule;


Piņđikāya carissāmi, atthi janghabalaŋ mamā’ ti.

… Sāţimattiyo thero….

11. Upālittheragāthā
249. 
‘Saddhāya abhinikkhamma, navapabbajito navo;


Mitte bhajeyya kalyāņe, suddhājīve atandite.

250. 
‘Saddhāya abhinikkhamma, navapabbajito navo;


Sanghasmiŋ viharaŋ bhikkhu, sikkhetha vinayaŋ budho.

251. 
‘Saddhāya abhinikkhamma, navapabbajito navo;


Kappākappesu kusalo, careyya apurakkhato’ ti.

… Upālitthero….

12. Uttarapālattheragāthā
252. 
‘Paņđitaŋ vata maŋ santaŋ, alamatthavicintakaŋ;


Pañca kāmaguņā loke, sammohā pātayiŋsu maŋ.

253. 
‘Pakkhando māravisaye, daļhasallasamappito;


Asakkhiŋ maccurājassa, ahaŋ pāsā pamuccituŋ.

254. 
‘Sabbe (p. 267) kāmā pahīnā me, bhavā sabbe padālitā .


Vikkhīņo jātisaŋsāro, natthi dāni punabbhavo’ ti.

… Uttarapālo thero….

13. Abhibhūtattheragāthā
255. 
‘Suņātha ñātayo sabbe, yāvantettha samāgatā;


Dhammaŋ vo desayissāmi, dukkhā jāti punappunaŋ.

256. 
 ‘Ārambhatha nikkamatha, yuñjatha buddhasāsane.


Dhunātha maccuno senaŋ, naļāgāraŋva kuñjaro.

257. 
‘Yo imasmiŋ dhammavinaye, appamatto vihassati .


Pahāya jātisaŋsāraŋ, dukkhassantaŋ karissatī’ ti.

… Abhibhūto thero….

14. Gotamattheragāthā
258. 
‘Saŋsaraŋ hi nirayaŋ agacchissaŋ, petalokamagamaŋ punappunaŋ.


Dukkhamamhipi tiracchānayoniyaŋ, nekadhā hi vusitaŋ ciraŋ mayā.

259. 
‘Mānusopi ca bhavobhirādhito, saggakāyamagamaŋ sakiŋ sakiŋ.


Rūpadhātusu arūpadhātusu, nevasaññisu asaññisuţţhitaŋ.

260. 
‘Sambhavā suviditā asārakā, sankhatā pacalitā saderitā.


Taŋ viditvā mahamattasambhavaŋ, santimeva satimā samajjhagan’ ti.

… Gotamo thero….

15. Hāritattheragāthā
261. 
‘Yo pubbe karaņīyāni, pacchā so kātumicchati;


Sukhā so dhaŋsate ţhānā, pacchā ca manutappati.

262. 
‘Yañhi (p. 268) kayirā tañhi vade, yaŋ na kayirā na taŋ vade;


Akarontaŋ bhāsamānaŋ, parijānanti paņđitā.

263. 
‘Susukhaŋ vata nibbānaŋ, sammāsambuddhadesitaŋ;


Asokaŋ virajaŋ khemaŋ, yattha dukkhaŋ nirujjhatī’ ti.

… Hārito thero….

16. Vimalattheragāthā
264. 
‘Pāpamitte vivajjetvā, bhajeyyuttamapuggalaŋ;


Ovāde cassa tiţţheyya, patthento acalaŋ sukhaŋ.

265. 
‘Parittaŋ dārumāruyha, yathā sīde mahaņņave;


Evaŋ kusītamāgamma, sādhujīvīpi sīdati.


Tasmā taŋ parivajjeyya, kusītaŋ hīnavīriyaŋ.

266. 
‘Pavivittehi ariyehi, pahitattehi jhāyibhi;


Niccaŋ āraddhavīriyehi, paņđitehi sahāvase’ ti.

… Vimalo thero….

Tikanipāto niţţhito.

Tatruddānaŋ–

Angaņiko bhāradvājo, paccayo bākulo isi;

Dhaniyo mātangaputto, sobhito vāraņo isi.

Vassiko ca yasojo ca, sāţimattiyupāli ca;

Uttarapālo abhibhūto, gotamo hāritopi ca.

Thero tikanipātamhi, nibbāne vimalo kato;

Aţţhatālīsa gāthāyo, therā soļasa kittitāti.

4. Catukanipāto

1. Nāgasamālattheragāthā
267. 
‘Alankatā (p. 269) suvasanā, mālinī candanussadā.


Majjhe mahāpathe nārī, turiye naccati naţţakī.

268. 
‘Piņđikāya paviţţhohaŋ, gacchanto naŋ udikkhisaŋ;


Alankataŋ suvasanaŋ, maccupāsaŋva ođđitaŋ.

269. 
‘Tato me manasīkāro, yoniso udapajjatha;


Ādīnavo pāturahu, nibbidā samatiţţhatha .

270. 
‘Tato cittaŋ vimucci me, passa dhammasudhammataŋ;


Tisso vijjā anuppattā, kataŋ buddhassa sāsanan’ ti.

… Nāgasamālo thero….

2. Bhaguttheragāthā
271. 
‘Ahaŋ middhena pakato, vihārā upanikkhamiŋ;


Cankamaŋ abhiruhanto, tattheva papatiŋ chamā.

272. 
‘Gattāni parimajjitvā, punapāruyha cankamaŋ;


Cankame cankamiŋ sohaŋ, ajjhattaŋ susamāhito.

273. 
‘Tato me manasīkāro, yoniso udapajjatha;


Ādīnavo pāturahu, nibbidā samatiţţhatha.

274. 
‘Tato cittaŋ vimucci me, passa dhammasudhammataŋ;


Tisso vijjā anuppattā, kataŋ buddhassa sāsanan’ ti.

… Bhagutthero….

3. Sabhiyattheragāthā
275. 
 ‘Pare ca na vijānanti, mayamettha yamāmase;


Ye ca tattha vijānanti, tato sammanti medhagā.

276. 
‘Yadā ca avijānantā, iriyantyamarā viya;


Vijānanti ca ye dhammaŋ, āturesu anāturā.

277. 
‘Yaŋ (p. 270) kiñci sithilaŋ kammaŋ, sankiliţţhañca yaŋ vataŋ;


Sankassaraŋ brahmacariyaŋ, na taŋ hoti mahapphalaŋ.

278. 
‘Yassa sabrahmacārīsu, gāravo nūpalabbhati;


Ārakā hoti saddhammā, nabhaŋ puthaviyā yathā’ ti.

… Sabhiyo thero….

4. Nandakattheragāthā
279. 
‘Dhiratthu pūre duggandhe, mārapakkhe avassute;


Navasotāni te kāye, yāni sandanti sabbadā.

280. 
‘Mā purāņaŋ amaññittho, māsādesi tathāgate.


Saggepi te na rajjanti, kimangaŋ pana mānuse.

281. 
‘Ye ca kho bālā dummedhā, dummantī mohapārutā;


Tādisā tattha rajjanti, mārakhittamhi bandhane.

282. 
‘Yesaŋ rāgo ca doso ca, avijjā ca virājitā;


Tādī tattha na rajjanti, chinnasuttā abandhanā’ ti.

… Nandako thero….

5. Jambukattheragāthā
283. 
‘Pañcapaññāsavassāni, rajojallamadhārayiŋ;


Bhuñjanto māsikaŋ bhattaŋ, kesamassuŋ alocayiŋ.

284. 
‘Ekapādena aţţhāsiŋ, āsanaŋ parivajjayiŋ;


Sukkhagūthāni ca khādiŋ, uddesañca na sādiyiŋ.

285. 
‘Etādisaŋ karitvāna, bahuŋ duggatigāminaŋ;


Vuyhamāno mahoghena, buddhaŋ saraņamāgamaŋ.

286. 
‘Saraņagamanaŋ passa, passa dhammasudhammataŋ;


Tisso vijjā anuppattā, kataŋ buddhassa sāsanan’ ti.

… Jambuko thero….

6. Senakattheragāthā
287. 
‘Svāgataŋ (p. 271) vata me āsi, gayāyaŋ gayaphagguyā;


Yaŋ addasāsiŋ sambuddhaŋ, desentaŋ dhammamuttamaŋ.

288. 
‘Mahappabhaŋ gaņācariyaŋ, aggapattaŋ vināyakaŋ;


Sadevakassa lokassa, jinaŋ atuladassanaŋ.

289. 
‘Mahānāgaŋ mahāvīraŋ, mahājutimanāsavaŋ;


Sabbāsavaparikkhīņaŋ, satthāramakutobhayaŋ.

290. 
‘Cirasankiliţţhaŋ vata maŋ, diţţhisandānabandhitaŋ .


Vimocayi so bhagavā, sabbaganthehi senakan’ ti.

… Senako thero….

7. Sambhūtattheragāthā
291. 
‘Yo dandhakāle tarati, taraņīye ca dandhaye;


Ayoni saŋvidhānena, bālo dukkhaŋ nigacchati.

292. 
‘Tassatthā parihāyanti, kāļapakkheva candimā;


Āyasakyañca pappoti, mittehi ca virujjhati.

293. 
‘Yo dandhakāle dandheti, taraņīye ca tāraye;


Yoniso saŋvidhānena, sukhaŋ pappoti paņđito.

294. 
‘Tassatthā paripūrenti, sukkapakkheva candimā;


Yaso kittiñca pappoti, mittehi na virujjhatī’ ti.

… Sambhūto thero….

8. Rāhulattheragāthā
295. 
‘Ubhayeneva sampanno, rāhulabhaddoti maŋ vidū.


Yañcamhi putto buddhassa, yañca dhammesu cakkhumā.

296. 
‘Yañca me āsavā khīņā, yañca natthi punabbhavo;


Arahā dakkhiņeyyomhi, tevijjo amataddaso.

297. 
‘Kāmandhā (p. 272) jālapacchannā, taņhāchādanachāditā;


Pamattabandhunā baddhā, macchāva kumināmukhe.

298. 
‘Taŋ kāmaŋ ahamujjhitvā, chetvā mārassa bandhanaŋ;


Samūlaŋ taņhamabbuyh, sītibhūtosmi nibbuto’ ti.

… Rāhulo thero….

9. Candanattheragāthā
299. 
‘Jātarūpena sañchannā, dāsīgaņapurakkhatā;


Ankena puttamādāya, bhariyā maŋ upāgami.

300. 
‘Tañca disvāna āyantiŋ, sakaputtassa mātaraŋ;


Alankataŋ suvasanaŋ, maccupāsaŋva ođđitaŋ.

301. 
‘Tato me manasīkāro, yoniso udapajjatha;


Ādīnavo pāturahu, nibbidā samatiţţhatha.

302. 
‘Tato cittaŋ vimucci me, passa dhammasudhammataŋ;


Tisso vijjā anuppattā, kataŋ buddhassa sāsanan’ ti.

… Candano thero….

10. Dhammikattheragāthā
303. 
 ‘Dhammo have rakkhati dhammacāriŋ, dhammo suciņņo sukhamāvahati.


Esānisaŋso dhamme suciņņe, na duggatiŋ gacchati dhammacārī.

304. 
 ‘Nahi dhammo adhammo ca, ubho samavipākino;


Adhammo nirayaŋ neti, dhammo pāpeti suggatiŋ.

305. 
‘Tasmā hi dhammesu kareyya chandaŋ, iti modamāno sugatena tādinā.


Dhamme ţhitā sugatavarassa sāvakā, nīyanti dhīrā saraņavaraggagāmino.

306. 
‘Vipphoţito (p. 273) gaņđamūlo, taņhājālo samūhato;


So khīņasaŋsāro na catthi kiñcanaŋ,


Cando yathā dosinā puņņamāsiyan’ ti.

… Dhammiko thero….

11. Sappakattheragāthā
307. 
‘Yadā balākā sucipaņđaracchadā, kāļassa meghassa bhayena tajjitā.


Palehiti ālayamālayesinī, tadā nadī ajakaraņī rameti maŋ.

308. 
‘Yadā balākā suvisuddhapaņđarā, kāļassa meghassa bhayena tajjitā.


Pariyesati leņamaleņadassinī, tadā nadī ajakaraņī rameti maŋ.

309. 
‘Kaŋ nu tattha na ramenti, jambuyo ubhato tahiŋ;


Sobhenti āpagākūlaŋ, mama leņassa pacchato.

310. 
‘Tā matamadasanghasuppahīnā,


Bhekā mandavatī panādayanti.


“Nājja girinadīhi vippavāsasamayo,


Khemā ajakaraņī sivā surammā”‘ ti.

… Sappako thero….

12. Muditattheragāthā
311. 
‘Pabbajiŋ jīvikatthohaŋ, laddhāna upasampadaŋ;


Tato saddhaŋ paţilabhiŋ, daļhavīriyo parakkamiŋ.

312. 
‘Kāmaŋ bhijjatuyaŋ kāyo, maŋsapesī visīyaruŋ .


Ubho jaņņukasandhīhi, janghāyo papatantu me.

313. 
‘Nāsissaŋ (p. 274) na pivissāmi, vihārā ca na nikkhame;


Napi passaŋ nipātessaŋ, taņhāsalle anūhate.

314. 
‘Tassa mevaŋ viharato, passa vīriyaparakkamaŋ;


Tisso vijjā anuppattā, kataŋ buddhassa sāsanan’ ti.

… Mudito thero….

Catukkanipāto niţţhito.

Tatruddānaŋ–

Nāgasamālo bhagu ca, sabhiyo nandakopi ca;

Jambuko senako thero, sambhūto rāhulopi ca.

Bhavati candano thero, dasete buddhasāvakā;

Dhammiko sappako thero, mudito cāpi te tayo.

Gāthāyo dve ca paññāsa, therā sabbepi terasāti .

5. Pañcakanipāto

1. Rājadattattheragāthā
315. 
‘Bhikkhu (p. 275) sivathikaŋ gantvā, addasa itthimujjhitaŋ.


Apaviddhaŋ susānasmiŋ, khajjantiŋ kimihī phuţaŋ.

316. 
‘Yañhi eke jigucchanti, mataŋ disvāna pāpakaŋ;


Kāmarāgo pāturahu, andhova savatī ahuŋ.

317. 
‘Oraŋ odanapākamhā, tamhā ţhānā apakkamiŋ;


Satimā sampajānohaŋ, ekamantaŋ upāvisiŋ.

318. 
‘Tato me manasīkāro, yoniso udapajjatha;


Ādīnavo pāturahu, nibbidā samatiţţhatha.

319. 
‘Tato cittaŋ vimucci me, passa dhammasudhammataŋ;


Tisso vijjā anuppattā, kataŋ buddhassa sāsanan’ ti.

… Rājadatto thero….

2. Subhūtattheragāthā
320. 
‘Ayoge yuñjamattānaŋ, puriso kiccamicchako .


Caraŋ ce nādhigaccheyya, “taŋ me dubbhagalakkhaņaŋ”.

321. 
‘Abbūļhaŋ aghagataŋ vijitaŋ, ekañce ossajeyya kalīva siyā.


Sabbānipi ce ossajeyya andhova siyā, samavisamassa adassanato.

322. 
‘Yañhi kayirā tañhi vade, yaŋ na kayirā na taŋ vade;


Akarontaŋ bhāsamānaŋ, parijānanti paņđitā.

323. 
 ‘Yathāpi ruciraŋ pupphaŋ, vaņņavantaŋ agandhakaŋ;


Evaŋ subhāsitā vācā, aphalā hoti akubbato.

324. 
 ‘Yathāpi (p. 276) ruciraŋ pupphaŋ, vaņņavantaŋ sugandhakaŋ .


Evaŋ subhāsitā vācā, saphalā hoti kubbato’ ti .

… Subhūto thero….

3. Girimānandattheragāthā
325. 
‘Vassati devo yathā sugītaŋ, channā me kuţikā sukhā nivātā.


Tassaŋ viharāmi vūpasanto, atha ce patthayasī pavassa deva.

326. 
‘Vassati devo yathā sugītaŋ, channā me kuţikā sukhā nivātā.


Tassaŋ viharāmi santacitto, atha ce patthayasī pavassa deva.

327. 
‘Vassati devo …pe… tassaŋ viharāmi vītarāgo …pe….

328. 
‘Vassati devo …pe… tassaŋ viharāmi vītadoso …pe….

329. 
‘Vassati devo …pe… tassaŋ viharāmi vītamoho;


Atha ce patthayasī pavassa devā’ ti.

… Girimānando thero….

4. Sumanattheragāthā
330. 
‘Yaŋ patthayāno dhammesu, upajjhāyo anuggahi;


Amataŋ abhikankhantaŋ, kataŋ kattabbakaŋ mayā.

331. 
‘Anuppatto sacchikato, sayaŋ dhammo anītiho;


Visuddhiñāņo nikkankho, byākaromi tavantike.

332. 
‘Pubbenivāsaŋ jānāmi, dibbacakkhu visodhitaŋ;


Sadattho me anuppatto, kataŋ buddhassa sāsanaŋ.

333. 
‘Appamattassa me sikkhā, sussutā tava sāsane;


Sabbe me āsavā khīņā, natthi dāni punabbhavo.

334. 
‘Anusāsi (p. 277) maŋ ariyavatā, anukampi anuggahi;


Amogho tuyhamovādo, antevāsimhi sikkhito’ ti.

… Sumano thero….

5. Vađđhattheragāthā
335. 
‘Sādhū hi kira me mātā, patodaŋ upadaŋsayi;


Yassāhaŋ vacanaŋ sutvā, anusiţţho janettiyā.


Āraddhavīriyo pahitatto, patto sambodhimuttamaŋ.

336. 
‘Arahā dakkhiņeyyomhi, tevijjo amataddaso;


Jetvā namucino senaŋ, viharāmi anāsavo.

337. 
‘Ajjhattañca bahiddhā ca, ye me vijjiŋsu āsavā;


Sabbe asesā ucchinnā, na ca uppajjare puna.

338. 
‘Visāradā kho bhaginī, etamatthaŋ abhāsayi;


“Apihā nūna mayipi, vanatho te na vijjati”.

339. 
‘Pariyantakataŋ dukkhaŋ, antimoyaŋ samussayo;


Jātimaraņasaŋsāro, natthi dāni punabbhavo’ ti.

… Vađđho thero….

6. Nadīkassapattheragāthā
340. 
‘Atthāya vata me buddho, nadiŋ nerañjaraŋ agā;


Yassāhaŋ dhammaŋ sutvāna, micchādiţţhiŋ vivajjayiŋ.

341. 
‘Yajiŋ uccāvace yaññe, aggihuttaŋ juhiŋ ahaŋ.


“Esā suddhī” ti maññanto, andhabhūto puthujjano.

342. 
‘Diţţhigahanapakkhando, parāmāsena mohito.


Asuddhiŋ maññisaŋ suddhiŋ, andhabhūto aviddasu.

343. 
‘Micchādiţţhi pahīnā me, bhavā sabbe padālitā;


Juhāmi dakkhiņeyyaggiŋ, namassāmi tathāgataŋ.

344. 
‘Mohā (p. 278) sabbe pahīnā me, bhavataņhā padālitā;


Vikkhīņo jātisaŋsāro, natthi dāni punabbhavo’ ti.

… Nadīkassapo thero….

7. Gayākassapattheragāthā
345. 
‘Pāto majjhanhikaŋ sāyaŋ, tikkhattuŋ divasassahaŋ;


Otariŋ udakaŋ sohaŋ, gayāya gayaphagguyā.

346. 
‘“Yaŋ mayā pakataŋ pāpaŋ, pubbe aññāsu jātisu;


Taŋ dānīdha pavāhemi”, evaŋdiţţhi pure ahuŋ.

347. 
‘Sutvā subhāsitaŋ vācaŋ, dhammatthasahitaŋ padaŋ;


Tathaŋ yāthāvakaŋ atthaŋ, yoniso paccavekkhisaŋ.

348. 
‘Ninhātasabbapāpomhi, nimmalo payato suci;


Suddho suddhassa dāyādo, putto buddhassa oraso.

349. 
‘Ogayhaţţhangikaŋ sotaŋ, sabbapāpaŋ pavāhayiŋ;


Tisso vijjā ajjhagamiŋ, kataŋ buddhassa sāsanan’ ti.

… Gayākassapo thero….

8. Vakkalittheragāthā
350. 
‘Vātarogābhinīto tvaŋ, viharaŋ kānane vane;


Paviţţhagocare lūkhe, kathaŋ bhikkhu karissasi.

351. 
‘Pītisukhena vipulena, pharamāno samussayaŋ;


Lūkhampi abhisambhonto, viharissāmi kānane.

352. 
‘Bhāvento satipaţţhāne, indriyāni balāni ca;


Bojjhangāni ca bhāvento, viharissāmi kānane.

353. 
‘Āraddhavīriye pahitatte, niccaŋ daļhaparakkame .


Samagge sahite disvā, viharissāmi kānane.

354. 
‘Anussaranto sambuddhaŋ, aggaŋ dantaŋ samāhitaŋ;


Atandito rattindivaŋ, viharissāmi kānane’ ti.

… Vakkalitthero….

9. Vijitasenattheragāthā
355. 
‘Olaggessāmi (p. 279) te citta, āņidvāreva hatthinaŋ;


Na taŋ pāpe niyojessaŋ, kāmajāla sarīraja .

356. 
‘Tvaŋ olaggo na gacchasi, dvāravivaraŋ gajova alabhanto.


Na ca cittakali punappunaŋ, pasakka pāparato carissasi.

357. 
‘Yathā kuñjaraŋ adantaŋ, navaggahamankusaggaho;


Balavā āvatteti akāmaŋ, evaŋ āvattayissaŋ taŋ.

358. 
‘Yathā varahayadamakusalo, sārathi pavaro dameti ājaññaŋ.


Evaŋ damayissaŋ taŋ, patiţţhito pañcasu balesu.

359. 
‘Satiyā taŋ nibandhissaŋ, payutto te damessāmi .


Vīriyadhuraniggahito, na yito dūraŋ gamissase cittā’ ti.

… Vijitaseno thero….

10. Yasadattattheragāthā
360. 
‘Upārambhacitto dummedho, suņāti jinasāsanaŋ;


Ārakā hoti saddhammā, nabhaso pathavī yathā.

361. 
‘Upārambhacitto dummedho, suņāti jinasāsanaŋ;


Parihāyati saddhammā, kāļapakkheva candimā.

362. 
‘Upārambhacitto dummedho, suņāti jinasāsanaŋ;


Parisussati saddhamme, maccho appodake yathā.

363. 
‘Upārambhacitto dummedho, suņāti jinasāsanaŋ;


Na virūhati saddhamme, khette bījaŋva pūtikaŋ.

364. 
‘Yo ca tuţţhena cittena, suņāti jinasāsanaŋ;


Khepetvā āsave sabbe, sacchikatvā akuppataŋ.


Pappuyya paramaŋ santiŋ, parinibbātināsavo’ ti.

… Yasadatto thero….

11. Soņakuţikaņņattheragāthā
365. 
‘Upasampadā (p. 280) ca me laddhā, vimutto camhi anāsavo;


So ca me bhagavā diţţho, vihāre ca sahāvasiŋ.

366. 
‘Bahudeva rattiŋ bhagavā, abbhokāsetināmayi;


Vihārakusalo satthā, vihāraŋ pāvisī tadā.

367. 
‘Santharitvāna sanghāţiŋ, seyyaŋ kappesi gotamo;


Sīho selaguhāyaŋva, pahīnabhayabheravo.

368. 
‘Tato kalyāņavākkaraņo, sammāsambuddhasāvako;


Soņo abhāsi saddhammaŋ, buddhaseţţhassa sammukhā.

369. 
‘Pañcakkhandhe pariññāya, bhāvayitvāna añjasaŋ;


Pappuyya paramaŋ santiŋ, parinibbissatyanāsavo’ ti.

… Soņo kuţikaņņathero….

12. Kosiyattheragāthā
370. 
‘Yo ve garūnaŋ vacanaññu dhīro, vase ca tamhi janayetha pemaŋ.


So bhattimā nāma ca hoti paņđito, ñatvā ca dhammesu visesi assa.

371. 
‘Yaŋ āpadā uppatitā uļārā, nakkhambhayante paţisankhayantaŋ.


So thāmavā nāma ca hoti paņđito, ñatvā ca dhammesu visesi assa.

372. 
‘Yo ve samuddova ţhito anejo, gambhīrapañño nipuņatthadassī.


Asaŋhāriyo nāma ca hoti paņđito, ñatvā ca dhammesu visesi assa.

373. 
‘Bahussuto dhammadharo ca hoti, dhammassa hoti anudhammacārī.


So tādiso nāma ca hoti paņđito, ñatvā ca dhammesu visesi assa.

374. 
‘Atthañca (p. 281) yo jānāti bhāsitassa, atthañca ñatvāna tathā karoti.


Atthantaro nāma sa hoti paņđito, ñatvā ca dhammesu visesi assā’ ti.

… Kosiyo thero….

Pañcakanipāto niţţhito.

Tatruddānaŋ–

Rājadatto subhūto ca, girimānandasumanā;

Vađđho ca kassapo thero, gayākassapavakkalī.

Vijito yasadatto ca, soņo kosiyasavhayo;

Saţţhi ca pañca gāthāyo, therā ca ettha dvādasāti.

6. Chakkanipāto

1. Uruveļakassapattheragāthā
375. 
‘Disvāna (p. 282) pāţihīrāni, gotamassa yasassino.


Na tāvāhaŋ paņipatiŋ, issāmānena vañcito.

376. 
‘Mama sankappamaññāya, codesi narasārathi;


Tato me āsi saŋvego, abbhuto lomahaŋsano.

377. 
‘Pubbe jaţilabhūtassa, yā me siddhi parittikā;


Tāhaŋ tadā nirākatvā, pabbajiŋ jinasāsane.

378. 
‘Pubbe yaññena santuţţho, kāmadhātupurakkhato;


Pacchā rāgañca dosañca, mohañcāpi samūhaniŋ.

379. 
‘Pubbenivāsaŋ jānāmi, dibbacakkhu visodhitaŋ;


Iddhimā paracittaññū, dibbasotañca pāpuņiŋ.

380. 
‘Yassa catthāya pabbajito, agārasmānagāriyaŋ;


So me attho anuppatto, sabbasaŋyojanakkhayo’ ti.

… Uruveļakassapo thero….

2. Tekicchakārittheragāthā
381. 
‘Atihitā vīhi, khalagatā sālī;


Na ca labhe piņđaŋ, kathamahaŋ kassaŋ.

382. 
‘Buddhamappameyyaŋ anussara pasanno;


Pītiyā phuţasarīro hohisi satatamudaggo.

383. 
‘Dhammamappameyyaŋ anussara pasanno;


Pītiyā phuţasarīro hohisi satatamudaggo.

384. 
‘Sanghamappameyyaŋ anussara pasanno;


Pītiyā phuţasarīro hohisi satatamudaggo.

385. 
‘Abbhokāse (p. 283) viharasi, sītā hemantikā imā ratyo;


Mā sītena pareto vihaññittho, pavisa tvaŋ vihāraŋ phusitaggaļaŋ.

386. 
‘Phusissaŋ catasso appamaññāyo, tāhi ca sukhito viharissaŋ.


Nāhaŋ sītena vihaññissaŋ, aniñjito viharanto’ ti.

… Tekicchakārī thero….

3. Mahānāgattheragāthā
387. 
‘Yassa sabrahmacārīsu, gāravo nūpalabbhati.


Parihāyati saddhammā, maccho appodake yathā.

388. 
‘Yassa sabrahmacārīsu, gāravo nūpalabbhati;


Na virūhati saddhamme, khette bījaŋva pūtikaŋ.

389. 
‘Yassa sabrahmacārīsu, gāravo nūpalabbhati;


Ārakā hoti nibbānā, dhammarājassa sāsane.

390. 
‘Yassa sabrahmacārīsu, gāravo upalabbhati;


Na vihāyati saddhammā, maccho bavhodake yathā.

391. 
‘Yassa sabrahmacārīsu, gāravo upalabbhati;


So virūhati saddhamme, khette bījaŋva bhaddakaŋ.

392. 
‘Yassa sabrahmacārīsu, gāravo upalabbhati;


Santike hoti nibbānaŋ, dhammarājassa sāsane’ ti.

… Mahānāgo thero….

4. Kullattheragāthā
393. 
‘Kullo sivathikaŋ gantvā, addasa itthimujjhitaŋ;


Apaviddhaŋ susānasmiŋ, khajjantiŋ kimihī phuţaŋ.

394. 
‘Āturaŋ (p. 284) asuciŋ pūtiŋ, passa kulla samussayaŋ;


Uggharantaŋ paggharantaŋ, bālānaŋ abhinanditaŋ.

395. 
‘Dhammādāsaŋ gahetvāna, ñāņadassanapattiyā;


Paccavekkhiŋ imaŋ kāyaŋ, tucchaŋ santarabāhiraŋ.

396. 
‘Yathā idaŋ tathā etaŋ, yathā etaŋ tathā idaŋ;


Yathā adho tathā uddhaŋ, yathā uddhaŋ tathā adho.

397. 
‘Yathā divā tathā rattiŋ, yathā rattiŋ tathā divā;


Yathā pure tathā pacchā, yathā pacchā tathā pure.

398. 
‘Pañcangikena turiyena, na ratī hoti tādisī;


Yathā ekaggacittassa, sammā dhammaŋ vipassato’ ti.

… Kullo thero….

5. Mālukyaputtattheragāthā
399. 
‘Manujassa pamattacārino, taņhā vađđhati māluvā viya.


So plavatī hurā huraŋ, phalamicchaŋva vanasmi vānaro.

400. 
‘Yaŋ esā sahate jammī, taņhā loke visattikā.


Sokā tassa pavađđhanti, abhivaţţhaŋva bīraņaŋ.

401. 
‘Yo cetaŋ sahate jammiŋ, taņhaŋ loke duraccayaŋ.


Sokā tamhā papatanti, udabindūva pokkharā.

402. 
‘Taŋ vo vadāmi bhaddaŋ vo, yāvantettha samāgatā.


Taņhāya mūlaŋ khaņatha, usīratthova bīraņaŋ.


Mā vo naļaŋva sotova, māro bhañji punappunaŋ.

403. 
‘Karotha buddhavacanaŋ, khaņo vo mā upaccagā;


Khaņātītā hi socanti, nirayamhi samappitā.

404. 
‘Pamādo rajo pamādo, pamādānupatito rajo.


Appamādena vijjāya, abbahe sallamattano’ ti.

… Mālukyaputto thero….

6. Sappadāsattheragāthā
405. 
‘Paņņavīsativassāni (p. 285) yato pabbajito ahaŋ;


Accharāsanghātamattampi, cetosantimanajjhagaŋ.

406. 
‘Aladdhā cittassekaggaŋ, kāmarāgena aţţito .


Bāhā paggayha kandanto, vihārā upanikkhamiŋ .

407. 
‘Satthaŋ vā āharissāmi, ko attho jīvitena me;


Kathaŋ hi sikkhaŋ paccakkhaŋ, kālaŋ kubbetha mādiso.

408. 
‘Tadāhaŋ khuramādāya, mañcakamhi upāvisiŋ;


Parinīto khuro āsi, dhamaniŋ chettumattano.

409. 
‘Tato me manasīkāro, yoniso udapajjatha;


Ādīnavo pāturahu, nibbidā samatiţţhatha.

410. 
‘Tato cittaŋ vimucci me, passa dhammasudhammataŋ;


Tisso vijjā anuppattā, kataŋ buddhassa sāsanan’ ti.

… Sappadāso thero….

7.Kātiyānattheragāthā
411. 
‘Uţţhehi nisīda kātiyāna, mā niddābahulo ahu jāgarassu.


Mā taŋ alasaŋ pamattabandhu, kūţeneva jinātu maccurājā.

412. 
‘Seyyathāpi mahāsamuddavego, evaŋ jātijarātivattate taŋ.


So karohi sudīpamattano tvaŋ, na hi tāņaŋ tava vijjateva aññaŋ.

413. 
‘Satthā hi vijesi maggametaŋ, sangā jātijarābhayā atītaŋ.


Pubbāpararattamappamatto, anuyuñjassu daļhaŋ karohi yogaŋ.

414. 
‘Purimāni (p. 286) pamuñca bandhanāni, sanghāţikhuramuņđabhikkhabhojī.


Mā khiđđāratiñca mā niddaŋ, anuyuñjittha jhāya kātiyāna.

415. 
‘Jhāyāhi jināhi kātiyāna, yogakkhemapathesu kovidosi.


Pappuyya anuttaraŋ visuddhiŋ, parinibbāhisi vārināva joti.

416. 
‘Pajjotakaro parittaraŋso, vātena vinamyate latāva;


Evampi tuvaŋ anādiyāno, māraŋ indasagotta niddhunāhi.


So vedayitāsu vītarāgo, kālaŋ kankha idheva sītibhūto’ ti.

… Kātiyāno thero….

8. Migajālattheragāthā
417. 
‘Sudesito cakkhumatā, buddhenādiccabandhunā;


Sabbasaŋyojanātīto, sabbavaţţavināsano.

418. 
‘Niyyāniko uttaraņo, taņhāmūlavisosano;


Visamūlaŋ āghātanaŋ, chetvā pāpeti nibbutiŋ.

419. 
‘Aññāņamūlabhedāya kammayantavighāţano;


Viññāņānaŋ pariggahe, ñāņavajiranipātano.

420. 
‘Vedanānaŋ viññāpano, upādānappamocano;


Bhavaŋ angārakāsuŋva, ñāņena anupassano .

421. 
‘Mahāraso sugambhīro, jarāmaccunivāraņo;


Ariyo aţţhangiko maggo, dukkhūpasamano sivo.

422. 
‘Kammaŋ kammanti ñatvāna, vipākañca vipākato;


Paţiccuppannadhammānaŋ, yathāvālokadassano.


Mahākhemangamo santo, pariyosānabhaddako’ ti.

… Migajālo thero….

9. Purohitaputtajentattheragāthā
423. 
‘Jātimadena (p. 287) mattohaŋ, bhoga-issariyena ca;


Saņţhānavaņņarūpena, madamatto acārihaŋ.

424. 
‘Nāttano samakaŋ kañci, atirekaŋ ca maññisaŋ;


Atimānahato bālo, patthaddho ussitaddhajo.

425. 
‘Mātaraŋ pitarañcāpi, aññepi garusammate;


Na kañci abhivādesiŋ, mānatthaddho anādaro.

426. 
‘Disvā vināyakaŋ aggaŋ, sārathīnaŋ varuttamaŋ;


Tapantamiva ādiccaŋ, bhikkhusanghapurakkhataŋ.

427. 
‘Mānaŋ madañca chađđetvā, vippasannena cetasā;


Sirasā abhivādesiŋ, sabbasattānamuttamaŋ.

428. 
‘Atimāno ca omāno, pahīnā susamūhatā.


Asmimāno samucchinno, sabbe mānavidhā hatā’ ti.

… Jento purohitaputto thero….

10. Sumanattheragāthā
429. 
‘Yadā navo pabbajito, jātiyā sattavassiko;


Iddhiyā abhibhotvāna, pannagindaŋ mahiddhikaŋ.

430. 
‘Upajjhāyassa udakaŋ, anotattā mahāsarā;


Āharāmi tato disvā, maŋ satthā etadabravi’.

431. 
‘Sāriputta imaŋ passa, āgacchantaŋ kumārakaŋ;


Udakakumbhamādāya, ajjhattaŋ susamāhitaŋ.

432. 
‘Pāsādikena vattena, kalyāņa-iriyāpatho;


Sāmaņeronuruddhassa, iddhiyā ca visārado.

433. 
‘Ājānīyena ājañño, sādhunā sādhukārito;


Vinīto anuruddhena, katakiccena sikkhito.

434. 
‘So patvā paramaŋ santiŋ, sacchikatvā akuppataŋ;


Sāmaņero sa sumano, mā maŋ jaññāti icchatī’ ti.

… Sumano thero….

11. Nhātakamunittheragāthā
435. 
‘Vātarogābhinīto (p. 288) tvaŋ, viharaŋ kānane vane;


Paviddhagocare lūkhe, kathaŋ bhikkhu karissasi’.

436. 
‘Pītisukhena vipulena, pharitvāna samussayaŋ;


Lūkhampi abhisambhonto, viharissāmi kānane.

437. 
‘Bhāvento satta bojjhange, indriyāni balāni ca;


Jhānasokhummasampanno, viharissaŋ anāsavo.

438. 
‘Vippamuttaŋ kilesehi, suddhacittaŋ anāvilaŋ;


Abhiņhaŋ paccavekkhanto, viharissaŋ anāsavo.

439. 
‘Ajjhattañca bahiddhā ca, ye me vijjiŋsu āsavā;


Sabbe asesā ucchinnā, na ca uppajjare puna.

440. 
‘Pañcakkhandhā pariññātā, tiţţhanti chinnamūlakā;


Dukkhakkhayo anuppatto, natthi dāni punabbhavo’ ti.

… Nhātakamunitthero….

12. Brahmadattattheragāthā
441. 
‘Akkodhassa kuto kodho, dantassa samajīvino;


Sammadaññā vimuttassa, upasantassa tādino.

442. 
‘Tasseva tena pāpiyo, yo kuddhaŋ paţikujjhati.


Kuddhaŋ appaţikujjhanto, sangāmaŋ jeti dujjayaŋ.

443. 
 ‘Ubhinnamatthaŋ carati, attano ca parassa ca;


Paraŋ sankupitaŋ ñatvā, yo sato upasammati.

444. 
 ‘Ubhinnaŋ tikicchantaŋ taŋ, attano ca parassa ca;


Janā maññanti bāloti, ye dhammassa akovidā.

445. 
‘Uppajje te sace kodho, āvajja kakacūpamaŋ;


Uppajje ce rase taņhā, puttamaŋsūpamaŋ sara.

446. 
‘Sace dhāvati cittaŋ te, kāmesu ca bhavesu ca;


Khippaŋ niggaņha satiyā, kiţţhādaŋ viya duppasun’ ti.

… Brahmadatto thero….

13. Sirimaņđattheragāthā
447. 
 ‘Channamativassati (p. 289) vivaţaŋ nātivassati.


Tasmā channaŋ vivaretha, evaŋ taŋ nātivassati.

448. 
 ‘Maccunābbhahato loko, jarāya parivārito;


Taņhāsallena otiņņo, icchādhūpāyito sadā.

449. 
‘Maccunābbhahato loko, parikkhitto jarāya ca;


Haññati niccamattāņo, pattadaņđova takkaro.

450. 
‘Āgacchantaggikhandhāva, maccu byādhi jarā tayo;


Paccuggantuŋ balaŋ natthi, javo natthi palāyituŋ.

451. 
‘Amoghaŋ divasaŋ kayirā, appena bahukena vā;


Yaŋ yaŋ vijahate rattiŋ, tadūnaŋ tassa jīvitaŋ.

452. 
‘Carato tiţţhato vāpi, āsīnasayanassa vā;


Upeti carimā ratti, na te kālo pamajjitun’ ti.

… Sirimaņđo thero….

14. Sabbakāmittheragāthā
453. 
‘Dvipādakoyaŋ asuci, duggandho parihīrati .


Nānākuņapaparipūro, vissavanto tato tato.

454. 
‘Migaŋ nilīnaŋ kūţena, baļiseneva ambujaŋ;


Vānaraŋ viya lepena, bādhayanti puthujjanaŋ.

455. 
‘Rūpā saddā rasā gandhā, phoţţhabbā ca manoramā;


Pañca kāmaguņā ete, itthirūpasmi dissare.

456. 
‘Ye etā upasevanti, rattacittā puthujjanā.


Vađđhenti kaţasiŋ ghoraŋ, ācinanti punabbhavaŋ.

457. 
‘Yo cetā parivajjeti, sappasseva padā siro;


Somaŋ visattikaŋ loke, sato samativattati.

458. 
‘Kāmesvādīnavaŋ (p. 290) disvā, nekkhammaŋ daţţhu khemato;


Nissaţo sabbakāmehi, patto me āsavakkhayo’ ti.

… Sabbakāmitthero….

Chakkanipāto niţţhito.

Tatruddānaŋ–

Uruveļakassapo ca, thero tekicchakāri ca;

Mahānāgo ca kullo ca, mālukyo sappadāsako.

Kātiyāno migajālo, jento sumanasavhayo;

Nhātamuni brahmadatto, sirimaņđo sabbakāmī ca.

Gāthāyo caturāsīti, therā cettha catuddasāti.

7. Sattakanipāto

1. Sundarasamuddattheragāthā
459. 
‘Alankatā (p. 291) suvasanā, māladhārī vibhūsitā.


Alattakakatāpādā, pādukāruyha vesikā.

460. 
‘Pādukā oruhitvāna, purato pañjalīkatā;


Sā maŋ saņhena mudunā, mhitapubbaŋ abhāsatha’.

461. 
‘Yuvāsi tvaŋ pabbajito, tiţţhāhi mama sāsane;


Bhuñja mānusake kāme, ahaŋ vittaŋ dadāmi te.


Saccaŋ te paţijānāmi, aggiŋ vā te harāmahaŋ.

462. 
‘Yadā jiņņā bhavissāma, ubho daņđaparāyanā;


Ubhopi pabbajissāma, ubhayattha kaţaggaho’.

463. 
‘Tañca disvāna yācantiŋ, vesikaŋ pañjalīkataŋ;


Alankataŋ suvasanaŋ, maccupāsaŋva ođđitaŋ.

464. 
‘Tato me manasīkāro …pe… nibbidā samatiţţhatha.

465. 
‘Tato cittaŋ vimucci me …pe… kataŋ buddhassa sāsanan’ ti.

… Sundarasamuddo thero….

2. Lakuņđakabhaddiyattheragāthā
466. 
Pare ambāţakārāme, vanasaņđamhi bhaddiyo;


Samūlaŋ taņhamabbuyha, tattha bhaddova jhāyati .

467. 
‘Ramanteke mudingehi, vīņāhi paņavehi ca.


Ahañca rukkhamūlasmiŋ, rato buddhassa sāsane.

468. 
‘Buddho ce me varaŋ dajjā, so ca labbhetha me varo;


Gaņhehaŋ sabbalokassa, niccaŋ kāyagataŋ satiŋ.

469. 
‘Ye (p. 292) maŋ rūpena pāmiŋsu, ye ca ghosena anvagū;


Chandarāgavasūpetā, na maŋ jānanti te janā.

470. 
‘Ajjhattañca na jānāti, bahiddhā ca na passati;


Samantāvaraņo bālo, sa ve ghosena vuyhati.

471. 
‘Ajjhattañca na jānāti, bahiddhā ca vipassati;


Bahiddhā phaladassāvī, sopi ghosena vuyhati.

472. 
‘Ajjhattañca pajānāti, bahiddhā ca vipassati;


Anāvaraņadassāvī, na so ghosena vuyhatī’ ti.

… Lakuņđakabhaddiyo thero….

3. Bhaddattheragāthā
473. 
‘Ekaputto ahaŋ āsiŋ, piyo mātu piyo pitu.


Bahūhi vatacariyāhi, laddho āyācanāhi ca.

474. 
‘Te ca maŋ anukampāya, atthakāmā hitesino;


Ubho pitā ca mātā ca, buddhassa upanāmayuŋ’.

475. 
‘Kicchā laddho ayaŋ putto, sukhumālo sukhedhito;


Imaŋ dadāma te nātha, jinassa paricārakaŋ’.

476. 
‘Satthā ca maŋ paţiggayha, ānandaŋ etadabravi;


“Pabbājehi imaŋ khippaŋ, hessatyājāniyo ayaŋ.

477. 
‘Pabbājetvāna maŋ satthā, vihāraŋ pāvisī jino;


Anoggatasmiŋ sūriyasmiŋ, tato cittaŋ vimucci me.

478. 
‘Tato satthā nirākatvā, paţisallānavuţţhito;


“Ehi bhaddā” ti maŋ āha, sā me āsūpasampadā.

479. 
‘Jātiyā sattavassena, laddhā me upasampadā;


Tisso vijjā anuppattā, aho dhammasudhammatā’ ti.

… Bhaddo thero….

4. Sopākattheragāthā
480. 
‘Disvā (p. 293) pāsādachāyāyaŋ, cankamantaŋ naruttamaŋ;


Tattha naŋ upasankamma, vandissaŋ purisuttamaŋ.

481. 
‘Ekaŋsaŋ cīvaraŋ katvā, saŋharitvāna pāņayo;


Anucankamissaŋ virajaŋ, sabbasattānamuttamaŋ.

482. 
‘Tato pañhe apucchi maŋ, pañhānaŋ kovido vidū;


Acchambhī ca abhīto ca, byākāsiŋ satthuno ahaŋ.

483. 
‘Vissajjitesu pañhesu, anumodi tathāgato;


Bhikkhusanghaŋ viloketvā, imamatthaŋ abhāsatha’.

484. 
‘Lābhā angānaŋ magadhānaŋ, yesāyaŋ paribhuñjati;


Cīvaraŋ piņđapātañca, paccayaŋ sayanāsanaŋ.


Paccuţţhānañca sāmīciŋ, tesaŋ lābhā’ ti cābravi.

485. 
‘Ajjatagge maŋ sopāka, dassanāyopasankama;


Esā ceva te sopāka, bhavatu upasampadā’.

486. 
‘Jātiyā sattavassohaŋ, laddhāna upasampadaŋ;


Dhāremi antimaŋ dehaŋ, aho dhammasudhammatā’ ti.

… Sopāko thero….

5. Sarabhangattheragāthā
487. 
‘Sare hatthehi bhañjitvā, katvāna kuţimacchisaŋ;


Tena me sarabhangoti, nāmaŋ sammutiyā ahu.

488. 
‘Na mayhaŋ kappate ajja, sare hatthehi bhañjituŋ.


Sikkhāpadā no paññattā, gotamena yasassinā.

489. 
‘Sakalaŋ samattaŋ rogaŋ, sarabhango nāddasaŋ pubbe;


Soyaŋ rogo diţţho, vacanakarenātidevassa.

490. 
‘Yeneva maggena gato vipassī, yeneva maggena sikhī ca vessabhū.


Kakusandhakoņāgamano ca kassapo, tenañjasena agamāsi gotamo.

491. 
‘Vītataņhā (p. 294) anādānā, satta buddhā khayogadhā;


Yehāyaŋ desito dhammo, dhammabhūtehi tādibhi.

492. 
‘Cattāri ariyasaccāni, anukampāya pāņinaŋ;


Dukkhaŋ samudayo maggo, nirodho dukkhasankhayo.

493. 
‘Yasmiŋ nivattate dukkhaŋ, saŋsārasmiŋ anantakaŋ.


Bhedā imassa kāyassa, jīvitassa ca sankhayā.


Añño punabbhavo natthi, suvimuttomhi sabbadhī’ ti.

… Sarabhango thero….

Sattakanipāto niţţhito.

Tatruddānaŋ–

Sundarasamuddo thero, thero lakuņđabhaddiyo;

Bhaddo thero ca sopāko, sarabhango mahā-isi.

Sattake pañcakā therā, gāthāyo pañcatiŋsatīti.

8. Aţţhakanipāto

1. Mahākaccāyanattheragāthā
494. 
‘Kammaŋ (p. 295) bahukaŋ na kāraye, parivajjeyya janaŋ na uyyame.


So ussukko rasānugiddho, atthaŋ riñcati yo sukhādhivāho.

495. 
‘Pankoti hi naŋ avedayuŋ, yāyaŋ vandanapūjanā kulesu;


Sukhumaŋ sallaŋ durubbahaŋ, sakkāro kāpurisena dujjaho.

496. 
‘Na parassupanidhāya, kammaŋ maccassa pāpakaŋ;


Attanā taŋ na seveyya, kammabandhūhi mātiyā.

497. 
‘Na pare vacanā coro, na pare vacanā muni;


Attā ca naŋ yathāvedi, devāpi naŋ tathā vidū.

498. 
‘Pare ca na vijānanti, mayamettha yamāmase;


Ye ca tattha vijānanti, tato sammanti medhagā.

499. 
‘Jīvate vāpi sappañño, api vittaparikkhayo;


Paññāya ca alābhena, vittavāpi na jīvati.

500. 
‘Sabbaŋ suņāti sotena, sabbaŋ passati cakkhunā;


Na ca diţţhaŋ sutaŋ dhīro, sabbaŋ ujjhitumarahati.

501. 
‘Cakkhumāssa yathā andho, sotavā badhiro yathā;


Paññavāssa yathā mūgo, balavā dubbaloriva.


Atha atthe samuppanne, sayetha matasāyikan’ ti.

… Mahākaccāyano thero….

2. Sirimittattheragāthā
502. 
‘Akkodhanonupanāhī, amāyo rittapesuņo;


Sa ve tādisako bhikkhu, evaŋ pecca na socati.

503. 
‘Akkodhanonupanāhī, amāyo rittapesuņo;


Guttadvāro sadā bhikkhu, evaŋ pecca na socati.

504. 
‘Akkodhanonupanāhī (p. 296) amāyo rittapesuņo;


Kalyāņasīlo so bhikkhu, evaŋ pecca na socati.

505. 
‘Akkodhanonupanāhī, amāyo rittapesuņo;


Kalyāņamitto so bhikkhu, evaŋ pecca na socati.

506. 
‘Akkodhanonupanāhī amāyo rittapesuņo.


Kalyāņapañño so bhikkhu, evaŋ pecca na socati.

507. 
‘Yassa saddhā tathāgate, acalā suppatiţţhitā;


Sīlañca yassa kalyāņaŋ, ariyakantaŋ pasaŋsitaŋ.

508. 
‘Sanghe pasādo yassatthi, ujubhūtañca dassanaŋ;


“Adaliddo” ti taŋ āhu, amoghaŋ tassa jīvitaŋ.

509. 
‘Tasmā saddhañca sīlañca, pasādaŋ dhammadassanaŋ;


Anuyuñjetha medhāvī, saraŋ buddhāna sāsanan’ ti.

… Sirimitto thero….

3. Mahāpanthakattheragāthā
510. 
‘Yadā paţhamamaddakkhiŋ, satthāramakutobhayaŋ;


Tato me ahu saŋvego, passitvā purisuttamaŋ.

511. 
‘Siriŋ hatthehi pādehi, yo paņāmeyya āgataŋ;


Etādisaŋ so satthāraŋ, ārādhetvā virādhaye.

512. 
‘Tadāhaŋ puttadārañca, dhanadhaññañca chađđayiŋ;


Kesamassūni chedetvā, pabbajiŋ anagāriyaŋ.

513. 
‘Sikkhāsājīvasampanno, indriyesu susaŋvuto;


Namassamāno sambuddhaŋ, vihāsiŋ aparājito.

514. 
‘Tato me paņidhī āsi, cetaso abhipatthito;


Na nisīde muhuttampi, taņhāsalle anūhate.

515. 
‘Tassa mevaŋ viharato, passa vīriyaparakkamaŋ;


Tisso vijjā anuppattā, kataŋ buddhassa sāsanaŋ.

516. 
‘Pubbenivāsaŋ (p. 297) jānāmi, dibbacakkhu visodhitaŋ;


Arahā dakkhiņeyyomhi, vippamutto nirūpadhi.

517. 
‘Tato ratyā vivasāne, sūriyassuggamanaŋ pati.


Sabbaŋ taņhaŋ visosetvā, pallankena upāvisin’ ti.

… Mahāpanthako thero….

Aţţhakanipāto niţţhito.

Tatruddānaŋ–

Mahākaccāyano thero, sirimitto mahāpanthako.

Ete aţţhanipātamhi, gāthāyo catuvīsatīti.

9. Navakanipāto

1. Bhūtattheragāthā
518. 
‘Yadā (p. 298) dukkhaŋ jarāmaraņanti paņđito, aviddasū yattha sitā puthujjanā.


Dukkhaŋ pariññāya satova jhāyati, tato ratiŋ paramataraŋ na vindati.

519. 
‘Yadā dukkhassāvahaniŋ visattikaŋ, papañcasanghātadukhādhivāhiniŋ.


Taņhaŋ pahantvāna satova jhāyati, tato ratiŋ paramataraŋ na vindati.

520. 
‘Yadā sivaŋ dvecaturangagāminaŋ, magguttamaŋ sabbakilesasodhanaŋ.


Paññāya passitva satova jhāyati, tato ratiŋ paramataraŋ na vindati.

521. 
‘Yadā asokaŋ virajaŋ asankhataŋ, santaŋ padaŋ sabbakilesasodhanaŋ.


Bhāveti saññojanabandhanacchidaŋ, tato ratiŋ paramataraŋ na vindati.

522. 
‘Yadā nabhe gajjati meghadundubhi, dhārākulā vihagapathe samantato.


Bhikkhū ca pabbhāragatova jhāyati, tato ratiŋ paramataraŋ na vindati.

523. 
‘Yadā nadīnaŋ kusumākulānaŋ, vicitta-vāneyya-vaţaŋsakānaŋ.


Tīre nisinno sumanova jhāyati, tato ratiŋ paramataraŋ na vindati.

524. 
‘Yadā (p. 299) nisīthe rahitamhi kānane, deve gaļantamhi nadanti dāţhino.


Bhikkhū ca pabbhāragatova jhāyati, tato ratiŋ paramataraŋ na vindati.

525. 
‘Yadā vitakke uparundhiyattano, nagantare nagavivaraŋ samassito.


Vītaddaro vītakhilova jhāyati, tato ratiŋ paramataraŋ na vindati.

526. 
‘Yadā sukhī malakhilasokanāsano, niraggaļo nibbanatho visallo.


Sabbāsave byantikatova jhāyati, tato ratiŋ paramataraŋ na vindatī’ ti.

… Bhūto thero….

Navakanipāto niţţhito.

Tatruddānaŋ–

Bhūto tathaddaso thero, eko khaggavisāņavā;

Navakamhi nipātamhi, gāthāyopi imā navāti.

10. Dasakanipāto

1. Kāļudāyittheragāthā
527. 
‘Angārino (p. 300) dāni dumā bhadante, phalesino chadanaŋ vippahāya.


Te accimantova pabhāsayanti, samayo mahāvīra bhāgī rasānaŋ.

528. 
‘Dumāni phullāni manoramāni, samantato sabbadisā pavanti.


Pattaŋ pahāya phalamāsasānā, kālo ito pakkamanāya vīra.

529. 
‘Nevātisītaŋ na panāti-uņhaŋ, sukhā utu addhaniyā bhadante.


Passantu taŋ sākiyā koļiyā ca, pacchāmukhaŋ rohiniyaŋ tarantaŋ.

530. 
‘Āsāya kasate khettaŋ, bījaŋ āsāya vappati;


Āsāya vāņijā yanti, samuddaŋ dhanahārakā.


Yāya āsāya tiţţhāmi, sā me āsā samijjhatu.

531. 
 ‘Punappunaŋ ceva vapanti bījaŋ, punappunaŋ vassati devarājā.


Punappunaŋ khettaŋ kasanti kassakā, punappunaŋ dhaññamupeti raţţhaŋ.

532. 
 ‘Punappunaŋ yācanakā caranti, punappunaŋ dānapatī dadanti.


Punappunaŋ dānapatī daditvā, punappunaŋ saggamupenti ţhānaŋ.

533. 
‘Vīro have sattayugaŋ puneti, yasmiŋ kule jāyati bhūripañño.


Maññāmahaŋ sakkati devadevo, tayā hi jāto muni saccanāmo.

534. 
‘Suddhodano (p. 301) nāma pitā mahesino, buddhassa mātā pana māyanāmā.


Yā bodhisattaŋ parihariya kucchinā, kāyassa bhedā tidivamhi modati.

535. 
‘Sā gotamī kālakatā ito cutā, dibbehi kāmehi samangibhūtā.


Sā modati kāmaguņehi pañcahi, parivāritā devagaņehi tehi.

536. 
‘Buddhassa puttomhi asayhasāhino, angīrasassappaţimassa tādino.


Pitupitā mayhaŋ tuvaŋsi sakka, dhammena me gotama ayyakosī’ ti.

… Kāļudāyī thero….

2. Ekavihāriyattheragāthā
537. 
‘Purato pacchato vāpi, aparo ce na vijjati;


Atīva phāsu bhavati, ekassa vasato vane.

538. 
‘Handa eko gamissāmi, araññaŋ buddhavaņņitaŋ;


Phāsu ekavihārissa, pahitattassa bhikkhuno.

539. 
‘Yogī-pītikaraŋ rammaŋ, mattakuñjarasevitaŋ.


Eko attavasī khippaŋ, pavisissāmi kānanaŋ.

540. 
‘Supupphite sītavane, sītale girikandare;


Gattāni parisiñcitvā, cankamissāmi ekako.

541. 
‘Ekākiyo adutiyo, ramaņīye mahāvane;


Kadāhaŋ viharissāmi, katakicco anāsavo.

542. 
‘Evaŋ me kattukāmassa, adhippāyo samijjhatu;


Sādhiyissāmahaŋyeva, nāñño aññassa kārako.

543. 
‘Esa (p. 302) bandhāmi sannāhaŋ, pavisissāmi kānanaŋ;


Na tato nikkhamissāmi, appatto āsavakkhayaŋ.

544. 
‘Mālute upavāyante, sīte surabhigandhike .


Avijjaŋ dālayissāmi, nisinno nagamuddhani.

545. 
‘Vane kusumasañchanne, pabbhāre nūna sītale;


Vimuttisukhena sukhito, ramissāmi giribbaje.

546. 
‘Sohaŋ paripuņņasankappo, cando pannaraso yathā.


Sabbāsavaparikkhīņo, natthi dāni punabbhavo’ ti.

… Ekavihāriyo thero….

3. Mahākappinattheragāthā
547. 
‘Anāgataŋ yo paţikacca passati, hitañca atthaŋ ahitañca taŋ dvayaŋ.


Viddesino tassa hitesino vā, randhaŋ na passanti samekkhamānā.

548. 
 ‘Ānāpānasatī yassa, paripuņņā subhāvitā.


Anupubbaŋ paricitā, yathā buddhena desitā.


Somaŋ lokaŋ pabhāseti, abbhā muttova candimā.

549. 
‘Odātaŋ vata me cittaŋ, appamāņaŋ subhāvitaŋ;


Nibbiddhaŋ paggahītañca, sabbā obhāsate disā.

550. 
‘Jīvate vāpi sappañño, api vittaparikkhayo;


Paññāya ca alābhena, vittavāpi na jīvati.

551. 
‘Paññā sutavinicchinī, paññā kittisilokavaddhanī;


Paññāsahito naro idha, api dukkhesu sukhāni vindati.

552. 
‘Nāyaŋ ajjatano dhammo, nacchero napi abbhuto;


Yattha jāyetha mīyetha, tattha kiŋ viya abbhutaŋ.

553. 
‘Anantaraŋ hi jātassa, jīvitā maraņaŋ dhuvaŋ;


Jātā jātā marantīdha, evaŋdhammā hi pāņino.

554. 
‘Na (p. 303) hetadatthāya matassa hoti, yaŋ jīvitatthaŋ paraporisānaŋ.


Matamhi ruņņaŋ na yaso na lokyaŋ, na vaņņitaŋ samaņabrāhmaņehi.

555. 
‘Cakkhuŋ sarīraŋ upahanti tena, nihīyati vaņņabalaŋ matī ca.


Ānandino tassa disā bhavanti, hitesino nāssa sukhī bhavanti.

556. 
‘Tasmā hi iccheyya kule vasante, medhāvino ceva bahussute ca.


Yesaŋ hi paññāvibhavena kiccaŋ, taranti nāvāya nadiŋva puņņan’ ti.

… Mahākappino thero….

4. Cūļapanthakattheragāthā
557. 
‘Dandhā mayhaŋ gatī āsi, paribhūto pure ahaŋ;


Bhātā ca maŋ paņāmesi, “gaccha dāni tuvaŋ gharaŋ”.

558. 
‘Sohaŋ paņāmito santo, sanghārāmassa koţţhake;


Dummano tattha aţţhāsiŋ, sāsanasmiŋ apekkhavā.

559. 
‘Bhagavā tattha āgacchi, sīsaŋ mayhaŋ parāmasi;


Bāhāya maŋ gahetvāna, sanghārāmaŋ pavesayi.

560. 
‘Anukampāya me satthā, pādāsi pādapuñchaniŋ;


“Etaŋ suddhaŋ adhiţţhehi, ekamantaŋ svadhiţţhitaŋ”.

561. 
‘Tassāhaŋ vacanaŋ sutvā, vihāsiŋ sāsane rato;


Samādhiŋ paţipādesiŋ, uttamatthassa pattiyā.

562. 
‘Pubbenivāsaŋ jānāmi, dibbacakkhu visodhitaŋ;


Tisso vijjā anuppattā, kataŋ buddhassa sāsanaŋ.

563. 
‘Sahassakkhattumattānaŋ (p. 304) nimminitvāna panthako;


Nisīdambavane ramme, yāva kālappavedanā.

564. 
‘Tato me satthā pāhesi, dūtaŋ kālappavedakaŋ;


Paveditamhi kālamhi, vehāsādupasankamiŋ .

565. 
‘Vanditvā satthuno pāde, ekamantaŋ nisīdahaŋ;


Nisinnaŋ maŋ viditvāna, atha satthā paţiggahi.

566. 
‘Āyāgo sabbalokassa, āhutīnaŋ paţiggaho;


Puññakkhettaŋ manussānaŋ, paţigaņhittha dakkhiņan’ ti.

… Cūļapanthako thero….

5. Kappattheragāthā
567. 
‘Nānākulamalasampuņņo, mahā-ukkārasambhavo;


Candanikaŋva paripakkaŋ, mahāgaņđo mahāvaņo.

568. 
‘Pubbaruhirasampuņņo, gūthakūpena gāļhito .


Āpopaggharaņo kāyo, sadā sandati pūtikaŋ.

569. 
‘Saţţhikaņđarasambandho maŋsalepanalepito;


Cammakañcukasannaddho, pūtikāyo niratthako.

570. 
‘Aţţhisanghātaghaţito, nhārusuttanibandhano;


Nekesaŋ saŋgatībhāvā, kappeti iriyāpathaŋ.

571. 
‘Dhuvappayāto maraņāya, maccurājassa santike;


Idheva chađđayitvāna, yenakāmangamo naro.

572. 
‘Avijjāya nivuto kāyo, catuganthena ganthito;


Oghasaŋsīdano kāyo, anusayajālamotthato.

573. 
‘Pañcanīvaraņe yutto, vitakkena samappito;


Taņhāmūlenānugato, mohacchādanachādito.

574. 
‘Evāyaŋ vattate kāyo, kammayantena yantito;


Sampatti ca vipatyantā, nānābhāvo vipajjati.

575. 
‘Yemaŋ (p. 305) kāyaŋ mamāyanti, andhabālā puthujjanā;


Vađđhenti kaţasiŋ ghoraŋ, ādiyanti punabbhavaŋ.

576. 
‘Yemaŋ kāyaŋ vivajjenti, gūthalittaŋva pannagaŋ;


Bhavamūlaŋ vamitvāna, parinibbissantināsavā’ ti .

… Kappo thero….

6. Vangantaputta-upasenattheragāthā
577. 
‘Vivittaŋ appanigghosaŋ, vāļamiganisevitaŋ;


Seve senāsanaŋ bhikkhu, paţisallānakāraņā.

578. 
‘Sankārapuñjā āhatvā, susānā rathiyāhi ca;


Tato sanghāţikaŋ katvā, lūkhaŋ dhāreyya cīvaraŋ.

579. 
‘Nīcaŋ manaŋ karitvāna, sapadānaŋ kulā kulaŋ;


Piņđikāya care bhikkhu, guttadvāro susaŋvuto.

580. 
‘Lūkhenapi vā santusse, nāññaŋ patthe rasaŋ bahuŋ.


Rasesu anugiddhassa, jhāne na ramatī mano.

581. 
‘Appiccho ceva santuţţho, pavivitto vase muni;


Asaŋsaţţho gahaţţhehi, anāgārehi cūbhayaŋ.

582. 
‘Yathā jaļo va mūgo va, attānaŋ dassaye tathā;


Nātivelaŋ sambhāseyya, sanghamajjhamhi paņđito.

583. 
‘Na so upavade kañci, upaghātaŋ vivajjaye;


Saŋvuto pātimokkhasmiŋ, mattaññū cassa bhojane.

584. 
‘Suggahītanimittassa, cittassuppādakovido;


Samaŋ anuyuñjeyya, kālena ca vipassanaŋ.

585. 
‘Vīriyasātaccasampanno yuttayogo sadā siyā.


Na ca appatvā dukkhantaŋ, vissāsaŋ eyya paņđito.

586. 
‘Evaŋ viharamānassa, suddhikāmassa bhikkhuno;


Khīyanti āsavā sabbe, nibbutiñcādhigacchatī’ ti.

… Upaseno vangantaputto thero….

7. (Apara)-gotamattheragāthā
587. 
‘Vijāneyya (p. 306) sakaŋ atthaŋ, avalokeyyātha pāvacanaŋ;


Yañcettha assa patirūpaŋ, sāmaññaŋ ajjhupagatassa.

588. 
‘Mittaŋ idha ca kalyāņaŋ, sikkhā vipulaŋ samādānaŋ;


Sussūsā ca garūnaŋ, etaŋ samaņassa patirūpaŋ.

589. 
‘Buddhesu sagāravatā, dhamme apaciti yathābhūtaŋ;


Sanghe ca cittikāro, etaŋ samaņassa patirūpaŋ.

590. 
‘Ācāragocare yutto, ājīvo sodhito agārayho;


Cittassa ca saņţhapanaŋ, etaŋ samaņassa patirūpaŋ.

591. 
‘Cārittaŋ atha vārittaŋ, iriyāpathiyaŋ pasādaniyaŋ;


Adhicitte ca āyogo, etaŋ samaņassa patirūpaŋ.

592. 
‘Āraññakāni senāsanāni, pantāni appasaddāni;


Bhajitabbāni muninā, etaŋ samaņassa patirūpaŋ.

593. 
‘Sīlañca bāhusaccañca, dhammānaŋ pavicayo yathābhūtaŋ;


Saccānaŋ abhisamayo, etaŋ samaņassa patirūpaŋ.

594. 
‘Bhāveyya ca aniccanti, anattasaññaŋ asubhasaññañca;


Lokamhi ca anabhiratiŋ, etaŋ samaņassa patirūpaŋ.

595. 
‘Bhāveyya ca bojjhange, iddhipādāni indriyāni balāni.


Aţţhangamaggamariyaŋ, etaŋ samaņassa patirūpaŋ.

596. 
‘Taņhaŋ pajaheyya muni, samūlake āsave padāleyya;


Vihareyya vippamutto, etaŋ samaņassa patirūpan’ ti.

… Gotamo thero….

Dasakanipāto niţţhito.

Tatruddānaŋ–

Kāļudāyī ca so thero, ekavihārī ca kappino;

Cūļapanthako kappo ca, upaseno ca gotamo.

Sattime dasake therā, gāthāyo cettha sattatīti.

11. Ekādasanipāto

1. Sankiccattheragāthā
597. 
‘Kiŋ (p. 307) tavattho vane tāta, ujjuhānova pāvuse.


Verambhā ramaņīyā te, paviveko hi jhāyinaŋ.

598. 
‘Yathā abbhāni verambho, vāto nudati pāvuse;


Saññā me abhikiranti, vivekapaţisaññutā.

599. 
‘Apaņđaro aņđasambhavo, sīvathikāya niketacāriko;


Uppādayateva me satiŋ, sandehasmiŋ virāganissitaŋ.

600. 
‘Yañca aññe na rakkhanti, yo ca aññe na rakkhati;


Sa ve bhikkhu sukhaŋ seti, kāmesu anapekkhavā.

601. 
‘Acchodikā puthusilā, gonangulamigāyutā;


Ambusevālasañchannā, te selā ramayanti maŋ.

602. 
‘Vasitaŋ me araññesu, kandarāsu guhāsu ca;


Senāsanesu pantesu, vāļamiganisevite.

603. 
‘“Ime haññantu vajjhantu, dukkhaŋ pappontu pāņino”;


Sankappaŋ nābhijānāmi, anariyaŋ dosasaŋhitaŋ.

604. 
‘Pariciņņo mayā satthā, kataŋ buddhassa sāsanaŋ;


Ohito garuko bhāro, bhavanetti samūhatā.

605. 
‘Yassa catthāya pabbajito, agārasmānagāriyaŋ;


So me attho anuppatto, sabbasaŋyojanakkhayo.

606. 
‘Nābhinandāmi maraņaŋ, nābhinandāmi jīvitaŋ;


Kālañca paţikankhāmi, nibbisaŋ bhatako yathā.

607. 
‘Nābhinandāmi (p. 308) maraņaŋ, nābhinandāmi jīvitaŋ;


Kālañca paţikankhāmi, sampajāno patissato’ ti.

… Sankicco thero….

Ekādasanipāto niţţhito.

Tatruddānaŋ–

Sankiccathero ekova, katakicco anāsavo;

Ekādasanipātamhi, gāthā ekādaseva cāti.

12. Dvādasakanipāto

1. Sīlavattheragāthā
608. 
‘Sīlamevidha (p. 309) sikkhetha, asmiŋ loke susikkhitaŋ.


Sīlaŋ hi sabbasampattiŋ, upanāmeti sevitaŋ.

609. 
‘Sīlaŋ rakkheyya medhāvī, patthayāno tayo sukhe;


Pasaŋsaŋ vittilābhañca, pecca sagge pamodanaŋ .

610. 
‘Sīlavā hi bahū mitte, saññamenādhigacchati;


Dussīlo pana mittehi, dhaŋsate pāpamācaraŋ.

611. 
‘Avaņņañca akittiñca, dussīlo labhate naro;


Vaņņaŋ kittiŋ pasaŋsañca, sadā labhati sīlavā.

612. 
‘Ādi sīlaŋ patiţţhā ca, kalyāņānañca mātukaŋ;


Pamukhaŋ sabbadhammānaŋ, tasmā sīlaŋ visodhaye.

613. 
‘Velā ca saŋvaraŋ sīlaŋ, cittassa abhihāsanaŋ.


Titthañca sabbabuddhānaŋ, tasmā sīlaŋ visodhaye.

614. 
‘Sīlaŋ balaŋ appaţimaŋ, sīlaŋ āvudhamuttamaŋ;


Sīlamābharaņaŋ seţţhaŋ, sīlaŋ kavacamabbhutaŋ.

615. 
‘Sīlaŋ setu mahesakkho, sīlaŋ gandho anuttaro;


Sīlaŋ vilepanaŋ seţţhaŋ, yena vāti disodisaŋ.

616. 
‘Sīlaŋ sambalamevaggaŋ, sīlaŋ pātheyyamuttamaŋ;


Sīlaŋ seţţho ativāho, yena yāti disodisaŋ.

617. 
‘Idheva nindaŋ labhati, peccāpāye ca dummano;


Sabbattha dummano bālo, sīlesu asamāhito.

618. 
‘Idheva kittiŋ labhati, pecca sagge ca summano;


Sabbattha sumano dhīro, sīlesu susamāhito.

619. 
‘Sīlameva idha aggaŋ, paññavā pana uttamo;


Manussesu ca devesu, sīlapaññāņato jayan’ ti.

… Sīlavo thero….

2. Sunītattheragāthā
620. 
‘Nīce (p. 310) kulamhi jātohaŋ, daliddo appabhojano;


Hīnakammaŋ mamaŋ āsi, ahosiŋ pupphachađđako.

621. 
‘Jigucchito manussānaŋ, paribhūto ca vambhito;


Nīcaŋ manaŋ karitvāna, vandissaŋ bahukaŋ janaŋ.

622. 
‘Athaddasāsiŋ sambuddhaŋ, bhikkhusanghapurakkhataŋ.


Pavisantaŋ mahāvīraŋ, magadhānaŋ puruttamaŋ.

623. 
‘Nikkhipitvāna byābhangiŋ, vandituŋ upasankamiŋ;


Mameva anukampāya, aţţhāsi purisuttamo.

624. 
‘Vanditvā satthuno pāde, ekamantaŋ ţhito tadā;


Pabbajjaŋ ahamāyāciŋ, sabbasattānamuttamaŋ.

625. 
‘Tato kāruņiko satthā, sabbalokānukampako;


“Ehi bhikkhū” ti maŋ āha, sā me āsūpasampadā.

626. 
‘Sohaŋ eko araññasmiŋ, viharanto atandito;


Akāsiŋ satthuvacanaŋ, yathā maŋ ovadī jino.

627. 
‘Rattiyā paţhamaŋ yāmaŋ, pubbajātimanussariŋ;


Rattiyā majjhimaŋ yāmaŋ, dibbacakkhuŋ visodhayiŋ .


Rattiyā pacchime yāme, tamokhandhaŋ padālayiŋ.

628. 
‘Tato ratyā vivasāne, sūriyassuggamanaŋ pati;


Indo brahmā ca āgantvā, maŋ namassiŋsu pañjalī.

629. 
‘“Namo te purisājañña, namo te purisuttama;


Yassa te āsavā khīņā, dakkhiņeyyosi mārisa”.

630. 
‘Tato disvāna maŋ satthā, devasanghapurakkhataŋ;


Sitaŋ pātukaritvāna, imamatthaŋ abhāsatha.

631. 
 ‘“Tapena (p. 311) brahmacariyena, saŋyamena damena ca.


Etena brāhmaņo hoti, etaŋ brāhmaņamuttaman”‘ ti.

… Sunīto thero….

Dvādasakanipāto niţţhito.

Tatruddānaŋ–

Sīlavā ca sunīto ca, therā dve te mahiddhikā.

Dvādasamhi nipātamhi, gāthāyo catuvīsatīti.

13. Terasanipāto

1. Soņakoļivisattheragāthā
632. 
‘Yāhu (p. 312) raţţhe samukkaţţho, rañño angassa paddhagū .


Svājja dhammesu ukkaţţho, soņo dukkhassa pāragū.

633. 
‘Pañca chinde pañca jahe, pañca cuttari bhāvaye;


Pañcasangātigo bhikkhu, oghatiņņoti vuccati.

634. 
‘Unnaļassa pamattassa, bāhirāsassa bhikkhuno.


Sīlaŋ samādhi paññā ca, pāripūriŋ na gacchati.

635. 
‘Yañhi kiccaŋ apaviddhaŋ, akiccaŋ pana karīyati.


Unnaļānaŋ pamattānaŋ, tesaŋ vađđhanti āsavā.

636. 
‘Yesañca susamāraddhā, niccaŋ kāyagatā sati;


Akiccaŋ te na sevanti, kicce sātaccakārino.


Satānaŋ sampajānānaŋ, atthaŋ gacchanti āsavā.

637. 
‘Ujumaggamhi akkhāte, gacchatha mā nivattatha;


Attanā codayattānaŋ, nibbānamabhihāraye.

638. 
‘Accāraddhamhi vīriyamhi, satthā loke anuttaro;


Vīņopamaŋ karitvā me, dhammaŋ desesi cakkhumā.


Tassāhaŋ vacanaŋ sutvā, vihāsiŋ sāsane rato.

639. 
‘Samathaŋ paţipādesiŋ, uttamatthassa pattiyā;


Tisso vijjā anuppattā, kataŋ buddhassa sāsanaŋ.

640. 
‘Nekkhamme adhimuttassa, pavivekañca cetaso.


Abyāpajjhādhimuttassa, upādānakkhayassa ca.

641. 
‘Taņhakkhayādhimuttassa, asammohañca cetaso;


Disvā āyatanuppādaŋ, sammā cittaŋ vimuccati.

642. 
‘Tassa sammā vimuttassa, santacittassa bhikkhuno.


Katassa paţicayo natthi, karaņīyaŋ na vijjati.

643. 
‘Selo (p. 313) yathā ekaghano, vātena na samīrati.


Evaŋ rūpā rasā saddā, gandhā phassā ca kevalā.

644. 
‘Iţţhā dhammā aniţţhā ca, nappavedhenti tādino;


Ṭhitaŋ cittaŋ visaññuttaŋ, vayañcassānupassatī’ ti.

… Soņo koļiviso thero….

Terasanipāto niţţhito.

Tatruddānaŋ–

Soņo koļiviso thero, ekoyeva mahiddhiko;

Terasamhi nipātamhi, gāthāyo cettha terasāti.

14. Cuddasakanipāto

1. Khadiravaniyarevatattheragāthā
645. 
‘Yadā (p. 314) ahaŋ pabbajito, agārasmānagāriyaŋ.


Nābhijānāmi sankappaŋ, anariyaŋ dosasaŋhitaŋ.

646. 
‘“Ime haññantu vajjhantu, dukkhaŋ pappontu pāņino”;


Sankappaŋ nābhijānāmi, imasmiŋ dīghamantare.

647. 
‘Mettañca abhijānāmi, appamāņaŋ subhāvitaŋ;


Anupubbaŋ paricitaŋ, yathā buddhena desitaŋ.

648. 
‘Sabbamitto sabbasakho, sabbabhūtānukampako;


Mettacittañca bhāvemi, abyāpajjarato sadā.

649. 
‘Asaŋhīraŋ asankuppaŋ, cittaŋ āmodayāmahaŋ;


Brahmavihāraŋ bhāvemi, akāpurisasevitaŋ.

650. 
‘Avitakkaŋ samāpanno, sammāsambuddhasāvako;


Ariyena tuņhībhāvena, upeto hoti tāvade.

651. 
‘Yathāpi pabbato selo, acalo suppatiţţhito;


Evaŋ mohakkhayā bhikkhu, pabbatova na vedhati.

652. 
‘Anangaņassa posassa, niccaŋ sucigavesino;


Vālaggamattaŋ pāpassa, abbhamattaŋva khāyati.

653. 
‘Nagaraŋ yathā paccantaŋ, guttaŋ santarabāhiraŋ;


Evaŋ gopetha attānaŋ, khaņo vo mā upaccagā.

654. 
‘Nābhinandāmi maraņaŋ, nābhinandāmi jīvitaŋ;


Kālañca paţikankhāmi, nibbisaŋ bhatako yathā.

655. 
‘Nābhinandāmi maraņaŋ …pe… sampajāno patissato.

656. 
‘Pariciņņo mayā satthā, kataŋ buddhassa sāsanaŋ;


Ohito garuko bhāro, bhavanetti samūhatā.

657. 
‘Yassa (p. 315) catthāya pabbajito, agārasmānagāriyaŋ;


So me attho anuppatto, sabbasaŋyojanakkhayo.

658. 
‘Sampādethappamādena, esā me anusāsanī;


Handāhaŋ parinibbissaŋ, vippamuttomhi sabbadhī’ ti.

… Khadiravaniyarevato thero….

2. Godattattheragāthā
659. 
‘Yathāpi bhaddo ājañño, dhure yutto dhurassaho .


Mathito atibhārena, saŋyugaŋ nātivattati.

660. 
‘Evaŋ paññāya ye tittā, samuddo vārinā yathā;


Na pare atimaññanti, ariyadhammova pāņinaŋ.

661. 
‘Kāle kālavasaŋ pattā, bhavābhavavasaŋ gatā.


Narā dukkhaŋ nigacchanti, tedha socanti māņavā .

662. 
‘Unnatā sukhadhammena, dukkhadhammena conatā;


Dvayena bālā haññanti, yathābhūtaŋ adassino.

663. 
‘Ye ca dukkhe sukhasmiñca, majjhe sibbinimaccagū;


Ṭhitā te indakhīlova, na te unnata-onatā.

664. 
‘Na heva lābhe nālābhe, na yase na ca kittiyā;


Na nindāyaŋ pasaŋsāya, na te dukkhe sukhamhi.

665. 
‘Sabbattha te na limpanti, udabinduva pokkhare;


Sabbattha sukhitā dhīrā, sabbattha aparājitā.

666. 
‘Dhammena ca alābho yo, yo ca lābho adhammiko;


Alābho dhammiko seyyo, yaŋ ce lābho adhammiko.

667. 
‘Yaso ca appabuddhīnaŋ, viññūnaŋ ayaso ca yo;


Ayasova seyyo viññūnaŋ, na yaso appabuddhinaŋ.

668. 
‘Dummedhehi (p. 316) pasaŋsā ca, viññūhi garahā ca yā;


Garahāva seyyo viññūhi, yaŋ ce bālappasaŋsanā.

669. 
‘Sukhañca kāmamayikaŋ, dukkhañca pavivekiyaŋ;


Pavivekadukkhaŋ seyyo, yaŋ ce kāmamayaŋ sukhaŋ.

670. 
‘Jīvitañca adhammena, dhammena maraņañca yaŋ;


Maraņaŋ dhammikaŋ seyyo, yaŋ ce jīve adhammikaŋ.

671. 
‘Kāmakopappahīnā ye, santacittā bhavābhave;


Caranti loke asitā, natthi tesaŋ piyāpiyaŋ.

672. 
‘Bhāvayitvāna bojjhange, indriyāni balāni ca;


Pappuyya paramaŋ santiŋ, parinibbantināsavā’ ti.

… Godatto thero….

Cuddasakanipāto niţţhito.

Tatruddānaŋ–

Revato ceva godatto, therā dve te mahiddhikā;

Cuddasamhi nipātamhi, gāthāyo aţţhavīsatīti.

15. Soļasakanipāto

1. Aññāsikoņđaññattheragāthā
673. 
‘Esa (p. 317) bhiyyo pasīdāmi, sutvā dhammaŋ mahārasaŋ.


Virāgo desito dhammo, anupādāya sabbaso.

674. 
‘Bahūni loke citrāni, asmiŋ pathavimaņđale;


Mathenti maññe sankappaŋ, subhaŋ rāgūpasaŋhitaŋ.

675. 
‘Rajamuhatañca vātena, yathā meghopasammaye;


Evaŋ sammanti sankappā, yadā paññāya passati.

676. 
 ‘Sabbe sankhārā aniccāti, yadā paññāya passati.


Atha nibbindati dukkhe, esa maggo visuddhiyā.

677. 
 ‘Sabbe sankhārā dukkhāti, yadā paññāya passati


Atha nibbindati dukkhe, esa maggo visuddhiyā.

678. 
 ‘Sabbe dhammā anattāti, yadā paññāya passati;


Atha nibbindati dukkhe, esa maggo visuddhiyā.

679. 
‘Buddhānubuddho yo thero, koņđañño tibbanikkamo;


Pahīnajātimaraņo, brahmacariyassa kevalī.

680. 
‘Oghapāso daļhakhilo, pabbato duppadālayo;


Chetvā khilañca pāsañca, selaŋ bhetvāna dubbhidaŋ.


Tiņņo pārangato jhāyī, mutto so mārabandhanā.

681. 
‘Uddhato capalo bhikkhu, mitte āgamma pāpake;


Saŋsīdati mahoghasmiŋ, ūmiyā paţikujjito.

682. 
‘Anuddhato acapalo, nipako saŋvutindriyo;


Kalyāņamitto medhāvī, dukkhassantakaro siyā.

683. 
‘Kālapabbangasankāso, kiso dhamanisanthato;


Mattaññū annapānasmiŋ, adīnamanaso naro.

684. 
‘Phuţţho đaŋsehi makasehi, araññasmiŋ brahāvane;


Nāgo sangāmasīseva, sato tatrādhivāsaye.

685. 
‘Nābhinandāmi (p. 318) maraņaŋ …pe… nibbisaŋ bhatako yathā.

686. 
‘Nābhinandāmi maraņaŋ …pe… sampajānā-e patissato.

687. 
‘Pariciņņo mayā satthā …pe… bhavanetti samūhatā.

688. 
‘Yassa catthāya pabbajito, agārasmānagāriyaŋ;


So me attho anuppatto, kiŋ me saddhivihārinā’ ti.

… Aññāsikoņđañño thero….

2. Udāyittheragāthā
689. 
 ‘Manussabhūtaŋ sambuddhaŋ, attadantaŋ samāhitaŋ;


Iriyamānaŋ brahmapathe, cittassūpasame rataŋ.

690. 
‘Yaŋ manussā namassanti, sabbadhammāna pāraguŋ;


Devāpi taŋ namassanti, iti me arahato sutaŋ.

691. 
‘Sabbasaŋyojanātītaŋ vanā nibbanamāgataŋ.


Kāmehi nekkhammarataŋ, muttaŋ selāva kañcanaŋ.

692. 
‘Sa ve accaruci nāgo, himavāvaññe siluccaye;


Sabbesaŋ nāganāmānaŋ, saccanāmo anuttaro.

693. 
‘Nāgaŋ vo kittayissāmi, na hi āguŋ karoti so;


Soraccaŋ avihiŋsā ca, pādā nāgassa te duve.

694. 
‘Sati ca sampajaññañca, caraņā nāgassa tepare;


Saddhāhattho mahānāgo, upekkhāsetadantavā.

695. 
‘Sati gīvā siro paññā, vīmaŋsā dhammacintanā;


Dhammakucchisamāvāso, viveko tassa vāladhi.

696. 
‘So jhāyī assāsarato, ajjhattaŋ susamāhito;


Gacchaŋ samāhito nāgo, ţhito nāgo samāhito.

697. 
‘Sayaŋ samāhito nāgo, nisinnopi samāhito;


Sabbattha saŋvuto nāgo, esā nāgassa sampadā.

698. 
‘Bhuñjati (p. 319) anavajjāni, sāvajjāni na bhuñjati;


Ghāsamacchādanaŋ laddhā, sannidhiŋ parivajjayaŋ.

699. 
‘Saŋyojanaŋ aņuŋ thūlaŋ, sabbaŋ chetvāna bandhanaŋ;


Yena yeneva gacchati, anapakkhova gacchati.

700. 
‘Yathāpi udake jātaŋ, puņđarīkaŋ pavađđhati;


Nopalippati toyena, sucigandhaŋ manoramaŋ.

701. 
‘Tatheva ca loke jāto, buddho loke viharati;


Nopalippati lokena, toyena padumaŋ yathā.

702. 
‘Mahāgini pajjalito, anāhāropasammati;


Angāresu ca santesu, nibbutoti pavuccati.

703. 
‘Atthassāyaŋ viññāpanī, upamā viññūhi desitā;


Viññissanti mahānāgā, nāgaŋ nāgena desitaŋ.

704. 
‘Vītarāgo vītadoso, vītamoho anāsavo;


Sarīraŋ vijahaŋ nāgo, parinibbissatyanāsavo’ ti.

… Udāyī thero….

Soļasakanipāto niţţhito.

Tatruddānaŋ–

Koņđañño ca udāyī ca, therā dve te mahiddhikā;

Soļasamhi nipātamhi, gāthāyo dve ca tiŋsa cāti.

16. Vīsatinipāto

1. Adhimuttattheragāthā
705. 
‘Yaññatthaŋ (p. 320) vā dhanatthaŋ vā, ye hanāma mayaŋ pure.


Avasesaŋ bhayaŋ hoti, vedhanti vilapanti ca.

706. 
‘Tassa te natthi bhītattaŋ, bhiyyo vaņņo pasīdati;


Kasmā na paridevesi, evarūpe mahabbhaye.

707. 
‘Natthi cetasikaŋ dukkhaŋ, anapekkhassa gāmaņi;


Atikkantā bhayā sabbe, khīņasaŋyojanassa ve.

708. 
‘Khīņāya bhavanettiyā, diţţhe dhamme yathātathe;


Na bhayaŋ maraņe hoti, bhāranikkhepane yathā.

709. 
‘Suciņņaŋ brahmacariyaŋ me, maggo cāpi subhāvito;


Maraņe me bhayaŋ natthi, rogānamiva sankhaye.

710. 
‘Suciņņaŋ brahmacariyaŋ me, maggo cāpi subhāvito;


Nirassādā bhavā diţţhā, visaŋ pitvāva chađđitaŋ.

711. 
‘Pāragū anupādāno, katakicco anāsavo;


Tuţţho āyukkhayā hoti, mutto āghātanā yathā.

712. 
‘Uttamaŋ dhammataŋ patto, sabbaloke anatthiko;


Ādittāva gharā mutto, maraņasmiŋ na socati.

713. 
‘Yadatthi sangataŋ kiñci, bhavo vā yattha labbhati;


Sabbaŋ anissaraŋ etaŋ, iti vuttaŋ mahesinā.

714. 
‘Yo taŋ tathā pajānāti, yathā buddhena desitaŋ;


Na gaņhāti bhavaŋ kiñci, sutattaŋva ayoguļaŋ.

715. 
‘Na me hoti “ahosin” ti, “bhavissan” ti na hoti me.


Sankhārā vigamissanti, tattha kā paridevanā.

716. 
‘Suddhaŋ dhammasamuppādaŋ, suddhaŋ sankhārasantatiŋ;


Passantassa yathābhūtaŋ, na bhayaŋ hoti gāmaņi.

717. 
‘ tiņakaţţhasamaŋ (p. 321) lokaŋ, yadā paññāya passati;


Mamattaŋ so asaŋvindaŋ, “natthi me” ti na socati.

718. 
‘Ukkaņţhāmi sarīrena, bhavenamhi anatthiko.


Soyaŋ bhijjissati kāyo, añño ca na bhavissati.

719. 
‘Yaŋ vo kiccaŋ sarīrena, taŋ karotha yadicchatha;


Na me tappaccayā tattha, doso pemañca hehiti’.

720. 
Tassa taŋ vacanaŋ sutvā, abbhutaŋ lomahaŋsanaŋ;


Satthāni nikkhipitvāna, māņavā etadabravuŋ.

721. 
‘Kiŋ bhadante karitvāna, ko vā ācariyo tava;


Kassa sāsanamāgamma, labbhate taŋ asokatā’.

722. 
‘Sabbaññū sabbadassāvī, jino ācariyo mama;


Mahākāruņiko satthā, sabbalokatikicchako.

723. 
‘Tenāyaŋ desito dhammo, khayagāmī anuttaro;


Tassa sāsanamāgamma, labbhate taŋ asokatā’.

724. 
Sutvāna corā isino subhāsitaŋ, nikkhippa satthāni ca āvudhāni ca.


Tamhā ca kammā viramiŋsu eke, eke ca pabbajjamarocayiŋsu.

725. 
Te pabbajitvā sugatassa sāsane, bhāvetva bojjhangabalāni paņđitā.


Udaggacittā sumanā katindriyā, phusiŋsu nibbānapadaŋ asankhatanti.

…Adhimutto thero….

2. Pārāpariyattheragāthā
726. 
‘Samaņassa ahu cintā, pārāpariyassa bhikkhuno;


Ekakassa nisinnassa, pavivittassa jhāyino.

727. 
‘Kimānupubbaŋ puriso, kiŋ vataŋ kiŋ samācāraŋ;


Attano kiccakārīssa, na ca kañci viheţhaye.

728. 
‘Indriyāni (p. 322) manussānaŋ, hitāya ahitāya ca;


Arakkhitāni ahitāya, rakkhitāni hitāya ca.

729. 
‘Indriyāneva sārakkhaŋ, indriyāni ca gopayaŋ;


Attano kiccakārīssa, na ca kañci viheţhaye.

730. 
‘Cakkhundriyaŋ ce rūpesu, gacchantaŋ anivārayaŋ;


Anādīnavadassāvī, so dukkhā na hi muccati.

731. 
‘Sotindriyaŋ ce saddesu, gacchantaŋ anivārayaŋ;


Anādīnavadassāvī, so dukkhā na hi muccati.

732. 
‘Anissaraņadassāvī gandhe ce paţisevati.


Na so muccati dukkhamhā, gandhesu adhimucchito.

733. 
‘Ambilaŋ madhuraggañca, tittakaggamanussaraŋ;


Rasataņhāya gadhito, hadayaŋ nāvabujjhati.

734. 
‘Subhānyappaţikūlāni, phoţţhabbāni anussaraŋ;


Ratto rāgādhikaraņaŋ, vividhaŋ vindate dukhaŋ.

735. 
‘Manaŋ cetehi dhammehi, yo na sakkoti rakkhituŋ;


Tato naŋ dukkhamanveti, sabbehetehi pañcahi.

736. 
‘Pubbalohitasampuņņaŋ, bahussa kuņapassa ca;


Naravīrakataŋ vagguŋ, samuggamiva cittitaŋ.

737. 
‘Kaţukaŋ madhurassādaŋ, piyanibandhanaŋ dukhaŋ;


Khuraŋva madhunā littaŋ, ullihaŋ nāvabujjhati.

738. 
‘Itthirūpe itthisare, phoţţhabbepi ca itthiyā;


Itthigandhesu sāratto, vividhaŋ vindate dukhaŋ.

739. 
‘Itthisotāni sabbāni, sandanti pañca pañcasu;


Tesamāvaraņaŋ kātuŋ, yo sakkoti vīriyavā.

740. 
‘So atthavā so dhammaţţho, so dakkho so vicakkhaņo.


Kareyya ramamānopi, kiccaŋ dhammatthasaŋhitaŋ.

741. 
‘Atho (p. 323) sīdati saññuttaŋ, vajje kiccaŋ niratthakaŋ;


“Na taŋ kiccan” ti maññitvā, appamatto vicakkhaņo.

742. 
‘Yañca atthena saññuttaŋ, yā ca dhammagatā rati;


Taŋ samādāya vattetha, sā hi ve uttamā rati.

743. 
‘Uccāvacehupāyehi, paresamabhijigīsati;


Hantvā vadhitvā atha socayitvā, ālopati sāhasā yo paresaŋ.

744. 
‘Tacchanto āņiyā āņiŋ, nihanti balavā yathā;


Indriyānindriyeheva nihanti kusalo tathā.

745. 
‘Saddhaŋ vīriyaŋ samādhiñca, satipaññañca bhāvayaŋ;


Pañca pañcahi hantvāna, anīgho yāti brāhmaņo.

746. 
‘So atthavā so dhammaţţho, katvā vākyānusāsaniŋ;


Sabbena sabbaŋ buddhassa, so naro sukhamedhatī’ ti.

..Pārāpariyo thero….

3. Telakānittheragāthā
747. 
‘Cirarattaŋ vatātāpī, dhammaŋ anuvicintayaŋ;


Samaŋ cittassa nālatthaŋ, pucchaŋ samaņabrāhmaņe.

748. 
‘“Ko so pārangato loke, ko patto amatogadhaŋ.


Kassa dhammaŋ paţicchāmi, paramatthavijānanaŋ”.

749. 
‘Antovankagato āsi, macchova ghasamāmisaŋ;


Baddho mahindapāsena, vepacityasuro yathā.

750. 
‘Añchāmi naŋ na muñcāmi, asmā sokapariddavā;


Ko me bandhaŋ muñcaŋ loke, sambodhiŋ vedayissati.

751. 
‘Samaņaŋ brāhmaņaŋ vā kaŋ, ādisantaŋ pabhangunaŋ.


Kassa dhammaŋ paţicchāmi, jarāmaccupavāhanaŋ.

752. 
‘Vicikicchākankhāganthitaŋ, sārambhabalasaññutaŋ;


Kodhappattamanatthaddhaŋ, abhijappappadāraņaŋ.

753. 
‘Taņhādhanusamuţţhānaŋ (p. 324) dve ca pannarasāyutaŋ;


Passa orasikaŋ bāļhaŋ, bhetvāna yadi tiţţhati.

754. 
‘Anudiţţhīnaŋ appahānaŋ, sankappaparatejitaŋ;


Tena viddho pavedhāmi, pattaŋva māluteritaŋ.

755. 
‘Ajjhattaŋ me samuţţhāya, khippaŋ paccati māmakaŋ;


Chaphassāyatanī kāyo, yattha sarati sabbadā.

756. 
‘Taŋ na passāmi tekicchaŋ, yo metaŋ sallamuddhare;


Nānārajjena satthena, nāññena vicikicchitaŋ.

757. 
‘Ko me asattho avaņo, sallamabbhantarapassayaŋ;


Ahiŋsaŋ sabbagattāni, sallaŋ me uddharissati.

758. 
‘Dhammappati hi so seţţho, visadosappavāhako;


Gambhīre patitassa me, thalaŋ pāņiñca dassaye.

759. 
‘Rahadehamasmi ogāļho, ahāriyarajamattike;


Māyā-usūyasārambha, thinamiddhamapatthaţe.

760. 
‘Uddhaccameghathanitaŋ, saŋyojanavalāhakaŋ;


Vāhā vahanti kuddiţţhiŋ, sankappā rāganissitā.

761. 
‘Savanti sabbadhi sotā, latā ubbhijja tiţţhati;


Te sote ko nivāreyya, taŋ lataŋ ko hi checchati.

762. 
‘Velaŋ karotha bhaddante, sotānaŋ sannivāraņaŋ.


Mā te manomayo soto, rukkhaŋva sahasā luve.

763. 
‘Evaŋ me bhayajātassa, apārā pāramesato;


Tāņo paññāvudho satthā, isisanghanisevito.

764. 
‘Sopāņaŋ sugataŋ suddhaŋ, dhammasāramayaŋ daļhaŋ;


Pādāsi vuyhamānassa, “mā bhāyī” ti ca mabravi.

765. 
‘Satipaţţhānapāsādaŋ, āruyha paccavekkhisaŋ;


Yaŋ taŋ pubbe amaññissaŋ, sakkāyābhirataŋ pajaŋ.

766. 
‘Yadā (p. 325) ca maggamaddakkhiŋ, nāvāya abhirūhanaŋ;


Anadhiţţhāya attānaŋ, titthamaddakkhimuttamaŋ.

767. 
‘Sallaŋ attasamuţţhānaŋ, bhavanettippabhāvitaŋ;


Etesaŋ appavattāya, desesi maggamuttamaŋ.

768. 
‘Dīgharattānusayitaŋ, cirarattamadhiţţhitaŋ;


Buddho mepānudī ganthaŋ, visadosappavāhano’ ti.

…Telakāni thero….

4. Raţţhapālattheragāthā
769. 
 ‘Passa cittakataŋ bimbaŋ, arukāyaŋ samussitaŋ;


Āturaŋ bahusankappaŋ, yassa natthi dhuvaŋ ţhiti.

770. 
‘Passa cittakataŋ rūpaŋ, maņinā kuņđalena ca;


Aţţhiŋ tacena onaddhaŋ, saha vatthehi sobhati.

771. 
‘Alattakakatā pādā, mukhaŋ cuņņakamakkhitaŋ;


Alaŋ bālassa mohāya, no ca pāragavesino.

772. 
‘Aţţhapadakatā kesā, nettā añjanamakkhitā;


Alaŋ bālassa mohāya, no ca pāragavesino.

773. 
‘Añjanīva navā cittā, pūtikāyo alankato;


Alaŋ bālassa mohāya, no ca pāragavesino.

774. 
‘Odahi migavo pāsaŋ, nāsadā vāguraŋ migo;


Bhutvā nivāpaŋ gacchāma, kandante migabandhake.

775. 
‘Chinno pāso migavassa, nāsadā vāguraŋ migo;


Bhutvā nivāpaŋ gacchāma, socante migaluddake.

776. 
‘Passāmi loke sadhane manusse, laddhāna vittaŋ na dadanti mohā.


Luddhā dhanaŋ sannicayaŋ karonti, bhiyyova kāme abhipatthayanti.

777. 
‘Rājā (p. 326) pasayhappathaviŋ vijetvā, sasāgarantaŋ mahimāvasanto.


Oraŋ samuddassa atittarūpo, pāraŋ samuddassapi patthayetha.

778. 
‘Rājā ca aññe ca bahū manussā, avītataņhā maraņaŋ upenti.


Ūnāva hutvāna jahanti dehaŋ, kāmehi lokamhi na hatthi titti.

779. 
‘Kandanti naŋ ñātī pakiriya kese, aho vatā no amarāti cāhu.


Vatthena naŋ pārutaŋ nīharitvā, citaŋ samodhāya tato đahanti.

780. 
‘So đayhati sūlehi tujjamāno, ekena vatthena pahāya bhoge.


Na mīyamānassa bhavanti tāņā, ñātī ca mittā atha vā sahāyā.

781. 
‘Dāyādakā tassa dhanaŋ haranti, satto pana gacchati yena kammaŋ.


Na mīyamānaŋ dhanamanveti kiñci, puttā ca dārā ca dhanañca raţţhaŋ.

782. 
‘Na dīghamāyuŋ labhate dhanena, na cāpi vittena jaraŋ vihanti.


Appappaŋ hidaŋ jīvitamāhu dhīrā, asassataŋ vippariņāmadhammaŋ.

783. 
‘Ađđhā daliddā ca phusanti phassaŋ, bālo ca dhīro ca tatheva phuţţho.


Bālo hi bālyā vadhitova seti, dhīro ca no vedhati phassaphuţţho.

784. 
‘Tasmā (p. 327) hi paññāva dhanena seyyā, yāya vosānamidhādhigacchati.


Abyositattā hi bhavābhavesu, pāpāni kammāni karoti mohā.

785. 
‘Upeti gabbhañca parañca lokaŋ, saŋsāramāpajja paramparāya.


Tassappapañño abhisaddahanto, upeti gabbhañca parañca lokaŋ.

786. 
‘Coro yathā sandhimukhe gahīto, sakammunā haññati pāpadhammo.


Evaŋ pajā pecca paramhi loke, sakammunā haññati pāpadhammo.

787. 
‘Kāmā hi citrā madhurā manoramā, virūparūpena mathenti cittaŋ.


Ādīnavaŋ kāmaguņesu disvā, tasmā ahaŋ pabbajitomhi rāja.

788. 
‘Dumapphalānīva patanti māņavā, daharā ca vuđđhā ca sarīrabhedā.


Etampi disvā pabbajitomhi rāja, apaņņakaŋ sāmaññameva seyyo.

789. 
‘Saddhāyāhaŋ pabbajito, upeto jinasāsane;


Avajjhā mayhaŋ pabbajjā, anaņo bhuñjāmi bhojanaŋ.

790. 
‘Kāme ādittato disvā, jātarūpāni satthato;


Gabbhavokkantito dukkhaŋ, nirayesu mahabbhayaŋ.

791. 
‘Etamādīnavaŋ ñatvā, saŋvegaŋ alabhiŋ tadā;


Sohaŋ viddho tadā santo, sampatto āsavakkhayaŋ.

792. 
‘Pariciņņo mayā satthā, kataŋ buddhassa sāsanaŋ;


Ohito garuko bhāro, bhavanetti samūhatā.

793. 
‘Yassatthāya pabbajito, agārasmānagāriyaŋ;


So me attho anuppatto, sabbasaŋyojanakkhayo’ ti.

… Raţţhapālo thero….

5. Mālukyaputtattheragāthā
794. 
 ‘Rūpaŋ (p. 328) disvā sati muţţhā, piyaŋ nimittaŋ manasi karoto.


Sārattacitto vedeti, tañca ajjhossa tiţţhati.

795. 
‘Tassa vađđhanti vedanā, anekā rūpasambhavā;


Abhijjhā ca vihesā ca, cittamassūpahaññati.


Evamācinato dukkhaŋ, ārā nibbāna vuccati.

796. 
‘Saddaŋ sutvā sati muţţhā, piyaŋ nimittaŋ manasi karoto;


Sārattacitto vedeti, tañca ajjhossa tiţţhati.

797. 
‘Tassa vađđhanti vedanā, anekā saddasambhavā;


Abhijjhā ca vihesā ca, cittamassūpahaññati.


Evamācinato dukkhaŋ, ārā nibbāna vuccati.

798. 
‘Gandhaŋ ghatvā sati muţţhā, piyaŋ nimittaŋ manasi karoto.


Sārattacitto vedeti, tañca ajjhossa tiţţhati.

799. 
‘Tassa vađđhanti vedanā, anekā gandhasambhavā;


Abhijjhā ca vihesā ca, cittamassūpahaññati.


Evamācinato dukkhaŋ, ārā nibbāna vuccati.

800. 
‘Rasaŋ bhotvā sati muţţhā, piyaŋ nimittaŋ manasi karoto.


Sārattacitto vedeti, tañca ajjhossa tiţţhati.

801. 
‘Tassa vađđhanti vedanā, anekā rasasambhavā;


Abhijjhā ca vihesā ca, cittamassūpahaññati.


Evamācinato dukkhaŋ, ārā nibbāna vuccati.

802. 
‘Phassaŋ phussa sati muţţhā, piyaŋ nimittaŋ manasi karoto.


Sārattacitto vedeti, tañca ajjhossa tiţţhati.

803. 
‘Tassa vađđhanti vedanā, anekā phassasambhavā;


Abhijjhā ca vihesā ca, cittamassūpahaññati.


Evamācinato dukkhaŋ, ārā nibbāna vuccati.

804. 
‘Dhammaŋ ñatvā sati muţţhā, piyaŋ nimittaŋ manasi karoto.


Sārattacitto vedeti, tañca ajjhossa tiţţhati.

805. 
‘Tassa (p. 329) vađđhanti vedanā, anekā dhammasambhavā;


Abhijjhā ca vihesā ca, cittamassūpahaññati.


Evamācinato dukkhaŋ, ārā nibbāna vuccati.

806. 
‘Na so rajjati rūpesu, rūpaŋ disvā patissato;


Virattacitto vedeti, tañca nājjhossa tiţţhati.

807. 
‘Yathāssa passato rūpaŋ, sevato cāpi vedanaŋ;


Khīyati nopacīyati, evaŋ so caratī sato.


Evaŋ apacinato dukkhaŋ, santike nibbāna vuccati.

808. 
‘Na so rajjati saddesu, saddaŋ sutvā patissato;


Virattacitto vedeti, tañca nājjhossa tiţţhati.

809. 
‘Yathāssa suņato saddaŋ, sevato cāpi vedanaŋ;


Khīyati nopacīyati, evaŋ so caratī sato.


Evaŋ apacinato dukkhaŋ, santike nibbāna vuccati.

810. 
‘Na so rajjati gandhesu, gandhaŋ ghatvā patissato;


Virattacitto vedeti, tañca nājjhossa tiţţhati.

811. 
‘Yathāssa ghāyato gandhaŋ, sevato cāpi vedanaŋ;


Khīyati nopacīyati, evaŋ so caratī sato.


Evaŋ apacinato dukkhaŋ, santike nibbāna vuccati.

812. 
‘Na so rajjati rasesu, rasaŋ bhotvā patissato;


Virattacitto vedeti, tañca nājjhossa tiţţhati.

813. 
‘Yathāssa sāyarato rasaŋ, sevato cāpi vedanaŋ;


Khīyati nopacīyati, evaŋ so caratī sato.


Evaŋ apacinato dukkhaŋ, santike nibbāna vuccati.

814. 
‘Na so rajjati phassesu, phassaŋ phussa patissato;


Virattacitto vedeti, tañca nājjhossa tiţţhati.

815. 
‘Yathāssa phusato phassaŋ, sevato cāpi vedanaŋ;


Khīyati nopacīyati, evaŋ so caratī sato.


Evaŋ apacinato dukkhaŋ, santike nibbāna vuccati.

816. 
‘Na so rajjati dhammesu, dhammaŋ ñatvā patissato;


Virattacitto vedeti, tañca nājjhossa tiţţhati.

817. 
‘Yathāssa (p. 330) vijānato dhammaŋ, sevato cāpi vedanaŋ;


Khīyati nopacīyati, evaŋ so caratī sato.


Evaŋ apacinato dukkhaŋ, santike nibbāna vuccati’.

… Mālukyaputto thero….

6. Selattheragāthā
818. 
‘Paripuņņakāyo suruci, sujāto cārudassano;


Suvaņņavaņņosi bhagavā, susukkadāţhosi vīriyavā .

819. 
‘Narassa hi sujātassa, ye bhavanti viyañjanā;


Sabbe te tava kāyasmiŋ, mahāpurisalakkhaņā.

820. 
‘Pasannanetto sumukho, brahā uju patāpavā;


Majjhe samaņasanghassa, ādiccova virocasi.

821. 
‘Kalyāņadassano bhikkhu, kañcanasannibhattaco;


Kiŋ te samaņabhāvena, evaŋ uttamavaņņino.

822. 
‘Rājā arahasi bhavituŋ, cakkavattī rathesabho;


Cāturanto vijitāvī, jambusaņđassa issaro.

823. 
‘Khattiyā bhogī rājāno, anuyantā bhavanti te.


Rājābhirājā manujindo, rajjaŋ kārehi gotama’.

824. 
‘Rājāhamasmi sela, (selāti bhagavā) dhammarājā anuttaro.


Dhammena cakkaŋ vattemi, cakkaŋ appaţivattiyaŋ’.

825. 
‘Sambuddho paţijānāsi, (iti selo brāhmaņo) dhammarājā anuttaro.


“Dhammena cakkaŋ vattemi”, iti bhāsatha gotama.

826. 
‘Ko nu senāpati bhoto, sāvako satthuranvayo .


Ko tetamanuvatteti, dhammacakkaŋ pavattitaŋ’.

827. 
‘Mayā (p. 331) pavattitaŋ cakkaŋ, (selāti bhagavā) dhammacakkaŋ anuttaraŋ.


Sāriputto anuvatteti, anujāto tathāgataŋ.

828. 
‘Abhiññeyyaŋ abhiññātaŋ, bhāvetabbañca bhāvitaŋ;


Pahātabbaŋ pahīnaŋ me, tasmā buddhosmi brāhmaņa.

829. 
‘Vinayassu mayi kankhaŋ, adhimuñcassu brāhmaņa;


Dullabhaŋ dassanaŋ hoti, sambuddhānaŋ abhiņhaso.

830. 
‘Yesaŋ ve dullabho loke, pātubhāvo abhiņhaso;


Sohaŋ brāhmaņa buddhosmi, sallakatto anuttaro.

831. 
‘Brahmabhūto atitulo, mārasenappamaddano;


Sabbāmitte vase katvā, modāmi akutobhayo’.

832. 
‘Idaŋ bhonto nisāmetha, yathā bhāsati cakkhumā;


Sallakatto mahāvīro, sīhova nadatī vane.

833. 
‘Brahmabhūtaŋ atitulaŋ, mārasenappamaddanaŋ;


Ko disvā nappasīdeyya, api kaņhābhijātiko.

834. 
‘Yo maŋ icchati anvetu, yo vā nicchati gacchatu;


Idhāhaŋ pabbajissāmi, varapaññassa santike’.

835. 
‘Etaŋ ce ruccati bhoto, sammāsambuddhasāsanaŋ;


Mayampi pabbajissāma, varapaññassa santike.

836. 
‘Brāhmaņā tisatā ime, yācanti pañjalīkatā;


“Brahmacariyaŋ carissāma, bhagavā tava santike”’.

837. 
‘Svākhātaŋ brahmacariyaŋ, (selāti bhagavā) sandiţţhikamakālikaŋ;


Yattha amoghā pabbajjā, appamattassa sikkhato’.

838. 
‘Yaŋ taŋ saraņamāgamha, ito aţţhame cakkhuma.


Sattarattena bhagavā, dantāmha tava sāsane.

839. 
‘Tuvaŋ (p. 332) buddho tuvaŋ satthā, tuvaŋ mārābhibhū muni;


Tuvaŋ anusaye chetvā, tiņņo tāresimaŋ pajaŋ.

840. 
‘Upadhī te samatikkantā, āsavā te padālitā;


Sīhova anupādāno, pahīnabhayabheravo.

841. 
‘Bhikkhavo tisatā ime, tiţţhanti pañjalīkatā;


Pāde vīra pasārehi, nāgā vandantu satthuno’ ti.

… Selo thero….

7. Kāļigodhāputtabhaddiyattheragāthā
842. 
‘Yātaŋ me hatthigīvāya, sukhumā vatthā padhāritā;


Sālīnaŋ odano bhutto, sucimaŋsūpasecano.

843. 
‘Sojja bhaddo sātatiko, uñchāpattāgate rato;


Jhāyati anupādāno, putto godhāya bhaddiyo.

844. 
‘Paŋsukūlī sātatiko, uñchāpattāgate rato;


Jhāyati anupādāno, putto godhāya bhaddiyo.

845. 
‘Piņđapātī sātatiko …pe….

846. 
‘Tecīvarī sātatiko …pe….

847. 
‘Sapadānacārī sātatiko …pe….

848. 
‘Ekāsanī sātatiko …pe….

849. 
‘Pattapiņđī sātatiko …pe….

850. 
‘Khalupacchābhattī sātatiko …pe….

851. 
‘Āraññiko sātatiko …pe….

852. 
‘Rukkhamūliko sātatiko …pe….

853. 
‘Abbhokāsī sātatiko …pe….

854. 
‘Sosāniko sātatiko …pe….

855. 
‘Yathāsanthatiko sātatiko …pe….

856. 
‘Nesajjiko (p. 333) sātatiko …pe….

857. 
‘Appiccho sātatiko …pe….

858. 
‘Santuţţho sātatiko …pe….

859. 
‘Pavivitto sātatiko …pe….

860. 
‘Asaŋsaţţho sātatiko …pe….

861. 
‘Āraddhavīriyo sātatiko …pe….

862. 
‘Hitvā satapalaŋ kaŋsaŋ, sovaņņaŋ satarājikaŋ;


Aggahiŋ mattikāpattaŋ, idaŋ dutiyābhisecanaŋ.

863. 
‘Ucce maņđalipākāre, daļhamaţţālakoţţhake;


Rakkhito khaggahatthehi, uttasaŋ vihariŋ pure.

864. 
‘Sojja bhaddo anutrāsī, pahīnabhayabheravo;


Jhāyati vanamogayha, putto godhāya bhaddiyo.

865. 
‘Sīlakkhandhe patiţţhāya, satiŋ paññañca bhāvayaŋ;


Pāpuņiŋ anupubbena, sabbasaŋyojanakkhayan’ ti.

… Bhaddiyo kāļigodhāya putto thero….

8. Angulimālattheragāthā
866. 
‘Gacchaŋ vadesi samaņa “ţţhitomhi”, mamañca brūsi ţhitamaţţhitoti.


Pucchāmi taŋ samaņa etamatthaŋ, “kathaŋ ţhito tvaŋ ahamaţţhitomhi”’.

867. 
‘Ṭhito ahaŋ angulimāla sabbadā, sabbesu bhūtesu nidhāya daņđaŋ.


Tuvañca pāņesu asaññatosi, tasmā ţhitohaŋ tuvamaţţhitosi’.

868. 
‘Cirassaŋ vata me mahito mahesī, mahāvanaŋ samaņo paccapādi .


Sohaŋ cajissāmi sahassapāpaŋ, sutvāna gāthaŋ tava dhammayuttaŋ’.

869. 
Icceva (p. 334) coro asimāvudhañca, sobbhe papāte narake anvakāsi .


Avandi coro sugatassa pāde, tattheva pabbajjamayāci buddhaŋ.

870. 
Buddho ca kho kāruņiko mahesi, yo satthā lokassa sadevakassa.


“Tamehi bhikkhū” ti tadā avoca, eseva tassa ahu bhikkhubhāvo.

871. 
‘Yo ca pubbe pamajjitvā, pacchā so nappamajjati;


Somaŋ lokaŋ pabhāseti, abbhā muttova candimā.

872. 
‘Yassa pāpaŋ kataŋ kammaŋ, kusalena pidhīyati .


Somaŋ lokaŋ pabhāseti, abbhā muttova candimā.

873. 
‘Yo have daharo bhikkhu, yuñjati buddhasāsane;


Somaŋ lokaŋ pabhāseti, abbhā muttova candimā.

874. 
 ‘Disāpi me dhammakathaŋ suņantu, disāpi me yuñjantu buddhasāsane.


Disāpi me te manuje bhajantu, ye dhammamevādapayanti santo.

875. 
‘Disā hi me khantivādānaŋ, avirodhappasaŋsinaŋ;


Suņantu dhammaŋ kālena, tañca anuvidhīyantu.

876. 
‘Na hi jātu so mamaŋ hiŋse, aññaŋ vā pana kiñcanaŋ .


Pappuyya paramaŋ santiŋ, rakkheyya tasathāvare.

877. 
 ‘Udakañhi nayanti nettikā, usukārā namayanti tejanaŋ.


Dāruŋ namayanti tacchakā, attānaŋ damayanti paņđitā.

878. 
‘Daņđeneke (p. 335) damayanti, ankusebhi kasāhi ca;


Adaņđena asatthena, ahaŋ dantomhi tādinā.

879. 
‘“Ahiŋsako” ti me nāmaŋ, hiŋsakassa pure sato;


Ajjāhaŋ saccanāmomhi, na naŋ hiŋsāmi kiñcanaŋ .

880. 
‘Coro ahaŋ pure āsiŋ, angulimāloti vissuto;


Vuyhamāno mahoghena, buddhaŋ saraņamāgamaŋ.

881. 
‘Lohitapāņi pure āsiŋ, angulimāloti vissuto;


Saraņagamanaŋ passa, bhavanetti samūhatā.

882. 
‘Tādisaŋ kammaŋ katvāna, bahuŋ duggatigāminaŋ;


Phuţţho kammavipākena, anaņo bhuñjāmi bhojanaŋ.

883. 
‘Pamādamanuyuñjanti, bālā dummedhino janā;


Appamādañca medhāvī, dhanaŋ seţţhaŋva rakkhati.

884. 
‘Mā pamādamanuyuñjetha, mā kāmaratisanthavaŋ;


Appamatto hi jhāyanto, pappoti paramaŋ sukhaŋ.

885. 
‘Svāgataŋ nāpagataŋ, netaŋ dummantitaŋ mama;


Savibhattesu dhammesu, yaŋ seţţhaŋ tadupāgamaŋ.

886. 
‘Svāgataŋ nāpagataŋ, netaŋ dummantitaŋ mama;


Tisso vijjā anuppattā, kataŋ buddhassa sāsanaŋ.

887. 
‘Araññe rukkhamūle vā, pabbatesu guhāsu vā;


Tattha tattheva aţţhāsiŋ, ubbiggamanaso tadā.

888. 
‘Sukhaŋ sayāmi ţhāyāmi, sukhaŋ kappemi jīvitaŋ;


Ahatthapāso mārassa, aho satthānukampito.

889. 
‘Brahmajacco pure āsiŋ, udicco ubhato ahu;


Sojja putto sugatassa, dhammarājassa satthuno.

890. 
‘Vītataņho anādāno, guttadvāro susaŋvuto;


Aghamūlaŋ vadhitvāna, patto me āsavakkhayo.

891. 
‘Pariciņņo (p. 336) mayā satthā, kataŋ buddhassa sāsanaŋ;


Ohito garuko bhāro, bhavanetti samūhatā’ ti.

… Angulimālo thero….

9. Anuruddhattheragāthā
892. 
‘Pahāya mātāpitaro, bhaginī ñātibhātaro.


Pañca kāmaguņe hitvā, anuruddhova jhāyatu.

893. 
‘Sameto naccagītehi, sammatāļappabodhano;


Na tena suddhimajjhagaŋ, mārassa visaye rato.

894. 
‘Etañca samatikkamma, rato buddhassa sāsane;


Sabboghaŋ samatikkamma, anuruddhova jhāyati.

895. 
‘Rūpā saddā rasā gandhā, phoţţhabbā ca manoramā;


Ete ca samatikkamma, anuruddhova jhāyati.

896. 
‘Piņđapātapaţikkanto, eko adutiyo muni;


Esati paŋsukūlāni, anuruddho anāsavo.

897. 
‘Vicinī aggahī dhovi, rajayī dhārayī muni;


Paŋsukūlāni matimā, anuruddho anāsavo.

898. 
‘Mahiccho ca asantuţţho, saŋsaţţho yo ca uddhato;


Tassa dhammā ime honti, pāpakā sankilesikā.

899. 
‘Sato ca hoti appiccho, santuţţho avighātavā;


Pavivekarato vitto, niccamāraddhavīriyo.

900. 
‘Tassa dhammā ime honti, kusalā bodhipakkhikā;


Anāsavo ca so hoti, iti vuttaŋ mahesinā.

901. 
‘Mama sankappamaññāya, satthā loke anuttaro;


Manomayena kāyena, iddhiyā upasankami.

902. 
‘Yadā me ahu sankappo, tato uttari desayi;


Nippapañcarato buddho, nippapañcamadesayi.

903. 
‘Tassāhaŋ dhammamaññāya, vihāsiŋ sāsane rato;


Tisso vijjā anuppattā, kataŋ buddhassa sāsanaŋ.

904. 
‘Pañcapaññāsavassāni (p. 337) yato nesajjiko ahaŋ;


Pañcavīsativassāni, yato middhaŋ samūhataŋ.

905. 
 ‘Nāhu assāsapassāsā, ţhitacittassa tādino.


Anejo santimārabbha, cakkhumā parinibbuto.

906. 
 ‘Asallīnena cittena, vedanaŋ ajjhavāsayi;


Pajjotasseva nibbānaŋ, vimokkho cetaso ahu.

907. 
‘Ete pacchimakā dāni, munino phassapañcamā;


Nāññe dhammā bhavissanti, sambuddhe parinibbute.

908. 
‘Natthi dāni punāvāso, devakāyasmi jālini;


Vikkhīņo jātisaŋsāro, natthi dāni punabbhavo.

909. 
‘Yassa muhuttena sahassadhā, loko saŋvidito sabrahmakappo.


Vasī iddhiguņe cutūpapāte, kāle passati devatā sa bhikkhu .

910. 
‘Annabhāro pure āsiŋ, daliddo ghāsahārako;


Samaņaŋ paţipādesiŋ, upariţţhaŋ yasassinaŋ.

911. 
‘Somhi sakyakule jāto, anuruddhoti maŋ vidū;


Upeto naccagītehi, sammatāļappabodhano.

912. 
‘Athaddasāsiŋ sambuddhaŋ, satthāraŋ akutobhayaŋ;


Tasmiŋ cittaŋ pasādetvā, pabbajiŋ anagāriyaŋ.

913. 
‘Pubbenivāsaŋ jānāmi, yattha me vusitaŋ pure;


Tāvatiŋsesu devesu, aţţhāsiŋ sakkajātiyā .

914. 
‘Sattakkhattuŋ manussindo, ahaŋ rajjamakārayiŋ;


Cāturanto vijitāvī, jambusaņđassa issaro.


Adaņđena asatthena, dhammena anusāsayiŋ.

915. 
‘Ito satta tato satta, saŋsārāni catuddasa;


Nivāsamabhijānissaŋ, devaloke ţhitā tadā.

916. 
‘Pañcangike (p. 338) samādhimhi, sante ekodibhāvite;


Paţippassaddhiladdhamhi, dibbacakkhu visujjhi me.

917. 
‘Cutūpapātaŋ jānāmi, sattānaŋ āgatiŋ gatiŋ;


Itthabhāvaññathābhāvaŋ, jhāne pañcangike ţhito.

918. 
‘Pariciņņo mayā satthā …pe… bhavanetti samūhatā.

919. 
‘Vajjīnaŋ veļuvagāme, ahaŋ jīvitasankhayā;


Heţţhato veļugumbasmiŋ, nibbāyissaŋ anāsavo’ ti.

… Anuruddho thero….

10. Pārāpariyattheragāthā
920. 
Samaņassa ahu cintā, pupphitamhi mahāvane;


Ekaggassa nisinnassa, pavivittassa jhāyino.

921. 
‘Aññathā lokanāthamhi, tiţţhante purisuttame;


Iriyaŋ āsi bhikkhūnaŋ, aññathā dāni dissati.

922. 
‘Sītavātaparittānaŋ, hirikopīnachādanaŋ;


Mattaţţhiyaŋ abhuñjiŋsu, santuţţhā itarītare.

923. 
‘Paņītaŋ yadi vā lūkhaŋ, appaŋ vā yadi vā bahuŋ;


Yāpanatthaŋ abhuñjiŋsu, agiddhā nādhimucchitā.

924. 
‘Jīvitānaŋ parikkhāre, bhesajje atha paccaye.


Na bāļhaŋ ussukā āsuŋ, yathā te āsavakkhaye.

925. 
‘Araññe rukkhamūlesu, kandarāsu guhāsu ca;


Vivekamanubrūhantā, vihaŋsu tapparāyanā.

926. 
‘Nīcā niviţţhā subharā, mudū atthaddhamānasā;


Abyāsekā amukharā, atthacintā vasānugā.

927. 
‘Tato pāsādikaŋ āsi, gataŋ bhuttaŋ nisevitaŋ;


Siniddhā teladhārāva, ahosi iriyāpatho.

928. 
‘Sabbāsavaparikkhīņā, mahājhāyī mahāhitā;


Nibbutā dāni te therā, parittā dāni tādisā.

929. 
‘Kusalānañca (p. 339) dhammānaŋ, paññāya ca parikkhayā;


Sabbākāravarūpetaŋ, lujjate jinasāsanaŋ.

930. 
‘Pāpakānañca dhammānaŋ, kilesānañca yo utu;


Upaţţhitā vivekāya, ye ca saddhammasesakā.

931. 
‘Te kilesā pavađđhantā, āvisanti bahuŋ janaŋ;


Kīļanti maññe bālehi, ummattehiva rakkhasā.

932. 
‘Kilesehābhibhūtā te, tena tena vidhāvitā;


Narā kilesavatthūsu, sasangāmeva ghosite.

933. 
‘Pariccajitvā saddhammaŋ, aññamaññehi bhaņđare;


Diţţhigatāni anventā, idaŋ seyyoti maññare.

934. 
‘Dhanañca puttaŋ bhariyañca, chađđayitvāna niggatā;


Kaţacchubhikkhahetūpi, akicchāni nisevare.

935. 
‘Udarāvadehakaŋ bhutvā, sayantuttānaseyyakā;


Kathaŋ vattenti paţibuddhā, yā kathā satthugarahitā.

936. 
‘Sabbakārukasippāni cittiŋ katvāna sikkhare.


Avūpasantā ajjhattaŋ, sāmaññatthoti acchati .

937. 
‘Mattikaŋ telacuņņañca, udakāsanabhojanaŋ;


Gihīnaŋ upanāmenti, ākankhantā bahuttaraŋ.

938. 
‘Dantaponaŋ kapitthañca, pupphaŋ khādaniyāni ca;


Piņđapāte ca sampanne, ambe āmalakāni ca.

939. 
‘Bhesajjesu yathā vejjā, kiccākicce yathā gihī;


Gaņikāva vibhūsāyaŋ, issare khattiyā yathā.

940. 
‘Nekatikā vañcanikā, kūţasakkhī apāţukā.


Bahūhi parikappehi, āmisaŋ paribhuñjare.

941. 
‘Lesakappe pariyāye, parikappenudhāvitā;


Jīvikatthā upāyena, sankađđhanti bahuŋ dhanaŋ.

942. 
‘Upaţţhāpenti (p. 340) parisaŋ, kammato no ca dhammato;


Dhammaŋ paresaŋ desenti, lābhato no ca atthato.

943. 
‘Sanghalābhassa bhaņđanti, sanghato paribāhirā;


Paralābhopajīvantā, ahirīkā na lajjare.

944. 
‘Nānuyuttā tathā eke, muņđā sanghāţipārutā;


Sambhāvanaŋyevicchanti, lābhasakkāramucchitā.

945. 
‘Evaŋ nānappayātamhi, na dāni sukaraŋ tathā;


Aphusitaŋ vā phusituŋ, phusitaŋ vānurakkhituŋ.

946. 
‘Yathā kaņţakaţţhānamhi, careyya anupāhano;


Satiŋ upaţţhapetvāna, evaŋ gāme munī care.

947. 
‘Saritvā pubbake yogī, tesaŋ vattamanussaraŋ;


Kiñcāpi pacchimo kālo, phuseyya amataŋ padaŋ.

948. 
‘Idaŋ vatvā sālavane, samaņo bhāvitindriyo;


Brāhmaņo parinibbāyī, isi khīņapunabbhavo’ ti.

… Pārāpariyo thero….

Vīsatinipāto niţţhito.

Tatruddānaŋ–

Adhimutto pārāpariyo, telakāni raţţhapālo;

Mālukyaselo bhaddiyo, anguli dibbacakkhuko.

Pārāpariyo dasete, vīsamhi parikittitā;

Gāthāyo dve satā honti, pañcatālīsa uttarinti.

17. Tiŋsanipāto

1. Phussattheragāthā
949. 
Pāsādike (p. 341) bahū disvā, bhāvitatte susaŋvute.


Isi paņđarasagotto, apucchi phussasavhayaŋ.

950. 
‘Kiŋchandā kimadhippāyā, kimākappā bhavissare;


Anāgatamhi kālamhi, taŋ me akkhāhi pucchito’.

951. 
‘Suņohi vacanaŋ mayhaŋ, isipaņđarasavhaya;


Sakkaccaŋ upadhārehi, ācikkhissāmyanāgataŋ.

952. 
‘Kodhanā upanāhī ca, makkhī thambhī saţhā bahū;


Ussukī nānāvādā ca, bhavissanti anāgate.

953. 
‘Aññātamānino dhamme, gambhīre tīragocarā;


Lahukā agaru dhamme, aññamaññamagāravā.

954. 
‘Bahū ādīnavā loke, uppajjissantyanāgate;


Sudesitaŋ imaŋ dhammaŋ, kilesessanti dummatī.

955. 
‘Guņahīnāpi sanghamhi, voharantā visāradā;


Balavanto bhavissanti, mukharā assutāvino.

956. 
‘Guņavantopi sanghamhi, voharantā yathātthato;


Dubbalā te bhavissanti, hirīmanā anatthikā.

957. 
‘Rajataŋ jātarūpañca, khettaŋ vatthumajeļakaŋ;


Dāsidāsañca dummedhā, sādiyissantyanāgate.

958. 
‘Ujjhānasaññino bālā, sīlesu asamāhitā;


Unnaļā vicarissanti, kalahābhiratā magā.

959. 
‘Uddhatā ca bhavissanti, nīlacīvarapārutā;


Kuhā thaddhā lapā singī, carissantyariyā viya.

960. 
‘Telasaņţhehi kesehi, capalā añjanakkhikā;


Rathiyāya gamissanti, dantavaņņikapārutā.

961. 
‘Ajegucchaŋ (p. 342) vimuttehi, surattaŋ arahaddhajaŋ;


Jigucchissanti kāsāvaŋ, odātesu samucchitā .

962. 
‘Lābhakāmā bhavissanti, kusītā hīnavīriyā;


Kicchantā vanapatthāni, gāmantesu vasissare.

963. 
‘Ye ye lābhaŋ labhissanti, micchājīvaratā sadā.


Te teva anusikkhantā, bhajissanti asaŋyatā.

964. 
‘Ye ye alābhino lābhaŋ, na te pujjā bhavissare;


Supesalepi te dhīre, sevissanti na te tadā.

965. 
‘Milakkhurajanaŋ rattaŋ, garahantā sakaŋ dhajaŋ;


Titthiyānaŋ dhajaŋ keci, dhārissantyavadātakaŋ.

966. 
‘Agāravo ca kāsāve, tadā tesaŋ bhavissati;


Paţisankhā ca kāsāve, bhikkhūnaŋ na bhavissati.

967. 
‘Abhibhūtassa dukkhena, sallaviddhassa ruppato;


Paţisankhā mahāghorā, nāgassāsi acintiyā.

968. 
‘Chaddanto hi tadā disvā, surattaŋ arahaddhajaŋ;


Tāvadeva bhaņī gāthā, gajo atthopasaŋhitā’.

969. 
 ‘Anikkasāvo kāsāvaŋ, yo vatthaŋ paridhassati .


Apeto damasaccena, na so kāsāvamarahati.

970. 
‘Yo ca vantakāsāvassa, sīlesu susamāhito;


Upeto damasaccena, sa ve kāsāvamarahati.

971. 
‘Vipannasīlo dummedho, pākaţo kāmakāriyo;


Vibbhantacitto nissukko, na so kāsāvamarahati.

972. 
‘Yo ca sīlena sampanno, vītarāgo samāhito;


Odātamanasankappo, sa ve kāsāvamarahati.

973. 
‘Uddhato unnaļo bālo, sīlaŋ yassa na vijjati;


Odātakaŋ arahati, kāsāvaŋ kiŋ karissati.

974. 
‘Bhikkhū (p. 343) ca bhikkhuniyo ca, duţţhacittā anādarā;


Tādīnaŋ mettacittānaŋ, niggaņhissantyanāgate.

975. 
‘Sikkhāpentāpi therehi, bālā cīvaradhāraņaŋ;


Na suņissanti dummedhā, pākaţā kāmakāriyā.

976. 
‘Te tathā sikkhitā bālā, aññamaññaŋ agāravā;


Nādiyissantupajjhāye, khaļunko viya sārathiŋ.

977. 
‘Evaŋ anāgataddhānaŋ, paţipatti bhavissati;


Bhikkhūnaŋ bhikkhunīnañca, patte kālamhi pacchime.

978. 
‘Purā āgacchate etaŋ, anāgataŋ mahabbhayaŋ;


Subbacā hotha sakhilā, aññamaññaŋ sagāravā.

979. 
‘Mettacittā kāruņikā, hotha sīlesu saŋvutā;


Āraddhavīriyā pahitattā, niccaŋ daļhaparakkamā.

980. 
‘Pamādaŋ bhayato disvā, appamādañca khemato.


Bhāvethaţţhangikaŋ maggaŋ, phusantā amataŋ padan’ ti.

… Phusso thero….

2. Sāriputtattheragāthā
981. 
‘Yathācārī yathāsato satīmā, yatasankappajjhāyi appamatto.


Ajjhattarato samāhitatto, eko santusito tamāhu bhikkhuŋ.

982. 
‘Allaŋ sukkhaŋ vā bhuñjanto, na bāļhaŋ suhito siyā;


Ūnūdaro mitāhāro, sato bhikkhu paribbaje.

983. 
‘Cattāro pañca ālope, abhutvā udakaŋ pive;


Alaŋ phāsuvihārāya, pahitattassa bhikkhuno.

984. 
‘Kappiyaŋ taŋ ce chādeti, cīvaraŋ idamatthikaŋ .


Alaŋ phāsuvihārāya, pahitattassa bhikkhuno.

985. 
‘Pallankena (p. 344) nisinnassa, jaņņuke nābhivassati;


Alaŋ phāsuvihārāya, pahitattassa bhikkhuno.

986. 
 ‘Yo sukhaŋ dukkhato adda, dukkhamaddakkhi sallato.


Ubhayantarena nāhosi, kena lokasmi kiŋ siyā.

987. 
‘Mā me kadāci pāpiccho, kusīto hīnavīriyo;


Appassuto anādaro, kena lokasmi kiŋ siyā.

988. 
‘Bahussuto ca medhāvī, sīlesu susamāhito;


Cetosamathamanuyutto, api muddhani tiţţhatu.

989. 
‘Yo papañcamanuyutto, papañcābhirato mago;


Virādhayī so nibbānaŋ, yogakkhemaŋ anuttaraŋ.

990. 
‘Yo ca papañcaŋ hitvāna, nippapañcapathe rato;


Ārādhayī so nibbānaŋ, yogakkhemaŋ anuttaraŋ.

991. 
 ‘Gāme vā yadi vāraññe, ninne vā yadi vā thale;


Yattha arahanto viharanti, taŋ bhūmirāmaņeyyakaŋ.

992. 
‘Ramaņīyāni araññāni, yattha na ramatī jano;


Vītarāgā ramissanti, na te kāmagavesino.

993. 
 ‘Nidhīnaŋva pavattāraŋ, yaŋ passe vajjadassinaŋ;


Niggayhavādiŋ medhāviŋ, tādisaŋ paņđitaŋ bhaje.


Tādisaŋ bhajamānassa, seyyo hoti na pāpiyo.

994. 
 ‘Ovadeyyānusāseyya, asabbhā ca nivāraye;


Satañhi so piyo hoti, asataŋ hoti appiyo.

995. 
‘Aññassa bhagavā buddho, dhammaŋ desesi cakkhumā;


Dhamme desiyamānamhi, sotamodhesimatthiko.


Taŋ me amoghaŋ savanaŋ, vimuttomhi anāsavo.

996. 
‘Neva pubbenivāsāya, napi dibbassa cakkhuno;


Cetopariyāya iddhiyā, cutiyā upapattiyā.


Sotadhātuvisuddhiyā, paņidhī me na vijjati .

997. 
‘Rukkhamūlaŋva (p. 345) nissāya, muņđo sanghāţipāruto;


Paññāya uttamo thero, upatissova jhāyati.

998. 
‘Avitakkaŋ samāpanno, sammāsambuddhasāvako;


Ariyena tuņhībhāvena, upeto hoti tāvade.

999. 
 ‘Yathāpi pabbato selo, acalo suppatiţţhito;


Evaŋ mohakkhayā bhikkhu, pabbatova na vedhati.

1000. 
‘Anangaņassa posassa, niccaŋ sucigavesino;


Vālaggamattaŋ pāpassa, abbhamattaŋva khāyati.

1001. 
‘Nābhinandāmi maraņaŋ, nābhinandāmi jīvitaŋ;


Nikkhipissaŋ imaŋ kāyaŋ, sampajāno patissato.

1002. 
‘Nābhinandāmi maraņaŋ, nābhinandāmi jīvitaŋ;


Kālañca paţikankhāmi, nibbisaŋ bhatako yathā.

1003. 
‘Ubhayena midaŋ maraņameva, nāmaraņaŋ pacchā vā pure vā;


Paţipajjatha mā vinassatha, khaņo vo mā upaccagā.

1004. 
‘Nagaraŋ yathā paccantaŋ, guttaŋ santarabāhiraŋ;


Evaŋ gopetha attānaŋ, khaņo vo mā upaccagā.


Khaņātītā hi socanti, nirayamhi samappitā.

1005. 
‘Upasanto uparato, mantabhāņī anuddhato.


Dhunāti pāpake dhamme, dumapattaŋva māluto.

1006. 
‘Upasanto uparato, mantabhāņī anuddhato;


Appāsi pāpake dhamme, dumapattaŋva māluto.

1007. 
‘Upasanto anāyāso, vippasanno anāvilo.


Kalyāņasīlo medhāvī, dukkhassantakaro siyā.

1008. 
‘Na vissase ekatiyesu evaŋ, agārisu pabbajitesu cāpi.


Sādhūpi hutvā na asādhu honti, asādhu hutvā puna sādhu honti.

1009. 
‘Kāmacchando (p. 346) ca byāpādo, thinamiddhañca bhikkhuno;


Uddhaccaŋ vicikicchā ca, pañcete cittakelisā.

1010. 
‘Yassa sakkariyamānassa, asakkārena cūbhayaŋ;


Samādhi na vikampati, appamādavihārino.

1011. 
‘Taŋ jhāyinaŋ sātatikaŋ, sukhumadiţţhivipassakaŋ;


Upādānakkhayārāmaŋ, āhu sappuriso iti.

1012. 
‘Mahāsamuddo pathavī, pabbato anilopi ca;


Upamāya na yujjanti, satthu varavimuttiyā.

1013. 
‘Cakkānuvattako thero, mahāñāņī samāhito;


Pathavāpaggisamāno, na rajjati na dussati.

1014. 
‘Paññāpāramitaŋ patto, mahābuddhi mahāmati;


Ajaļo jaļasamāno, sadā carati nibbuto.

1015. 
‘Pariciņņo mayā satthā …pe… bhavanetti samūhatā.

1016. 
‘Sampādethappamādena esā me anusāsanī;


Handāhaŋ parinibbissaŋ, vippamuttomhi sabbadhī’ ti.

… Sāriputto thero….

3. Ānandattheragāthā
1017. 
‘Pisuņena ca kodhanena ca, maccharinā ca vibhūtanandinā.


Sakhitaŋ na kareyya paņđito, pāpo kāpurisena sangamo.

1018. 
‘Saddhena ca pesalena ca, paññavatā bahussutena ca;


Sakhitaŋ kareyya paņđito, bhaddo sappurisena sangamo.

1019. 
‘Passa cittakataŋ bimbaŋ …pe… yassa natthi dhuvaŋ ţhiti.

1020. 
‘Passa cittakataŋ bimbaŋ …pe… vatthehi sobhati.

1021. 
‘Alattakakatā (p. 347) …pe… no ca pāragavesino.

1022. 
‘Aţţhapadakatā …pe… no ca pāragavesino.

1023. 
‘Añjanīva navā …pe… no ca pāragavesino.

1024. 
‘Bahussuto cittakathī, buddhassa paricārako;


Pannabhāro visaññutto, seyyaŋ kappeti gotamo.

1025. 
‘Khīņāsavo visaññutto, sangātīto sunibbuto;


Dhāreti antimaŋ dehaŋ, jātimaraņapāragū.

1026. 
‘Yasmiŋ patiţţhitā dhammā, buddhassādiccabandhuno.


Nibbānagamane magge, soyaŋ tiţţhati gotamo.

1027. 
‘Dvāsīti buddhato gaņhiŋ, dve sahassāni bhikkhuto;


Caturāsītisahassāni, ye me dhammā pavattino.

1028. 
‘Appassutāyaŋ puriso, balibaddova jīrati;


Maŋsāni tassa vađđhanti, paññā tassa na vađđhati.

1029. 
‘Bahussuto appassutaŋ, yo sutenātimaññati;


Andho padīpadhārova, tatheva paţibhāti maŋ.

1030. 
‘Bahussutaŋ upāseyya, sutañca na vināsaye;


Taŋ mūlaŋ brahmacariyassa, tasmā dhammadharo siyā.

1031. 
‘Pubbāparaññū atthaññū, niruttipadakovido;


Suggahītañca gaņhāti, atthañcopaparikkhati.

1032. 
‘Khantyā chandikato hoti, ussahitvā tuleti taŋ.


Samaye so padahati, ajjhattaŋ susamāhito.

1033. 
‘Bahussutaŋ dhammadharaŋ, sappaññaŋ buddhasāvakaŋ;


Dhammaviññāņamākankhaŋ, taŋ bhajetha tathāvidhaŋ.

1034. 
‘Bahussuto dhammadharo, kosārakkho mahesino;


Cakkhu sabbassa lokassa, pūjanīyo bahussuto.

1035. 
‘Dhammārāmo dhammarato, dhammaŋ anuvicintayaŋ;


Dhammaŋ anussaraŋ bhikkhu, saddhammā na parihāyati.

1036. 
‘Kāyamaccheragaruno (p. 348), hiyyamāne anuţţhahe.


Sarīrasukhagiddhassa, kuto samaņaphāsutā.

1037. 
‘Na pakkhanti disā sabbā, dhammā na paţibhanti maŋ;


Gate kalyāņamittamhi, andhakāraŋva khāyati.

1038. 
‘Abbhatītasahāyassa, atītagatasatthuno;


Natthi etādisaŋ mittaŋ, yathā kāyagatā sati.

1039. 
‘Ye purāņā atītā te, navehi na sameti me;


Svajja ekova jhāyāmi, vassupetova pakkhimā.

1040. 
‘Dassanāya abhikkante, nānāverajjake bahū;


Mā vārayittha sotāro, passantu samayo mamaŋ.

1041. 
‘Dassanāya abhikkante, nānāverajjake puthu.


Karoti satthā okāsaŋ, na nivāreti cakkhumā.

1042. 
‘Paņņavīsativassāni, sekhabhūtassa me sato;


Na kāmasaññā uppajji, passa dhammasudhammataŋ.

1043. 
‘Paņņavīsativassāni, sekhabhūtassa me sato;


Na dosasaññā uppajji, passa dhammasudhammataŋ.

1044. 
‘Paņņavīsativassāni, bhagavantaŋ upaţţhahiŋ;


Mettena kāyakammena, chāyāva anapāyinī .

1045. 
‘Paņņavīsativassāni, bhagavantaŋ upaţţhahiŋ;


Mettena vacīkammena, chāyāva anapāyinī.

1046. 
‘Paņņavīsativassāni, bhagavantaŋ upaţţhahiŋ;


Mettena manokammena, chāyāva anapāyinī.

1047. 
‘Buddhassa cankamantassa, piţţhito anucankamiŋ;


Dhamme desiyamānamhi, ñāņaŋ me udapajjatha.

1048. 
‘Ahaŋ sakaraņīyomhi, sekho appattamānaso;


Satthu ca parinibbānaŋ, yo amhaŋ anukampako.

1049. 
‘Tadāsi (p. 349) yaŋ bhiŋsanakaŋ, tadāsi lomahaŋsanaŋ;


Sabbākāravarūpete, sambuddhe parinibbute.

1050. 
‘Bahussuto dhammadharo, kosārakkho mahesino;


Cakkhu sabbassa lokassa, ānando parinibbuto.

1051. 
‘Bahussuto dhammadharo, kosārakkho mahesino;


Cakkhu sabbassa lokassa, andhakāre tamonudo.

1052. 
‘Gatimanto satimanto, dhitimanto ca yo isi;


Saddhammadhārako thero, ānando ratanākaro.

1053. 
‘Pariciņņo mayā satthā, kataŋ buddhassa sāsanaŋ;


Ohito garuko bhāro, natthi dāni punabbhavo’ ti.

… Ānando thero….

Tiŋsanipāto niţţhito.

Tatruddānaŋ–

Phussopatisso ānando, tayotime pakittitā;

Gāthāyo tattha sankhātā, sataŋ pañca ca uttarīti.

18. Cattālīsanipāto

1. Mahākassapattheragāthā
1054. 
‘Na (p. 350) gaņena purakkhato care, vimano hoti samādhi dullabho.


Nānājanasangaho dukho, iti disvāna gaņaŋ na rocaye.

1055. 
‘Na kulāni upabbaje muni, vimano hoti samādhi dullabho.


So ussukko rasānugiddho, atthaŋ riñcati yo sukhāvaho.

1056. 
‘Pankoti hi naŋ avedayuŋ, yāyaŋ vandanapūjanā kulesu;


Sukhumaŋ salla durubbahaŋ, sakkāro kāpurisena dujjaho.

1057. 
‘Senāsanamhā oruyha, nagaraŋ piņđāya pāvisiŋ;


Bhuñjantaŋ purisaŋ kuţţhiŋ, sakkaccaŋ taŋ upaţţhahiŋ.

1058. 
‘So me pakkena hatthena, ālopaŋ upanāmayi;


Ālopaŋ pakkhipantassa, anguli cettha chijjatha.

1059. 
‘Kuţţamūlañca nissāya, ālopaŋ taŋ abhuñjisaŋ;


Bhuñjamāne vā bhutte vā, jegucchaŋ me na vijjati.

1060. 
‘Uttiţţhapiņđo āhāro, pūtimuttañca osadhaŋ;


Senāsanaŋ rukkhamūlaŋ, paŋsukūlañca cīvaraŋ.


Yassete abhisambhutvā, sa ve cātuddiso naro.

1061. 
‘Yattha eke vihaññanti, āruhantā siluccayaŋ;


Tassa buddhassa dāyādo, sampajāno patissato.


Iddhibalenupatthaddho kassapo abhirūhati.

1062. 
‘Piņđapātapaţikkanto (p. 351) selamāruyha kassapo;


Jhāyati anupādāno, pahīnabhayabheravo.

1063. 
‘Piņđapātapaţikkanto, selamāruyha kassapo;


Jhāyati anupādāno, đayhamānesu nibbuto.

1064. 
‘Piņđapātapaţikkanto, selamāruyha kassapo;


Jhāyati anupādāno, katakicco anāsavo.

1065. 
‘Karerimālāvitatā bhūmibhāgā manoramā.


Kuñjarābhirudā rammā, te selā ramayanti maŋ.

1066. 
‘Nīlabbhavaņņā rucirā, vārisītā sucindharā;


Indagopakasañchannā, te selā ramayanti maŋ.

1067. 
‘Nīlabbhakūţasadisā, kūţāgāravarūpamā;


Vāraņābhirudā rammā, te selā ramayanti maŋ.

1068. 
‘Abhivuţţhā rammatalā, nagā isibhi sevitā;


Abbhunnaditā sikhīhi, te selā ramayanti maŋ.

1069. 
‘Alaŋ jhāyitukāmassa, pahitattassa me sato;


Alaŋ me atthakāmassa, pahitattassa bhikkhuno.

1070. 
‘Alaŋ me phāsukāmassa, pahitattassa bhikkhuno;


Alaŋ me yogakāmassa, pahitattassa tādino.

1071. 
‘Umāpupphena samānā, gaganāvabbhachāditā;


Nānādijagaņākiņņā te selā ramayanti maŋ.

1072. 
‘Anākiņņā gahaţţhehi, migasanghanisevitā;


Nānādijagaņākiņņā, te selā ramayanti maŋ.

1073. 
‘Acchodikā puthusilā, gonangulamigāyutā;


Ambusevālasañchannā, te selā ramayanti maŋ.

1074. 
‘Na pañcangikena turiyena, rati me hoti tādisī;


Yathā ekaggacittassa, sammā dhammaŋ vipassato.

1075. 
‘Kammaŋ (p. 352) bahukaŋ na kāraye, parivajjeyya janaŋ na uyyame;


Ussukko so rasānugiddho, atthaŋ riñcati yo sukhāvaho.

1076. 
‘Kammaŋ bahukaŋ na kāraye, parivajjeyya anattaneyyametaŋ;


Kicchati kāyo kilamati, dukkhito so samathaŋ na vindati.

1077. 
‘Oţţhappahatamattena, attānampi na passati;


Patthaddhagīvo carati, ahaŋ seyyoti maññati.

1078. 
‘Aseyyo seyyasamānaŋ, bālo maññati attānaŋ;


Na taŋ viññū pasaŋsanti, patthaddhamānasaŋ naraŋ.

1079. 
‘Yo ca seyyohamasmīti, nāhaŋ seyyoti vā pana;


Hīno taŋsadiso vāti, vidhāsu na vikampati.

1080. 
‘Paññavantaŋ tathā tādiŋ, sīlesu susamāhitaŋ.


Cetosamathamanuttaŋ, tañce viññū pasaŋsare.

1081. 
‘Yassa sabrahmacārīsu, gāravo nūpalabbhati;


Ārakā hoti saddhammā, nabhato puthavī yathā.

1082. 
‘Yesañca hiri ottappaŋ, sadā sammā upaţţhitaŋ;


Virūļhabrahmacariyā te, tesaŋ khīņā punabbhavā.

1083. 
‘Uddhato capalo bhikkhu, paŋsukūlena pāruto;


Kapīva sīhacammena, na so tenupasobhati.

1084. 
‘Anuddhato acapalo, nipako saŋvutindriyo;


Sobhati paŋsukūlena, sīhova girigabbhare.

1085. 
‘Ete sambahulā devā, iddhimanto yasassino;


Dasadevasahassāni, sabbe te brahmakāyikā.

1086. 
‘Dhammasenāpatiŋ vīraŋ, mahājhāyiŋ samāhitaŋ;


Sāriputtaŋ namassantā, tiţţhanti pañjalīkatā.

1087. 
‘“Namo (p. 353) te purisājañña, namo te purisuttama;


Yassa te nābhijānāma, yampi nissāya jhāyati .

1088. 
‘“Accheraŋ vata buddhānaŋ, gambhīro gocaro sako;


Ye mayaŋ nābhijānāma, vālavedhisamāgatā”.

1089. 
‘Taŋ tathā devakāyehi, pūjitaŋ pūjanārahaŋ;


Sāriputtaŋ tadā disvā, kappinassa sitaŋ ahu.

1090. 
‘Yāvatā buddhakhettamhi, ţhapayitvā mahāmuniŋ;


Dhutaguņe visiţţhohaŋ, sadiso me na vijjati.

1091. 
‘Pariciņņo mayā satthā, kataŋ buddhassa sāsanaŋ;


Ohito garuko bhāro, natthi dāni punabbhavo.

1092. 
‘Na cīvare na sayane, bhojane nupalimpati;


Gotamo anappameyyo, muļālapupphaŋ vimalaŋva.


Ambunā nekkhammaninno, tibhavābhinissaţo.

1093. 
‘Satipaţţhānagīvo so, saddhāhattho mahāmuni;


Paññāsīso mahāñāņī, sadā carati nibbuto’ ti.

… Mahākassapo thero….

Cattālīsanipāto niţţhito.

Tatruddānaŋ–

Cattālīsanipātamhi, mahākassapasavhayo;

Ekova thero gāthāyo, cattāsīla duvepi cāti.

19. Paññāsanipāto

1. Tālapuţattheragāthā
1094. 
‘Kadā (p. 354) nuhaŋ pabbatakandarāsu, ekākiyo addutiyo vihassaŋ.


Aniccato sabbabhavaŋ vipassaŋ, taŋ me idaŋ taŋ nu kadā bhavissati.

1095. 
‘Kadā nuhaŋ bhinnapaţandharo muni, kāsāvavattho amamo nirāso.


Rāgañca dosañca tatheva mohaŋ, hantvā sukhī pavanagato vihassaŋ.

1096. 
‘Kadā aniccaŋ vadharoganīļaŋ, kāyaŋ imaŋ maccujarāyupaddutaŋ.


Vipassamāno vītabhayo vihassaŋ, eko vane taŋ nu kadā bhavissati.

1097. 
‘Kadā nuhaŋ bhayajananiŋ dukhāvahaŋ, taņhālataŋ bahuvidhānuvattaniŋ.


Paññāmayaŋ tikhiņamasiŋ gahetvā, chetvā vase tampi kadā bhavissati.

1098. 
‘Kadā nu paññāmayamuggatejaŋ, satthaŋ isīnaŋ sahasādiyitvā.


Māraŋ sasenaŋ sahasā bhañjissaŋ, sīhāsane taŋ nu kadā bhavissati.

1099. 
‘Kadā nuhaŋ sabbhi samāgamesu, diţţho bhave dhammagarūhi tādibhi.


Yāthāvadassīhi jitindriyehi, padhāniyo taŋ nu kadā bhavissati.

1100. 
‘Kadā nu maŋ tandi khudā pipāsā, vātātapā kīţasarīsapā vā.


Na bādhayissanti na taŋ giribbaje, atthatthiyaŋ taŋ nu kadā bhavissati.

1101. 
‘Kadā (p. 355) nu kho yaŋ viditaŋ mahesinā, cattāri saccāni sududdasāni.


Samāhitatto satimā agacchaŋ, paññāya taŋ taŋ nu kadā bhavissati.

1102. 
‘Kadā nu rūpe amite ca sadde, gandhe rase phusitabbe ca dhamme.


Ādittatohaŋ samathehi yutto, paññāya dacchaŋ tadidaŋ kadā me.

1103. 
‘Kadā nuhaŋ dubbacanena vutto, tatonimittaŋ vimano na hessaŋ.


Atho pasatthopi tatonimittaŋ, tuţţho na hessaŋ tadidaŋ kadā me.

1104. 
‘Kadā nu kaţţhe ca tiņe latā ca, khandhe imehaŋ amite ca dhamme.


Ajjhattikāneva ca bāhirāni ca, samaŋ tuleyyaŋ tadidaŋ kadā me.

1105. 
‘Kadā nu maŋ pāvusakālamegho, navena toyena sacīvaraŋ vane.


Isippayātamhi pathe vajantaŋ, ovassate taŋ nu kadā bhavissati.

1106. 
‘Kadā mayūrassa sikhaņđino vane, dijassa sutvā girigabbhare rutaŋ.


Paccuţţhahitvā amatassa pattiyā, saŋcintaye taŋ nu kadā bhavissati.

1107. 
‘Kadā nu gangaŋ yamunaŋ sarassatiŋ, pātālakhittaŋ vaļavāmukhañca .


Asajjamāno patareyyamiddhiyā, vibhiŋsanaŋ taŋ nu kadā bhavissati.

1108. 
‘Kadā (p. 356) nu nāgova asangacārī, padālaye kāmaguņesu chandaŋ.


Nibbajjayaŋ sabbasubhaŋ nimittaŋ, jhāne yuto taŋ nu kadā bhavissati.

1109. 
‘Kadā iņaţţova daliddako nidhiŋ, ārādhayitvā dhanikehi pīļito.


Tuţţho bhavissaŋ adhigamma sāsanaŋ, mahesino taŋ nu kadā bhavissati.

1110. 
‘Bahūni vassāni tayāmhi yācito, “agāravāsena alaŋ nu te idaŋ”.


Taŋ dāni maŋ pabbajitaŋ samānaŋ, kinkāraņā citta tuvaŋ na yuñjasi.

1111. 
‘Nanu ahaŋ citta tayāmhi yācito, “giribbaje citrachadā vihangamā”.


Mahindaghosatthanitābhigajjino, te taŋ ramessanti vanamhi jhāyinaŋ.

1112. 
‘Kulamhi mitte ca piye ca ñātake, khiđđāratiŋ kāmaguņañca loke.


Sabbaŋ pahāya imamajjhupāgato, athopi tvaŋ citta na mayha tussasi.

1113. 
‘Mameva etaŋ na hi tvaŋ paresaŋ, sannāhakāle paridevitena kiŋ.


Sabbaŋ idaŋ calamiti pekkhamāno, abhinikkhamiŋ amatapadaŋ jigīsaŋ.

1114. 
‘Suyuttavādī dvipadānamuttamo, mahābhisakko naradammasārathi .


“Cittaŋ calaŋ makkaţasannibhaŋ iti, avītarāgena sudunnivārayaŋ”.

1115. 
‘Kāmā (p. 357) hi citrā madhurā manoramā, aviddasū yattha sitā puthujjanā.


Te dukkhamicchanti punabbhavesino, cittena nītā niraye nirākatā.

1116. 
‘“Mayūrakoñcābhirutamhi kānane, dīpīhi byagghehi purakkhato vasaŋ.


Kāye apekkhaŋ jaha mā virādhaya”, itissu maŋ citta pure niyuñjasi.

1117. 
‘“Bhāvehi jhānāni ca indriyāni ca, balāni bojjhangasamādhibhāvanā.


Tisso ca vijjā phusa buddhasāsane”, itissu maŋ citta pure niyuñjasi.

1118. 
‘“Bhāvehi maggaŋ amatassa pattiyā, niyyānikaŋ sabbadukhakkhayogadhaŋ.


Aţţhangikaŋ sabbakilesasodhanaŋ”, itissu maŋ citta pure niyuñjasi.

1119. 
‘“Dukkhanti khandhe paţipassa yoniso, yato ca dukkhaŋ samudeti taŋ jaha.


Idheva dukkhassa karohi antaŋ”, itissu maŋ citta pure niyuñjasi.

1120. 
‘“Aniccaŋ dukkhanti vipassa yoniso, suññaŋ anattāti aghaŋ vadhanti ca.


Manovicāre uparundha cetaso”, itissu maŋ citta pure niyuñjasi.

1121. 
‘“Muņđo virūpo abhisāpamāgato, kapālahatthova kulesu bhikkhasu.


Yuñjassu satthuvacane mahesino”, itissu maŋ citta pure niyuñjasi.

1122. 
‘“Susaŋvutatto (p. 358) visikhantare caraŋ, kulesu kāmesu asangamānaso.


Cando yathā dosinapuņņamāsiyā”, itissu maŋ citta pure niyuñjasi.

1123. 
‘“Āraññiko hohi ca piņđapātiko, sosāniko hohi ca paŋsukūliko.


Nesajjiko hohi sadā dhute rato”, itissu maŋ citta pure niyuñjasi.

1124. 
‘Ropetva rukkhāni yathā phalesī, mūle taruŋ chettu tameva icchasi.


Tathūpamaŋ cittamidaŋ karosi, yaŋ maŋ aniccamhi cale niyuñjasi.

1125. 
‘Arūpa dūrangama ekacāri, na te karissaŋ vacanaŋ idānihaŋ.


Dukkhā hi kāmā kaţukā mahabbhayā, nibbānamevābhimano carissaŋ.

1126. 
‘Nāhaŋ alakkhyā ahirikkatāya vā, na cittahetū na ca dūrakantanā.


Ājīvahetū ca ahaŋ na nikkhamiŋ, kato ca te citta paţissavo mayā.

1127. 
‘“Appicchatā sappurisehi vaņņitā, makkhappahānaŋ vūpasamo dukhassa”.


Itissu maŋ citta tadā niyuñjasi, idāni tvaŋ gacchasi pubbaciņņaŋ.

1128. 
‘Taņhā avijjā ca piyāpiyañca, subhāni rūpāni sukhā ca vedanā.


Manāpiyā kāmaguņā ca vantā, vante ahaŋ āvamituŋ na ussahe.

1129. 
‘Sabbattha (p. 359) te citta vaco kataŋ mayā, bahūsu jātīsu na mesi kopito.


Ajjhattasambhavo kataññutāya te, dukkhe ciraŋ saŋsaritaŋ tayā kate.

1130. 
‘Tvaññeva no citta karosi brāhmaņo, tvaŋ khattiyo rājadasī karosi.


Vessā ca suddā ca bhavāma ekadā, devattanaŋ vāpi taveva vāhasā.

1131. 
‘Taveva hetū asurā bhavāmase, tvaŋmūlakaŋ nerayikā bhavāmase.


Atho tiracchānagatāpi ekadā, petattanaŋ vāpi taveva vāhasā.

1132. 
‘Nanu dubbhissasi maŋ punappunaŋ, muhuŋ muhuŋ cāraņikaŋva dassayaŋ.


Ummattakeneva mayā palobhasi, kiñcāpi te citta virādhitaŋ mayā.

1133. 
‘Idaŋ pure cittamacāri cārikaŋ, yenicchakaŋ yatthakāmaŋ yathāsukhaŋ.


Tadajjahaŋ niggahessāmi yoniso, hatthippabhinnaŋ viya ankusaggaho.

1134. 
‘Satthā ca me lokamimaŋ adhiţţhahi,aniccato addhuvato asārato.


Pakkhanda maŋ citta jinassa sāsane, tārehi oghā mahatā suduttarā.

1135. 
‘Na te idaŋ citta yathā purāņakaŋ, nāhaŋ alaŋ tuyha vase nivattituŋ .


Mahesino pabbajitomhi sāsane, na mādisā honti vināsadhārino.

1136. 
‘Nagā (p. 360) samuddā saritā vasundharā, disā catasso vidisā adho divā.


Sabbe aniccā tibhavā upaddutā, kuhiŋ gato citta sukhaŋ ramissasi.

1137. 
‘Dhitipparaŋ kiŋ mama citta kāhisi, na te alaŋ citta vasānuvattako.


Na jātu bhastaŋ ubhatomukhaŋ chupe, dhiratthu pūraŋ nava sotasandaniŋ.

1138. 
‘Varāha-eņeyyavigāļhasevite, pabbhārakuţţe pakateva sundare.


Navambunā pāvusasitthakānane, tahiŋ guhāgehagato ramissasi.

1139. 
‘Sunīlagīvā susikhā supekhunā, sucittapattacchadanā vihangamā.


Sumañjughosatthanitābhigajjino, te taŋ ramessanti vanamhi jhāyinaŋ.

1140. 
‘Vuţţhamhi deve caturangule tiņe, saŋpupphite meghanibhamhi kānane.


Nagantare viţapisamo sayissaŋ, taŋ me mudū hehiti tūlasannibhaŋ.

1141. 
‘Tathā tu kassāmi yathāpi issaro, yaŋ labbhati tenapi hotu me alaŋ.


Na tāhaŋ kassāmi yathā atandito, biļārabhastaŋva yathā sumadditaŋ.

1142. 
‘Tathā tu kassāmi yathāpi issaro, yaŋ labbhati tenapi hotu me alaŋ.


Vīriyena taŋ mayha vasānayissaŋ, gajaŋva mattaŋ kusalankusaggaho.

1143. 
‘Tayā (p. 361) sudantena avaţţhitena hi, hayena yoggācariyova ujjunā.


Pahomi maggaŋ paţipajjituŋ sivaŋ, cittānurakkhīhi sadā nisevitaŋ.

1144. 
‘Ārammaņe taŋ balasā nibandhisaŋ, nāgaŋva thambhamhi daļhāya rajjuyā.


Taŋ me suguttaŋ satiyā subhāvitaŋ, anissitaŋ sabbabhavesu hehisi.

1145. 
‘Paññāya chetvā vipathānusārinaŋ, yogena niggayha pathe nivesiya.


Disvā samudayaŋ vibhavañca sambhavaŋ, dāyādako hehisi aggavādino.

1146. 
‘Catubbipallāsavasaŋ adhiţţhitaŋ, gāmaņđalaŋva parinesi citta maŋ.


Nanu saŋyojanabandhanacchidaŋ, saŋsevase kāruņikaŋ mahāmuniŋ.

1147. 
‘Migo yathā seri sucittakānane, rammaŋ giriŋ pāvusa-abbhamāliniŋ .


Anākule tattha nage ramissaŋ, asaŋsayaŋ citta parā bhavissasi.

1148. 
‘Ye tuyha chandena vasena vattino, narā ca nārī ca anubhonti yaŋ sukhaŋ.


Aviddasū māravasānuvattino, bhavābhinandī tava citta sāvakā’ ti.

… Tālapuţo thero….

Paññāsanipāto niţţhito.

Tatruddānaŋ–

Paññāsamhi nipātamhi, eko tālapuţo suci;

Gāthāyo tattha paññāsa, puna pañca ca uttarīti.

20. Saţţhinipāto

1. Mahāmoggallānattheragāthā
1149. 
‘Āraññikā (p. 362) piņđapātikā, uñchāpattāgate ratā.


Dālemu maccuno senaŋ, ajjhattaŋ susamāhitā.

1150. 
‘Āraññikā piņđapātikā, uñchāpattāgate ratā;


Dhunāma maccuno senaŋ, naļāgāraŋva kuñjaro.

1151. 
‘Rukkhamūlikā sātatikā, uñchāpattāgate ratā;


Dālemu maccuno senaŋ, ajjhattaŋ susamāhitā.

1152. 
‘Rukkhamūlikā sātatikā, uñchāpattāgate ratā;


Dhunāma maccuno senaŋ, naļāgāraŋva kuñjaro.

1153. 
‘Aţţhikankalakuţike, maŋsanhārupasibbite;


Dhiratthu pure duggandhe, paragatte mamāyase.

1154. 
‘Gūthabhaste taconaddhe, uragaņđipisācini;


Nava sotāni te kāye, yāni sandanti sabbadā.

1155. 
‘Tava sarīraŋ navasotaŋ, duggandhakaraŋ paribandhaŋ;


Bhikkhu parivajjayate taŋ, mīļhaŋ ca yathā sucikāmo.

1156. 
‘Evañce taŋ jano jaññā, yathā jānāmi taŋ ahaŋ;


Ārakā parivajjeyya, gūthaţţhānaŋva pāvuse’.

1157. 
‘Evametaŋ mahāvīra, yathā samaņa bhāsasi;


Ettha ceke visīdanti, pankamhiva jaraggavo.

1158. 
‘Ākāsamhi haliddiyā, yo maññetha rajetave;


Aññena vāpi rangena, vighātudayameva taŋ.

1159. 
‘Tadākāsasamaŋ cittaŋ, ajjhattaŋ susamāhitaŋ;


Mā pāpacitte āsādi, aggikhandhaŋva pakkhimā.

1160. 
‘Passa cittakataŋ bimbaŋ, arukāyaŋ samussitaŋ;


Āturaŋ bahusankappaŋ, yassa natthi dhuvaŋ ţhiti.

1161. 
‘Passa cittakataŋ rūpaŋ, maņinā kuņđalena ca;


Aţţhiŋ tacena onaddhaŋ, saha vatthehi sobhati.

1162. 
‘Alattakakatā (p. 363) pādā, mukhaŋ cuņņakamakkhitaŋ;


Alaŋ bālassa mohāya, no ca pāragavesino.

1163. 
‘Aţţhapadakatā kesā, nettā añjanamakkhitā;


Alaŋ bālassa mohāya, no ca pāragavesino.

1164. 
‘Añjanīva navā cittā, pūtikāyo alankato;


Alaŋ bālassa mohāya, no ca pāragavesino.

1165. 
‘Odahi migavo pāsaŋ, nāsadā vāguraŋ migo;


Bhutvā nivāpaŋ gacchāma, kaddante migabandhake.

1166. 
‘Chinno pāso migavassa, nāsadā vāguraŋ migo;


Bhutvā nivāpaŋ gacchāma, socante migaluddake.

1167. 
‘Tadāsi yaŋ bhiŋsanakaŋ, tadāsi lomahaŋsanaŋ;


Anekākārasampanne, sāriputtamhi nibbute.

1168. 
 ‘Aniccā vata sankhārā uppādavaya dhammino.


Upajjitvā nirujjhanti, tesaŋ vūpasamo sukho.

1169. 
‘Sukhumaŋ te paţivijjhanti, vālaggaŋ usunā yathā;


Ye pañcakkhandhe passanti, parato no ca attato.

1170. 
‘Ye ca passanti sankhāre, parato no ca attato;


Paccabyādhiŋsu nipuņaŋ, vālaggaŋ usunā yathā.

1171. 
 ‘Sattiyā viya omaţţho, đayhamānova matthake.


Kāmarāgappahānāya, sato bhikkhu paribbaje.

1172. 
 ‘Sattiyā viya omaţţho, đayhamānova matthake.


Bhavarāgappahānāya, sato bhikkhu paribbaje’.

1173. 
‘Codito bhāvitattena, sarīrantimadhārinā;


Migāramātupāsādaŋ, pādanguţţhena kampayiŋ.

1174. 
‘Nayidaŋ sithilamārabbha, nayidaŋ appena thāmasā;


Nibbānamadhigantabbaŋ, sabbagantha-pamocanaŋ.

1175. 
‘Ayañca daharo bhikkhu, ayamuttamaporiso;


Dhāreti antimaŋ dehaŋ, jetvā māraŋ savāhiniŋ .

1176. 
‘Vivaramanupabhanti (p. 364) vijjutā, vebhārassa ca paņđavassa ca.


Nagavivaragato jhāyati, putto appaţimassa tādino.

1177. 
‘Upasanto uparato, pantasenāsano muni;


Dāyādo buddhaseţţhassa, brahmunā abhivandito.

1178. 
‘Upasantaŋ uparataŋ, pantasenāsanaŋ muniŋ;


Dāyādaŋ buddhaseţţhassa, vanda brāhmaņa kassapaŋ.

1179. 
‘Yo ca jātisataŋ gacche, sabbā brāhmaņajātiyo;


Sottiyo vedasampanno, manussesu punappunaŋ.

1180. 
‘Ajjhāyakopi ce assa, tiņņaŋ vedāna pāragū;


Etassa vandanāyetaŋ, kalaŋ nāgghati soļasiŋ.

1181. 
‘Yo so aţţha vimokkhāni, purebhattaŋ aphassayi .


Anulomaŋ paţilomaŋ, tato piņđāya gacchati.

1182. 
‘Tādisaŋ bhikkhuŋ māsādi, māttānaŋ khaņi brāhmaņa.


Abhippasādehi manaŋ, arahantamhi tādine.


Khippaŋ pañjaliko vanda, mā te vijaţi matthakaŋ.

1183. 
‘Neso passati saddhammaŋ, saŋsārena purakkhato;


Adhogamaŋ jimhapathaŋ, kummaggamanudhāvati.

1184. 
‘Kimīva mīļhasallitto, sankhāre adhimucchito;


Pagāļho lābhasakkāre, tuccho gacchati poţţhilo.

1185. 
‘Imañca passa āyantaŋ, sāriputtaŋ sudassanaŋ;


Vimuttaŋ ubhatobhāge, ajjhattaŋ susamāhitaŋ.

1186. 
‘Visallaŋ khīņasaŋyogaŋ, tevijjaŋ maccuhāyinaŋ.


Dakkhiņeyyaŋ manussānaŋ, puññakkhettaŋ anuttaraŋ.

1187. 
‘Ete sambahulā devā, iddhimanto yasassino;


Dasa devasahassāni, sabbe brahmapurohitā.


Moggallānaŋ namassantā, tiţţhanti pañjalīkatā.

1188. 
‘“Namo te purisājañña, namo te purisuttama;


Yassa te āsavā khīņā, dakkhiņeyyosi mārisa”.

1189. 
‘Pūjito (p. 365) naradevena, uppanno maraņābhibhū;


Puņđarīkaŋva toyena, sankhārenupalippati.

1190. 
‘Yassa muhuttena sahassadhā loko, saŋvidito sabrahmakappo vasi.


Iddhiguņe cutupapāte kāle, passati devatā sa bhikkhu.

1191. 
‘Sāriputtova paññāya, sīlena upasamena ca;


Yopi pārangato bhikkhu, etāvaparamo siyā.

1192. 
‘Koţisatasahassassa, attabhāvaŋ khaņena nimmine;


Ahaŋ vikubbanāsu kusalo, vasībhūtomhi iddhiyā.

1193. 
‘Samādhivijjāvasipāramīgato, moggallānagotto asitassa sāsane.


Dhīro samucchindi samāhitindriyo, nāgo yathā pūtilataŋva bandhanaŋ.

1194. 
‘Pariciņņo mayā satthā, kataŋ buddhassa sāsanaŋ;


Ohito garuko bhāro, bhavanetti samūhatā.

1195. 
‘Yassa catthāya pabbajito, agārasmānagāriyaŋ;


So me attho anuppatto, sabbasaŋyojanakkhayo.

1196. 
 ‘Kīdiso nirayo āsi, yattha dussī apaccatha.


Vidhuraŋ sāvakamāsajja, kakusandhañca brāhmaņaŋ.

1197. 
‘Sataŋ āsi ayosankū, sabbe paccattavedanā;


Īdiso nirayo āsi, yattha dussī apaccatha.


Vidhuraŋ sāvakamāsajja, kakusandhañca brāhmaņaŋ.

1198. 
‘Yo etamabhijānāti, bhikkhu buddhassa sāvako;


Tādisaŋ bhikkhumāsajja, kaņha dukkhaŋ nigacchasi.

1199. 
‘Majjhesarasmiŋ tiţţhanti, vimānā kappaţhāyino.


Veļuriyavaņņā rucirā, accimanto pabhassarā.


Accharā tattha naccanti, puthu nānattavaņņiyo.

1200. 
‘Yo (p. 366) etamabhijānāti …pe… kaņha dukkhaŋ nigacchasi.

1201. 
‘Yo ve buddhena codito, bhikkhusanghassa pekkhato;


Migāramātupāsādaŋ, pādanguţţhena kampayi.

1202. 
‘Yo etamabhijānāti …pe… kaņha dukkhaŋ nigacchasi.

1203. 
‘Yo vejayantapāsādaŋ, pādanguţţhena kampayi;


Iddhibalenupatthaddho, saŋvejesi ca devatā.

1204. 
‘Yo etamabhijānāti …pe… kaņha dukkhaŋ nigacchasi.

1204. ‘Yo etamabhijānāti …pe… kaņha dukkhaŋ nigacchasi.

1205. 
‘Yo vejayantapāsāde, sakkaŋ so paripucchati;


Api āvuso jānāsi, taņhakkhayavimuttiyo.


Tassa sakko viyākāsi, pañhaŋ puţţho yathātathaŋ.

1206. 
‘Yo etamabhijānāti …pe… kaņha dukkhaŋ nigacchasi.

1207. 
‘Yo brahmānaŋ paripucchati, sudhammāyaŋ ţhito sabhaŋ.


Ajjāpi tyāvuso sā diţţhi, yā te diţţhi pure ahu.


Passasi vītivattantaŋ, brahmaloke pabhassaraŋ.

1208. 
‘Tassa brahmā viyākāsi, pañhaŋ puţţho yathātathaŋ;


Na me mārisa sā diţţhi, yā me diţţhi pure ahu.

1209. 
‘Passāmi vītivattantaŋ, brahmaloke pabhassaraŋ;


Sohaŋ ajja kathaŋ vajjaŋ, ahaŋ niccomhi sassato.

1210. 
‘Yo etamabhijānāti …pe… kaņha dukkhaŋ nigacchasi.

1211. 
‘Yo mahāneruno kūţaŋ, vimokkhena aphassayi .


Vanaŋ pubbavidehānaŋ, ye ca bhūmisayā narā.

1212. 
‘Yo etamabhijānāti, bhikkhu buddhassa sāvako;


Tādisaŋ bhikkhumāsajja, kaņha dukkhaŋ nigacchasi.

1213. 
‘Na ve aggi cetayati, ahaŋ bālaŋ đahāmīti;


Bālova jalitaŋ aggiŋ, āsajja naŋ pađayhati.

1214. 
‘Evameva tuvaŋ māra, āsajja naŋ tathāgataŋ;


Sayaŋ đahissasi attānaŋ, bālo aggiŋva samphusaŋ.

1215. 
‘Apuññaŋ (p. 367) pasavī māro, āsajja naŋ tathāgataŋ;


Kiŋ nu maññasi pāpima, na me pāpaŋ vipaccati.

1216. 
‘Karato te cīyate pāpaŋ, cirarattāya antaka.


Māra nibbinda buddhamhā, āsaŋ mākāsi bhikkhusu.

1217. 
‘Iti māraŋ atajjesi, bhikkhu bhesakaļāvane.


Tato so dummano yakkho, tatthevantaradhāyathā’ ti.

Itthaŋ sudaŋ āyasmā mahāmoggallāno thero gāthāyo abhāsitthāti.

Saţţhinipāto niţţhito.

Tatruddānaŋ–

Saţţhikamhi nipātamhi, moggallāno mahiddhiko.

Ekova theragāthāyo, aţţhasaţţhi bhavanti tāti.

21. Mahānipāto

1. Vangīsattheragāthā
1218. 
‘Nikkhantaŋ (p. 368) vata maŋ santaŋ, agārasmānagāriyaŋ.


Vitakkā upadhāvanti, pagabbhā kaņhato ime.

1219. 
‘Uggaputtā mahissāsā, sikkhitā daļhadhammino .


Samantā parikireyyuŋ, sahassaŋ apalāyinaŋ.

1220. 
‘Sacepi ettakā bhiyyo, āgamissanti itthiyo.


Neva maŋ byādhayissanti, dhamme samhi patiţţhito.

1221. 
‘Sakkhī hi me sutaŋ etaŋ, buddhassādiccabandhuno;


Nibbānagamanaŋ maggaŋ, tattha me nirato mano.

1222. 
‘Evaŋ ce maŋ viharantaŋ, pāpima upagacchasi;


Tathā maccu karissāmi, na me maggampi dakkhasi.

1223. 
‘Aratiñca ratiñca pahāya, sabbaso gehasitañca vitakkaŋ.


Vanathaŋ na kareyya kuhiñci, nibbanatho avanatho sa bhikkhu.

1224. 
‘Yamidha pathaviñca vehāsaŋ, rūpagataŋ jagatogadhaŋ kiñci;


Parijīyati sabbamaniccaŋ, evaŋ samecca caranti mutattā.

1225. 
‘Upadhīsu janā gadhitāse, diţţhasute paţighe ca mute ca.


Ettha vinodaya chandamanejo, yo hettha na limpati muni tamāhu .

1226. 
‘Atha (p. 369) saţţhisitā savitakkā, puthujjanatāya adhammā niviţţhā.


Na ca vaggagatassa kuhiñci, no pana duţţhullagāhī sa bhikkhu.

1227. 
‘Dabbo cirarattasamāhito, akuhako nipako apihālu.


Santaŋ padaŋ ajjhagamā muni, paţicca parinibbuto kankhati kālaŋ.

1228. 
‘Mānaŋ pajahassu gotama, mānapathañca jahassu asesaŋ;


Mānapathamhi sa mucchito, vippaţisārīhuvā cirarattaŋ.

1229. 
‘Makkhena makkhitā pajā, mānahatā nirayaŋ papatanti;


Socanti janā cirarattaŋ, mānahatā nirayaŋ upapannā.

1230. 
‘Na hi socati bhikkhu kadāci, maggajino sammā paţipanno.


Kittiñca sukhañcānubhoti, dhammadasoti tamāhu tathattaŋ.

1231. 
‘Tasmā akhilo idha padhānavā, nīvaraņāni pahāya visuddho.


Mānañca pahāya asesaŋ, vijjāyantakaro samitāvī.

1232. 
‘Kāmarāgena đayhāmi, cittaŋ me pariđayhati;


Sādhu nibbāpanaŋ brūhi, anukampāya gotama.

1233. 
‘Saññāya (p. 370) vipariyesā, cittaŋ te pariđayhati;


Nimittaŋ parivajjehi, subhaŋ rāgūpasaŋhitaŋ ( ) .

1234. 
‘Asubhāya cittaŋ bhāvehi, ekaggaŋ susamāhitaŋ;


Sati kāyagatā tyatthu, nibbidābahulo bhava.

1235. 
‘Animittañca bhāvehi, mānānusayamujjaha;


Tato mānābhisamayā, upasanto carissasi.

1236. 
‘Tameva vācaŋ bhāseyya, yāyattānaŋ na tāpaye;


Pare ca na vihiŋseyya, sā ve vācā subhāsitā.

1237. 
‘Piyavācameva bhāseyya, yā vācā paţinanditā;


Yaŋ anādāya pāpāni, paresaŋ bhāsate piyaŋ.

1238. 
‘Saccaŋ ve amatā vācā, esa dhammo sanantano;


Sacce atthe ca dhamme ca, āhu santo patiţţhitā.

1239. 
‘Yaŋ buddho bhāsati vācaŋ, khemaŋ nibbānapattiyā;


Dukkhassantakiriyāya, sā ve vācānamuttamā.

1240. 
‘Gambhīrapañño medhāvī, maggāmaggassa kovido;


Sāriputto mahāpañño, dhammaŋ deseti bhikkhunaŋ.

1241. 
‘Sankhittenapi deseti, vitthārenapi bhāsati;


Sālikāyiva nigghoso, paţibhānaŋ udiyyati .

1242. 
‘Tassa taŋ desayantassa, suņanti madhuraŋ giraŋ.


Sarena rajanīyena, savanīyena vaggunā.


Udaggacittā muditā, sotaŋ odhenti bhikkhavo.

1243. 
‘Ajja pannarase visuddhiyā, bhikkhū pañcasatā samāgatā.


Saŋyojanabandhanacchidā, anīghā khīņapunabbhavā isī.

1244. 
‘Cakkavattī yathā rājā, amaccaparivārito;


Samantā anupariyeti, sāgarantaŋ mahiŋ imaŋ.

1245. 
‘Evaŋ (p. 371) vijitasangāmaŋ, satthavāhaŋ anuttaraŋ;


Sāvakā payirupāsanti, tevijjā maccuhāyino.

1246. 
‘Sabbe bhagavato puttā, palāpettha na vijjati;


Taņhāsallassa hantāraŋ, vande ādiccabandhunaŋ.

1247. 
‘Parosahassaŋ bhikkhūnaŋ, sugataŋ payirupāsati;


Desentaŋ virajaŋ dhammaŋ, nibbānaŋ akutobhayaŋ.

1248. 
‘Suņanti dhammaŋ vimalaŋ, sammāsambuddhadesitaŋ;


Sobhati vata sambuddho, bhikkhusanghapurakkhato.

1249. 
‘“Nāganāmo”si bhagavā, isīnaŋ isisattamo;


Mahāmeghova hutvāna, sāvake abhivassasi.

1250. 
‘Divā vihārā nikkhamma, satthudassanakamyatā;


Sāvako te mahāvīra, pāde vandati vangiso.

1251. 
‘Ummaggapathaŋ mārassa, abhibhuyya carati pabhijja khīlāni.


Taŋ passatha bandhapamuñcakaraŋ, asitaŋva bhāgaso pavibhajja.

1252. 
‘Oghassa hi nitaraņatthaŋ, anekavihitaŋ maggaŋ akkhāsi.


Tasmiñca amate akkhāte, dhammadasā ţhitā asaŋhīrā.

1253. 
‘Pajjotakaro ativijjha, sabbaţhitīnaŋ atikkamamaddasa .


Ñatvā ca sacchikatvā ca, aggaŋ so desayi dasaddhānaŋ.

1254. 
‘Evaŋ sudesite dhamme, ko pamādo vijānataŋ dhammaŋ;


Tasmā hi tassa bhagavato sāsane, appamatto sadā namassamanusikkhe.

1255. 
‘Buddhānubuddho yo thero, koņđañño tibbanikkamo;


Lābhī sukhavihārānaŋ, vivekānaŋ abhiņhaso.

1256. 
‘Yaŋ (p. 372) sāvakena pattabbaŋ, satthu sāsanakārinā.


Sabbassa taŋ anuppattaŋ, appamattassa sikkhato.

1257. 
‘Mahānubhāvo tevijjo, cetopariyakovido;


Koņđañño buddhadāyādo, pāde vandati satthuno.

1258. 
‘Nagassa passe āsīnaŋ, muniŋ dukkhassa pāraguŋ;


Sāvakā payirupāsanti, tevijjā maccuhāyino.

1259. 
‘Cetasā anupariyeti, moggallāno mahiddhiko.


Cittaŋ nesaŋ samanvesaŋ, vippamuttaŋ nirūpadhiŋ.

1260. 
‘Evaŋ sabbangasampannaŋ, muniŋ dukkhassa pāraguŋ;


Anekākārasampannaŋ, payirupāsanti gotamaŋ.

1261. 
‘Cando yathā vigatavalāhake nabhe, virocati vītamalova bhāņumā.


Evampi angīrasa tvaŋ mahāmuni, atirocasi yasasā sabbalokaŋ.

1262. 
‘Kāveyyamattā vicarimha pubbe, gāmā gāmaŋ purā puraŋ;


Athaddasāma sambuddhaŋ, sabbadhammāna pāraguŋ.

1263. 
‘So me dhammamadesesi, muni dukkhassa pāragū;


Dhammaŋ sutvā pasīdimha, saddhā no udapajjatha.

1264. 
‘Tassāhaŋ vacanaŋ sutvā, khandhe āyatanāni ca;


Dhātuyo ca viditvāna, pabbajiŋ anagāriyaŋ.

1265. 
‘Bahūnaŋ vata atthāya, uppajjanti tathāgatā;


Itthīnaŋ purisānañca, ye te sāsanakārakā.

1266. 
‘Tesaŋ kho vata atthāya, bodhimajjhagamā muni;


Bhikkhūnaŋ bhikkhunīnañca, ye nirāmagataddasā.

1267. 
‘Sudesitā cakkhumatā, buddhenādiccabandhunā;


Cattāri ariyasaccāni, anukampāya pāņinaŋ.

1268. 
‘Dukkhaŋ (p. 373) dukkhasamuppādaŋ, dukkhassa ca atikkamaŋ;


Ariyaŋ caţţhangikaŋ maggaŋ, dukkhūpasamagāminaŋ.

1269. 
‘Evamete tathā vuttā, diţţhā me te yathā tathā;


Sadattho me anuppatto, kataŋ buddhassa sāsanaŋ.

1270. 
‘Svāgataŋ vata me āsi, mama buddhassa santike;


Suvibhattesu dhammesu, yaŋ seţţhaŋ tadupāgamiŋ.

1271. 
‘Abhiññāpāramippatto, sotadhātu visodhitā;


Tevijjo iddhipattomhi, cetopariyakovido.

1272. 
‘Pucchāmi satthāramanomapaññaŋ, diţţheva dhamme yo vicikicchānaŋ chettā.


Aggāļave kālamakāsi bhikkhu, ñāto yasassī abhinibbutatto.

1273. 
‘Nigrodhakappo iti tassa nāmaŋ, tayā kataŋ bhagavā brāhmaņassa.


So taŋ namassaŋ acari mutyapekho, āraddhavīriyo daļhadhammadassī.

1274. 
‘Taŋ sāvakaŋ sakka mayampi sabbe, aññātumicchāma samantacakkhu.


Samavaţţhitā no savanāya sotā, tuvaŋ no satthā tvamanuttarosi’.

1275. 
Chinda no vicikicchaŋ brūhi metaŋ, parinibbutaŋ vedaya bhūripañña.


Majjheva no bhāsa samantacakkhu, sakkova devāna sahassanetto.

1276. 
‘Ye keci ganthā idha mohamaggā, aññāņapakkhā vicikicchaţhānā.


Tathāgataŋ patvā na te bhavanti, cakkhuñhi etaŋ paramaŋ narānaŋ.

1277. 
‘No (p. 374) ce hi jātu puriso kilese, vāto yathā abbhaghanaŋ vihāne.


Tamovassa nivuto sabbaloko, jotimantopi na pabhāseyyuŋ .

1278. 
‘Dhīrā ca pajjotakarā bhavanti, taŋ taŋ ahaŋ vīra tatheva maññe.


Vipassinaŋ jānamupāgamimha, parisāsu no āvikarohi kappaŋ.

1279. 
‘Khippaŋ giraŋ eraya vaggu vagguŋ, haŋsova paggayha saņikaŋ nikūja.


Bindussarena suvikappitena, sabbeva te ujjugatā suņoma.

1280. 
‘Pahīnajātimaraņaŋ asesaŋ, niggayha dhonaŋ vadessāmi dhammaŋ.


Na kāmakāro hi puthujjanānaŋ, sankheyyakāro ca tathāgatānaŋ.

1281. 
‘Sampannaveyyākaraņaŋ tavedaŋ, samujjupaññassa samuggahītaŋ;


Ayamañjali pacchimo suppaņāmito, mā mohayī jānamanomapañña.

1282. 
‘Paroparaŋ ariyadhammaŋ viditvā, mā mohayī jānamanomavīriya.


Vāriŋ yathā ghammani ghammatatto, vācābhikankhāmi sutaŋ pavassa.

1283. 
‘Yadatthikaŋ brahmacariyaŋ acarī, kappāyano kaccissataŋ amoghaŋ.


Nibbāyi so ādu sa-upādiseso, yathā vimutto ahu taŋ suņoma.

1284. 
‘“Acchecchi (p. 375) taņhaŋ idha nāmarūpe,


(iti bhagavā) kaņhassa sotaŋ dīgharattānusayitaŋ.


Atāri jātiŋ maraņaŋ asesaŋ”, iccabravi bhagavā pañcaseţţho.

1285. 
‘Esa sutvā pasīdāmi, vaco te isisattama;


Amoghaŋ kira me puţţhaŋ, na maŋ vañcesi brāhmaņo.

1286. 
‘Yathā vādī tathā kārī, ahu buddhassa sāvako;


Acchecchi maccuno jālaŋ, tataŋ māyāvino daļhaŋ.

1287. 
‘Addasa bhagavā ādiŋ, upādānassa kappiyo;


Accagā vata kappāno, maccudheyyaŋ suduttaraŋ.

1288. 
‘Taŋ devadevaŋ vandāmi, puttaŋ te dvipaduttama;


Anujātaŋ mahāvīraŋ, nāgaŋ nāgassa orasan’ ti.

Itthaŋ sudaŋ āyasmā vangīso thero gāthāyo

Abhāsitthāti.

Mahānipāto niţţhito.

Tatruddānaŋ–

Sattatimhi nipātamhi, vangīso paţibhāņavā;

Ekova thero natthañño, gāthāyo ekasattatīti.

Niţţhitā theragāthāyo.

Tatruddānaŋ–

Sahassaŋ honti tā gāthā, tīņi saţţhisatāni ca;

Therā ca dve satā saţţhi, cattāro ca pakāsitā.

Sīhanādaŋ naditvāna, buddhaputtā anāsavā;

Khemantaŋ pāpuņitvāna, aggikhandhāva nibbutāti.

Theragāthāpāļi niţţhitā.

